
OKWU MMALITE

Ihe mmadụ ji ahapụ be nne ya na nna 
ya were pụọ ụzọ ije bụ ka o wee dịrị ya na 
mma ma dịkwuazịrị ndị gbara ya okirikiri. 
Ihe  mmadụ  jikwanụ  ahapụ  mba  ya  wee 
gawa  mba  ọzọ  bụ  ka  o  were  buo.  Mana 
njem ọbụla mmadụ na-eme nwere ndị na-
edu  ya.  Onye  mbụ  na-edu  onye  ahụ  bụ 
Chukwu.  Onye  nke  abụọ  bụ  onye  ahụ 
n’onwe  ya.  Onye  nke  atọ  bụ  onye  na-
akọwara  onye  o  du  aga  njem ihe  dị  iche 
n’ọnụ oke na n’ọnụ ewi. Iroọha na ndị be ya 
mechara were si n’ahụhụ pụta were nọrọzịa 
n’ọnọdụ ọma. Ha mechara bụrụ ndị gara hụ 
Amerịka, Amerịka hụkwuo ha. N’ezie, ọ bụ 
aka  mere  azụ  ọ  gbaa  nkụrụnkụ.  Gụọ 
akwụkwọ a ka ị mata ka Iroọha si  wee si 
n’ala  ọ  gwọkọbu were  bilie,  ma werekwa 
ụzọ  nnayaukwu  bụ  Adịnta  duziri  ya  wee 
kwaara ndị be ya ezi na ụzọ kacha mma.

Chinedum .E. Ofomata

ISI NKE MBỤ

Iroọha bi na Nnewi. Mana, ọ bụghị 

onye  Nnewi.  Ọ  bụ  onye  Mbutu.  Aha 

nwunye  ya  bụ  Urenwa.  Ha  abụọ  na-azụ 

ahịa na Nnewi. Ọ bụkwa na Nnewi ka ha 

abụọ nọrọ lụọ onwe ha.  Ha mụtara ụmụ 

atọ. Otu nwanwoke na ụmụnwanyị abụọ. 

Aha  nwa  ha  nwoke  bụ  Ejike.  Aha 

ụmụnwanyị  abụọ  ahụ  bụ  Adaora  na 

Nneọma.  Ụmụ  ha  atọ  ahụ  na-agụcha 

akwụkwọ. Ha nọcha n’ogo nke praịmarị.

N’ime  ụmụ  atọ  ahụ,  Iroọha  na 

Urenwa  mụtara,  onye  tọcharanụ  bụ 

Adaọra.  Ọ  bụ  Adaọra  tọrọ  Urenwa. 

Urenwa tọọ Ejike. Ejike ka ha tọchara. Ha 

atọ  na-agụ akwụkwọ n’otu  ụlọakwụkwọ. 

N’ime ụmụaka atọ ahụ, abụọ n’ime ha na-

ama akwụkwọ nke ọma. Otu n’ime ha wee 

bụrụ  iti.  Iti  ahụ  nọ  n’etiti  ha  bụ  Ejike. 

Mana  madụ abụọ ahụ ụbụrụ  ha  na-aghọ 

nkọ  bụ  Adaọra  na  Nneọma.  N’ezie,  otu 

nne na-amụ mana otu chi anaghị eke. Ụwa 

anaghị  ezucha oke.  Maka na onye ọbụla 

Chukwu kere nwerịrị  ebe ụwa si  adụ ya 

ogwu. Onye aka nri ya dị mma, aka ekpe 

ya  nwere  ike  na-ama  jijiji.  Mana  onye 

ọbụla nọ ndụ kwesịrị ka o were ụwa ka o 

siri  hụ  ya.  Maka  na  Chukwu  kere  ụwa 

mazu ihe niile.

Adaọra nọ n’ogo praịmarị  nke isii. 

Nneọma  n’onwe  ya  nọ  na  praịmarị  nke 

ise.  Kedụkwanụ maka  Ejike?  Ejike  jisiri 

ike  ruo  na  praịmarị  nke  atọ.  Ejike 

gụnworo otu ogo praịmarị. Praịmarị ahụ ọ 

gụnworo bụ praịmarị nke abụọ. Mgbe izizi 

ọ gụchara praịmarị nke abụọ , ọ dara ma 

dawaa ukwu. Ọ bu klaasị ya n’isi. Mmadụ 

niile gachara ya. O nweghị onye ọ gara. O 

wee  daa  ma  daruo  ala.  Naanị  ebere 

ụlọakwụkwọ  na-emere  onye  dara  ụdịrị 

ọdịda ahụ n’uleakwụkwọ bụ ịhapụ ya ka ọ 

gụnwoo klaasị ahụ ọ dara.

ISI NKE ABỤỌ

Ọ  bụ  eziokwu  na  Ejike  nọ  na 

praịmarị nke atọ, mana ya na ihe na-eme. 

Ọ na-agụ akwụkwọ ka ọ baa n’isi, ụbụrụ 

ya a na-abọsasị nke ọbụla na-abata. N’ihi 

nke a, ihe ọbụla onyenkuzi ha na-akuziri 

ha na klaasị na-abụ ọ na-abata abata n’isi 

ya,  ọ  na-apụ  apụ.  O  nweghị  nke  na-

atọpọrọ ya n’isi. Mgbe niile ka ụbụrụ ya 

na-atọgbọ chakoo n’akwụkwọ.

Otu ọbụla e sila wee kuziere ya ihe 

na  klaasị,  ụbụrụ  ya  ajụ.  Ejike  kwegodu, 

ụbụrụ  ya  ekwechie  ebe  ọbụla.  N’ezie,  ọ 

na-adị  Ejike  ka  ya  mawa  akwụkwọ  ka 

ụmụnne ya abụọ. Mana, ọ na-eme otu ike 

ya kwere ya, ụbụrụ ya a na-akpa oke. O 

kwe, ụbụrụ ya ajụ. Mgbe niile ka ụmụnne 

ya  na  ndị  mụtara  ya  na-eme  ka  ụbụrụ 

Ejike gbanwoo ma dịkwa ka nke ụmụnne 

ya.

Mana  mbọ  niile  ha  na-agba  bụ 

mmiri ka ha na-awụsa na mkpume. Maka 

na ọ na-abụ e lelechaa ule, Ejike asụkwa 

ike  n’ala  ka  o  sibu  asụ.  Kama  ọ  ga-

agbagote  agbagote  n’ọnọdụ  ndị  na-agusi 

akwụkwọ  ike  na  klaasị,  ọ  na-agbada 

agbada n’ọnọdụ ndị a naghị achịta aja na 

klaasị.

Iroọha na Urenwa mechara ga kpọta 

onyenkuzi ga na-akụziri Ejike ihe n’ụlọ be 

ha.  Na  mgbede  ụbọchị  akwụkwọ  ọbụla, 

onyenkuzi  ahụ  na-abịa  n’ụlọ  ha  ikuziri 

Ejike  ihe.  Nna  Ejike  na-akwụkwa 

onyenkuzi  ahụ nnukwu ụgwọ iji  were hụ 

na ọ na-arụsi ọrụ ya ike. Ya bụ onyenkuzi 

na-etinyekwa uchu n’ikuziri Ejike ihe ndị o 

kwesịrị  ịma  na  ihe  ndị  o  kwesịrị  ịmụta 

banyere akwụkwọ ọ na-agụ.

Ihe ọbụla a kụzichara Ejike na klaasị 

ha,  ọ bịa be Ejike ha na mgbede ụbọchị 

ahụ, ọ kụzikwaara ya. Ọ kụzichaara Ejike 

mgbe  ọbụla,  ọ  na-ajụkwa  Ejike  ma  ọ 

mụtakwara ihe ọ kụziere ya. Ejike ekwee 

ya n’isi ma sịkwa ya na ihe ọ kụziri doro 

ya anya nke ọma. Mana ụbọchị e ji  ama 

ma  onye  na-amụ  ka  e  si  agba  mgba  ọ 

mụtakwara mgba bụ ụbọchị mgba. O ruo 

ụbọchị  mgba,  a  mara  ma  ọ  mụtakwara 

mgba a kụziere ya. Mana onye ha abụọ na-

agba  mgba  bụchalie  ya  elu  ma  kụọ  ya 

ukwu n’ala, a mara na ọ mụtaghị mgba ya.

Mgbe niile ka azụ na-abụ Ejike aja 

aja ma ha lelechaa ule n’ụlọakwụkwọ ha. 

O nweghị onye ọ na-agafe ma ha lelechaa 

ule. Onye ọbụla ọ gafere na-ebegbu onwe 

ya  n’akwa.  Maka  na  onye  ọbụla  Ejike 

gafere n’ule  na klaasị  ha bụ onye ozu ka 

mma. N’ihi nke a, ka Ejike na-agba mbọ 

ka o wufere ụfọdụ ndị iti ha na ya nọ na 

klaasị, ka ndị iti ibe ya na-agbasi mbọ ike 

ịhụ na  Ejike  agafeghị  ha  n’uleakwụkwọ. 

Maka  na  onye  ọbụla  Ejike  gafere 

n’uleakwụkwọ  bụzịkwa  onye  a  ga-ejizi 

na-eme  ihe  ọchị.  Ka  Ejike  na-agba  mbọ 

otu o nwere ike ka o welite ọnọdụ ya, ka 

ndị iti ibe ya na-anwa ike ha iji were hụ na 

ọnọdụ Ejike akaghị nke ha, mma.

ISI NKE ATỌ

N’ezie,  Iroọha  na  Urenwa  agụghị 

akwụkwọ. Ha agụghị chaa chaa. Mana ha 

ńụrụ  iyi  na  ụmụ  ha  niile  ga-agụgbado 

akwụkwọ  ma  gụọ  ya  nke  ọma.  Ha  na-

agbali ike ha ịhụ na ụmụ ha atọ ahụ na-

agụsi akwụkwọ ha ike. Ha anaghị achọ ka 

o  nwee  ihe  ọbụla  kọrọ  ha.  Ihe  ọbụla  a 

gwara ụmụ ha weta maka akwụkwọ ha na-

agụ, ha na-abụ ndị izizi na-eweta ya. Ha 

na-esokwa  na  ndị  izizi  na-akwụ  ụgwọ 

akwụkwọ n’ụlọakwụkwọ ha.

Kwa  ụbọchị  akwụkwọ  ọbụla,  tupu 

ụmụakwụkwọ  ebido  bịawa  akwụkwọ, 

ụmụ  Iroọha  na  Urenwa  anọrọla 

n’ụlọakwụkwọ. Ihe ọbụla e nyere ha ka ha 

na ụmụakwụkwọ ibe ha dee n’ụlọ ma weta 

n’ụlọakwukwọ ma chi  fo,  ha  na-abụ ndị 

izizi na-ede ihe ahụ. N’ezie, ịgụ akwụkwọ 

dị ha oke mkpa mana onye ịgụ akwụkwọ 

na-emekpa  ahụ bụ  Ejike.  N’ebe  ụmụ ha 

nwanyị  abụọ  ahụ  nọ,  ịgụ  akwụkwọ  na-

erubere ha isi.  A gụwa ndị maara ihe ha 

na-eme na klaasị ha, a ga-agụnyerịrị ha. Ọ 

bụghị  naanị  na  ha  na-ama akwụkwọ,  ha 

na-agụsikwu akwụkwọ ha ike.

N’ihi  oke  mkpa  ọ  dị  Iroọha  na 

Urenwa  ka  ụmụ  ha  gụọ  akwụkwọ  nke 

ọma, ha anaghị achọ ka o nwee ihe ọbụla 

kọrọ ụmụ ha n’akwụkwọ ha na-agụ. N’ihi 

oke  mkpa  ọ  dịkwu  ụmụ  ha  ka  ha  gụọ 

akwụkwọ  ma  mara  akwụkwọ,  ha  na-adị 

nnukwu uchu n’akwụkwọ ha na-agụ.  Ha 

maara na nna ha nne ha chọrọ ka ha gụọ 

akwụkwọ, ha na-emekwa ka nna ha nne ha 

mata na ihe ahụ ha bu n’uche bụkwa ebe 

uche ha dị.

Iroọha na Urenwa na-enwekwa ọńụ 

n’isi ụmụ ha. Maka na ọ na-atọ nne na nna 

ụtọ n’ụzọ pụrụ iche ma ọ bụrụ na ụmụ ha 

mụtara  maara  ihe  nke  ụwa.  Mana  ihe 

kacha ata nne na nna ọbụla mmiri n’ahụ 

ma  na-agbọwa  ha  obi  bụ  mgbe  ụmụ ha 

mụtara na-amaghị ihe n’ụwa ha pụtara. Ha 

achọghịkwa ịma na ndị mụtara ha na-atara 

ha ahụhụ ka ha wee bụrụ mmadụ. Maka ọ 

na-abụ ụtara dị mma, ofe dị mma, akpịrị a 

na-ekwezi anwụla.

15



ISI NKE ANỌ

N’ezie,  onye  ọbụla  nọ  ndụ  chọrọ 

inweta  ihe  dị  mma,  na-atara  ya  ahụhụ. 

Mgbe  ụfọdụ,  onye  dị  otu  ahụ  eburu 

anyammiri  n’anya  kwuhie  ọnụ  ma  zọfio 

ọkpa. Mana, onye ghọta na ụwa siri ike, o 

jisie ike n’ụwa. Ugwu siri ike bụ mmadụ 

ga-arị  ya.  Onye  na-arị,  ọ  na-ekwe  ude. 

Onye  rịkata,  ọ  nyịwa  ya,  ọ  tadọ 

igberigbeọnụ  ya  arụ,  gbado  aka  n’ukwu 

ma riruo ya n’isi. Maka na ọ bụ onye ndidi 

na-eri azụ ukpoo.

Dị ka e siri  kọwaa na mbụ, Iroọha 

na Urenwa bụ ndị mgbereahịa na Nnewi. 

Ọ bụkwa ihe ha zụtara n’ahịa ka ha ji azụ 

ụmụ ha. Ọ bụkwa site n’ahịa ahụ ka ha si 

wee rụta ụlọ ne be  na Mbutu. Ndị Mbutu 

makwaara  ha  dị  ka  ndị  na-agba  ezigbo 

mbọ na ndụ ha.  Ha abụọ na-agbasi  mbo 

ike ịhụ na ha si n’ahịa ahụ ha na-azụ were 

na-azara  ọnụ  ha  n’ụwa.  Maka  na  ọ  bụ 

mma onye nwere ka o ji ana aka.

Mana,  n’ezie,  ụwa  na  achị  ada.  Ọ 

na-achịtu  mmadụ.  Onye  ọbụla  ọ  chịturu 

n’ala gbaa mbọ kulie, ma zọwakwa onwe 

ya. N’ihi na onye tọ n ‘ala ebe ahụ, ụwa 

achịgbuo ya  n’ọchị.  Ahịa  ahụ  Iroọha  na 

Urenwa  na-azụ  mekatara  were  kpọchie. 

Ha anaghịzị azụta kọbọ na ya. N’ezie, ahịa 

ahụ  ha  na-azụ  dara  ma  daruo  ala.  Ha 

anaghịzị  esi  na  ya  enweta  ihe  ọbụla.  Ka 

ahịa ha kpọchiri  ka ihe ha ji  ego ha na-

azụta  n’ahịa  ha  eme,  kpọchikwara.  Ike 

ụwa wee gwụ ha. Ije ha n’ụwa wee malite 

tewe nkwe.

ISI NKE ISE

N’ezie, ọ bụrụ na a napụ dike mma 

o  ji  eme  ire  n’ọmaagụ,  aka  akpara  ya. 

Iroọha  na  Urenwa  atọkịrịla.  Ihe  isiike 

bịakwutere ha ma bakwute ha n’ụlọ. Mkpa 

ihe e ji ego eme wee zuo ha ahụ. Ịzụta ihe 

ha na ụmụ ha na-eri hịawazịa ha nnukwu 

ahụ.  Ha anaghị  ahụ ihe  ha na-eri  ma ya 

fọdụzikwa iriju afọ.

Ma ha,  ma  ụmụ ha,  chọpụtakwuru 

n’ezie na ụkwụ akpọla mbe n’ụzọ ije. Oge 

di  na  nwunye  ahụ  chọpụtara  na  owu 

anaghịzi  aba  n’ọnụ  aga,  ha  were  sị 

n’ọnụụlọ  abụọ  ha  bi  were  kwaje  n’otu 

ọnụụlọ. Maka na ọ bụ otu okwu siri dị ka 

a ga-esi dobe ọnụ were kwuo ya. N’ihi na 

onye ọbụla a kwanyere na mmiri dị ogbu 

kwesịrị  ka  o  si  na  ya  gwupụta.  Ọ 

bụrụkwanụ na onye ahụ egwupụtaghị  na 

ya,  onye  ahụ  abụrụ  onye  mmiri  rinyụrụ 

anya.

Ọ bụ eziokwu na ọnọdụ Iroọha na 

ezinaụlọ  ya  nọ  ugbua  na-ewute  ha  nke 

ukwu. Mana nke kacha agbọwa Iroọha na 

Urenwa  obi,  bụ  na  e  si  n’ụlọakwụkwọ 

were  chụlata  ụmụ  ha  n’ụlọ  n’ihi  ụgwọ 

akwụkwọ. N’ezie, ihe dị otu a emebeghị 

na be Iroọha. Mana ugbua o meela. Anya 

bewe,  imi  ebewe.  O  metụta  isi,  o  rusa 

akụkụ ahụ ndị  ọzọ.  Maka na ụlọ anaghị 

ada were hapụ eluuko.

N’ezịe,  Iroọha  bere  akwa  ọtụtụ 

ugboro  n’ihi  ụmụ  ya  nọzị  n’ụlọ  maka 

ụgwọ akwụkwọ. Mana ụzọ kacha mma e 

si ememila nsogbu bụ ịchọta ụzọ a ga-esi 

dulaa  ya.  Maka  na  onye  ọbụla  agwọ 

bakwutere n’ụlọ o wee gbachi ya nkịtị. Ma 

hapụ ịchụpụ ya maọbụ gbuo ya, agwọ ahụ 

agbaa ya ka anụ, ma memilaa ya.

Iroọha na nwunye ya alakpughịkwa 

rahụ. Ha malitere tụwa aro otu ha ga-esi 

were soo ọnọdụ ọjọọ ahụ ha hụrụ onwe na 

ya.  Maka  na  onye  ọbụla  ụwa  kwra  aka 

kwesịrị  ka  ọ  ghọba  ada.  Ọ bụkwa  onye 

ahụ a kwara aka kwesịrị ịma ka ọ ga-esi 

ghọọ  onwe  ya.  N’ihi  na  ọ  bụ  onye  ihe 

mere na-anụ ụfụ ya. Ọ bụkwa otu ahụ si 

afụ onye ahụ ụfụ ka onye ahụ ga-esi gbaa 

mbọ chọọ ihe ọ ga-eji wee dajụọ ụfụ ahụ.

ISI NKE ISII

Iroọha na Urenwa mere elu, mee ala 

ka ha mara ma ha nwere ebe ha ga-esi bite 

ego,  ụzọ agaghị.  Ha bara na be mmadụ, 

baa na be mmụọ. Gịnị ka ha na-achọ? Ka 

ha  mara  ma o  nwere  onye  ga-ebinye  ha 

ego. Mana mgbagharị niile ha gbagharịrị 

amịtaghị  mkpụrụ.  N’ihi  na  ndị  niile  ha 

gakwuuru  maka  nke  a  hapụrụ  ha  lewe 

anya ebe ọzọ.

Agwa  a  ndị  mmadụ  kpasoro  ha 

n’ọnọdụ mwute ahụ ha hụrụ onwe ha na 

ya  mere  ka  ha  ghọtakwuo  ụwa  ha  nọ 

n’ime  ya.  Maka  na  onye  ihe  emebeghị 

n’ụwa  anaghị  ahgọta  na  ụwa  dị  ogbu. 

Onye ọbụla ihe mekwaranụ n’ụwa, o were 

isi ya pụta, na-amata ụzọ ọ ga-esi gbalaa 

ma ọsọ ụwa malite  chụwa ndị  nọ n’ime 

ya. Maka na ọ bụ onye akpị gbanugoro na-

ama ajụ ya.  Mana onye ahụbeghị  mmụọ 

anaghị ama ka isi ya na-aha.

N’ezie, e jighị anya ọma aga na be 

dibịa.  Maka na onye ya  na chi  ya  dị  na 

mma, ọ na-achọ gịnị na be dibịa. Otu anya 

adịla, a ga-ele ya ele. Maka na ihe ọbụla 

mere  n’ụwa  a  ga-enwerịrị  ụzọ  a  ga-esi 

were soo ya. Naanị ihe a maghị otu a ga-

esi mee n’ụwa a bụ ọnwụ. Maka na ọnwụ 

na-emenyụ ọkụ. O nweghịkwa mmekwata.

Ndị Igbo sị na ọ bụ onye a dụrụ aka 

n’ọnụ  ji  ụgwọ  ụgọ.  N’ezie,  ụwa  adụọla 

Iroọha na Urenwa aka n’ọnụ. Ọ bụzịkwa 

ha ji  ụgwọ ọgụ. Ha gbachi  nkịtị,  ọ bụrụ 

ụjọ. Ma, matakwa na onye ụjọ na-ebu ụzọ 

nwụruo ala tupu ọnwụ abịara ya. Mana, ọ 

bụrụgodu  na  a  ga-alụ  ọgụ  maọbụ  na  a 

gaghị  alụ  ọgụ,  ọ  na-adị  mma  ka  e 

burugodu ụzọ charụọ anya

Iroọha  na  nwunye  ya  mechara 

kwekọrịta  na  Iroọha  ga-ere  ọgbatumtum 

ya. Maka na ọ bụ mma onye nwere ka ọ 

ga-eji were naa aka. N’ihi na ọ bụghị onye 

nwechaa  ihe  mgburi,  ihe  mgburi  a  na-

egburi  ya.  Maka   na  onye  nwere  akpa 

ekwesịghị ka o were aka chịrị ihe ogologo. 

Iroọha  buru ọgbatumtum ya  ree  iji  were 

nweta ego ọ ga-eji  kwụrụ ụmụ ya ụgwọ 

akwụkwọ.  Ka  o  rechara  ọgbatumtum ya 

ahụ,  nwunye  ya  na  ụmụ  ya  bere  akwa 

nnukwu. Akwa arịrị. Maka na ha amaghị 

na ọ bụ ka ụwa dị n’ihi na ụwa agbaala ha 

ka ańụ, bie ha ka ọkwụrụ ma bio ha ka ji.

ISI NKE ASAA

Ka  Iroọha  rechara  ọgbatumtum  ya 

ahụ,  ọ  kpọrọ  nwunye  ya,  ha  abụọ  were 

tụkọta isi ọnụ. Ọ sịrị nwunye ya na ọ hụla 

otu ọnọdụ ha si were dị ugbua. Na ọ ga-

adị  mma ka otu onye n’ime ụmụ ha atọ 

kwụsị ịgụ akwụkwọ, ka ha were nwanyọ 

chọọrọ ya ihe ọ ga-emewezi. Na atụmatụ 

dị  otu  a  ga-enyere  ha  aka  n’ịzụpụtanwu 

mmadụ abụọ ndị ọzọ na praịmarị ma nwee 

ike zụrụ ha gawa n’ihu.

Urenwa were sị di ya na arọ ahụ ọ 

tụtara amaka. Mana ọ jụrụ di ya kedụ onye 

o chere na ọ bụ ya ka ha ga-akwụsị  ịga 

akwụkwọ  n’ime  ụmụ  ha  atọ  ndị  ahụ. 

Iroọha  were  sị  ya,  “Ọ ọ  Ejike”  Urenwa 

were sịkwa di ya na ebe ahụ uche ya gara 

bụkwa ebe uche nke ya gbajere. Na ozigbo 

o kwulitere okwu ahụ, ebe uche ya gbajere 

ozigbo  n’egbughị  oge  ọbụla  bụ  n’ebe 

Ejike  nọ.  Na ebe  ọ  bụ  na  Ejike  amaghị 

akwụkwọ na o kwesịrị ka a kwụsị ya ịgụ 

akwụkwọ ka e were nwee ike zụọ ụmụnne 

ya ndị nke na-ama akwụkwọ.

Ọ  bụrụ  na  a  kwụsị  Ejike  ịgụ 

akwụkwọ, a ga-achọtarịrị ya ihe ọzọ ọ ga-

eme.  Na ebe ha nọ bụ Nnewi.  Ihe Ejike 

ga-eme were bụrụ mmadụ juru eju. Ọ bụrụ 

na ọ mụghị ka e si azụ ahịa, ọ mụọ ọrụaka. 

Ụdịrị ahịa ọ chọrọ ka ọ mụọ, dị na Nnewi. 

Ọrụaka, ụdị dị iche iche dịkwa na Nnewi. 

Nke ọbụla ọ chọrọ ka ọ mụo, a chọtara ya. 

Na  naanị  ihe  ha  maara  bụ  na  Ejike  ga-

achọtarịrị akaraaka ya. Maka na akaraaka 

ya adịghị n’akwụkwọ. Na ọ ga-ahapụ ndị 

akaraaka  ha  dị  n’akwụkwọ  ka  ha  gụọ 

akwụkwọ.

N’ezie,  ihe  tinyere  Iroọha  na 

Urenwa n’echiche  dị  otu  a  bụ  maka  ihe 

isiike. Ọ bụghị otu a ka ha si were na-eche 

echiche banyere ụmụ ha atọ. Mana ọ na-

abụ nkwa dagharịa, a tụgharịa ọkpa egwu. 

Maka na a naghị anọ otu ebe were na-ekiri 

mmọnwụ. N’ihi na ọ bụ naanị osisi sị na a 

ga-egbu ya ọ kwụrụ. Mana, a gwa mmadụ 

na a ga-egbu ya, ọ zọwa isi onwe. Iroọha 

na Urenwa bụ isi onwe ha ka ha na-azọ. 

N’ihi na ọ bụ onye nọ ndụ na-akọ akụkọ 

ọgụ.  Maka  na  ọ  bụrụ  na  a  gbachị  udu 

nkịtị, ọ waa, anwụrụọkụ alaa.

ISI NKE ASATỌ

Ndị Igbo sị na otu ọ masịrị mmiri ya 

siri zoo, na ala ga-amịrị ya. Maka na ọ na-

abụ  a  gbachaa  izu  a  kọọrọ  ntị.  N’ezie, 

Iroọha na Urenwa atụpụtala arọ otu ha ga-

esi  were  rịa  ugwu  ka  ọ  ghara  ịgbaji  ha 

ukwu. Mana, ọ ga-adị mma ka ha mee ka 

ndị ga-eso ha rịa ya bụ ugwu mata otu ha 

siri  chọọ  ka  a  rịa  ya  bụ ugwu chere  ha 

n’ihu.

Nna na nne ọbụla kwesịrị ka ha na-

akọwara ụmụ ha otu ọnọdụ ezinaụlọ ha si 

were dị. Ụmụaka kwesikwara ịdị na-enwe 

ntụkwasiobi  n’ebe  nna  ha  na  nne  ha  nọ 

maka na ha bụ chi ha na-ahụ anya. N’ihi 

nke a, nna na nne kwesịrị ka ha na-agwa 

ụmụ eziokwu. Ụmụaka kwesịkwara ka ha 

were  eziokwu  na  ịhụnanya  were  na-eso 

ndị mụtara ha n’ihi otu ọ masịrị afọ ya siri 

saa nne ehi ọ ga-ejurịrị abọ. Otu ọ masịrị 

ụbochị  ya  siri  dowe ihu,  nne burịrị  nne. 

Nna bụrụkwa nna. Maka na nwatakịrị nne 

ya  gara  ahịa  anaghị  amata  ihe  nwatakịrị 

nne ya nwụrụ anwụ na-agabiga.

Otu ụbọchị  ka ha richara nri  abalị, 

Iroọha na nwunye ya bụ Urenwa were sị 

ụmụ ha na o nwere ihe ha chọrọ ka ha gwa 

ha. Na o nwere arọ ha tụpụtara ga-enyere 

ha aka n’ezinaụlọ ha.  Iroọha were sị  ha, 

“Ụmụ m, biko geenụ m ntị nke ọma. Ihe a 

m chọrọ ikwu ugbua bụ ihe m na nne unu 

chepụtara  anyị  ga-eme  iji  were  hụ  na 

ọnọdụ  ahụhụ  a  anyị  nọ  na  ya  ugbua 

ememilaghị  anyị.  Ọ  bụkwa  ọnọdụ  ọjọọ 

nke anyị nọ n’ime ya ugbua tinyere anyị 

n’ụdịrị  echiche  a.  Anyị  bụkwa  n’obi  na 

echiche  a  ga-eme  ka  anyị  wee  nọgharịa 

ọnọdụ iji  were  ghọta  onwe anyị  n’ada a 

anyị na-ada ugbua. Unu hụrụ na ada a na-

achi  anyị  chọrọ  ịkwatu  anyị  n’ala  ma 

gbajichaa  anyị  aka  na  ọkpa.  Anyị  a  ga-

ekwe ka nke ahụ mee? Mbanụ!”

Ka Iroọha  na-ekwu ihe  ndị  a  niile 

ụmụ ha nọcha nwayọọ were na-ege ya ntị 

n’olu. Ha maara na o kwuchabeghị ihe ọ 

chọrọ ikwu. Na okwu ka juru ya ọnụ. Nne 

ha  bụ  Urenwa  nọkwa n’otu  akụkụ  were 

na-egekwa di  ya ntị  n’ihe  ọ na-ekwu.  Ọ 

makwaara ebe okwu di ya na-aga. Maka 

na  ọ  bụ  ha  abụọ  gburu  ya  bụ  ewu  ma 

bọọkwa ya. Ihe Iroọha na-emezi ugbua bụ 

ibupụta ya bụ anụ ewu ha gburu ka onye 

ọbụla  kere  nke  ya.  Nke  ruoro  onye,  e 

kenye ya. N’ezie, oku anaghị agbasa naanị 

ma o mezuru ihe e jiri zaa ya.

29



ISI NKE ITOOLU

N’ezie, nti anaghị ezu ike naanị ma 

ihe ọ kpụ n’ọnụ ọ gwụrụ. Ka Iroọha na-

agwa  ụmụ  ya  okwu,  ụmụ  ya  na-ele  ya 

anya n’ihu, na-ege ya ntị ma na-elekwa ya 

anya  n’ọnụ  iji  mata  nke  bụ  isiokwu.  Iji 

kwuo eziokwu, ihe ahụ Iroọha chọrọ ịgwa 

ụmụ ya hịara ya ezigbo ahụ ikwu. Mana, 

otu anya adịla, a ga-elerịrị ya ele. Maka na 

ọ bụ onye bu ibu maara otu ibu o bu si 

anyị ya arọ. Ọ bụkwa onye ahụ ga-achọ ka 

e  zituo  ya  ibu  o  bu.  Maka  na  ọ  gbachi 

nkịtị, ibu ahụ anyịgbuo ya. Onye ọbụla ibu 

nyịgburu  abụrụla  onye  nwụrụ  anwụ. 

Matakwa na ọ bụ onye nwụọ, nke ya agaa. 

Maka na ọ bụ a dị ndụ, e mebe mmọnwụ. 

A dịghị ndụ, mmọnwụ alaa.

Ka Iroọha kwukatara  okwu,  o wee 

kpọọ okwu aha. N’ihi na ọ na-adi mma ka 

a kpọọ anụ ndị a na-eri eri aha, ka anụ ndị 

a  naghị  eri  eri  ghara  ịgbagbu  onwe  ha 

n’ọsọ. Iroọha, tupu o mechie okwu ahụ ọ 

na-agwa ụmụ ya, ọ sịrị  ha,  “N’ezie ụmụ 

m,  udu  m  awaala.  Aka  akụchapụla  nna 

unu. Ọ bụghịzị otu ọ dị na mbụ ka ọ dịzi 

ugbua.  M  na  nne  unu  ekpebiela  na  otu 

onye n’ime unu ga-akwụsị ịga akwụkwọ, 

ka  anyị  were  nwee  ike  zụnwụọ  mmadụ 

abụọ  n’ime  unu  n’ụlọakwụkwọ.  Anyị 

agaghịzị  akwụnwụrụ  unu  naatọ  ụgwọ 

akwụkwọ.  Unu ejirila  anya unu were hụ 

n’ezie na ọgọdọ na-atọpụzị anyị n’ukwu. 

Onye anyị chọrọ ka ọ kwụsị ịga akwụkwọ 

bụ  Eijke.  Ebe  ọ  bụ  na  ọ  naghị  ama 

akwụkwọ,  ọ  ga-akwụsi  ịgụ  akwukwọ ka 

anyị  na ndị  nke na-ama akwụkwọ ga-esi 

were  jee.  Ndị  m  na-ekwu  maka  ha  bụ 

Nneọma  na  Adaọra.  Aga  m  achọtazịrị 

Ejike ihe ọzọ ọ ga-eme wee bụrụ mmadụ. 

N’ihi na onye ịgụ akwụkwọ ekwghị, ime 

ihe ọzọ ga-ekwe ya. Ọ bụrụ na….”

Tupu  Iroọha  ekwuchaa  ihe  ọ  kpụ 

n’ọnụ, Nneọma na Adaọra amalitela bewe 

akwa.  Akwa ha na-ebe abụghịkwa obere 

akwa. Ha bekatara akwa, Ejike na nne ha 

sorokwuo ha bewe akwa. Gịnị ka ha na-

ebere akwa? N’ezie, ihe ha na-ebere akwa 

ebuka. Ha na-ebe akwa, ha a na-asị “Ụwa, 

ọ bụ otu a ka ị dị. Ọ kwa imeela uche gị. 

Chineke ekwekwala  ka  ya  bụ mmiri  na-

ama anyị ugbua zuo anyị ahụ o o” Iroọha 

kwụsịzịa ihe ọ na-ekwu n’ihi na ọ kpọọla 

okwu aha. Mgbe ndị be ya na-ebe akwa, o 

hulata isi ya ala, ma na-eri n’ude ka ebule 

n’ihi na o na-abụ anya bewe, imi ebewe.

ISI NKE IRI

N’ezie, ọ na-abụ ọgụ karịa ọgụ, ndị 

a gbajiri aka asị ndị a gbajiri  ọkpa, ndo. 

Iroọha mechara were sị ndị be ya mechie 

ọnụ ma kwụsị ibe akwa n’ihi na e jighị ibe 

akwa were na-egbo mkpa. Kama ọ na-eme 

ka mkpa na-akpụ onye o ji, isi. Maka na 

akwa na-eme ka  arịrị  rịa  ọtọ  ma tọgbuo 

onye ọ rịkwasara.

Ka  ha  kwụsịrị  ibe  akwa  ma 

hichachaa anyammiri ha, onye ọzọ kwuru 

okwu  bụ  Nneọma.  Nneọma  chọọ  ka  o 

kwuo  okwu,  anyammiri  na  akwa  obi 

mwute agaghị ekwe ya. N’ezie, okwu na 

akwa  anaghị  adakọ.  Onye  na-ebe  akwa 

were na-ekwu okwu, a naghị anụcha ihe ọ 

na-ekwu  nke  ọma.  Onye  na-ekwukwanụ 

okwu were na-ebe akwa, okwu onye dị otu 

ahụ na-adị ka nke nwatakịrị na-amụ ikwu 

okwu. Mana, mee elu, mee ala, onye ọbụla 

chọrọ ka a nụ olu ya ga-ekwupụrịrị ihe dị 

ya n’uche. Nneọma mechara jideta onwe 

ya, wee kwụsị ibe akwa. Ọ kasiri onwe ya 

obi  nke  ọma  ma  mekwaa  ka 

anyammiriakwa ahụ na-agba ya kwụsị ka 

o were nwee ohere kwuo ihe ọ chọrọ ikwu 

n’ihu  onye  ọbụla.  Maka  na  onye  na-

ebupụghị mbekwu mgbe ọ na-asụ ahịhịa, 

ọ bụ mgbe mbekwu rịrị elu osisi ka ọ ga-

ebupụ ya?

Nneọma wee sị nna ya, “Anyị anụla 

ihe  ị  gwara  anyị.  Okwu  gị  amaka. 

Atụmatụ a gị na nne anyị tụpụtara bụ ịgba. 

Echiche unu bụ kpoo. Mana, kama Ejike 

ga-akwụsị  ịga  akwụkwọ,  m  bụ  Nneọma 

akwụsị  akwụkwọ ma chọọ ihe ọzọ mụọ. 

Anyị niile nọ ebe a maara na Ejike amaghị 

tụgbụm. Ejike bụ ezigbo iti. Ọ maghị aka 

nrị  ya  na  aka  ekpe  ya.  Ọ  bụ  naanị  ịga 

akwụkwọ na ịgụ akwụkwọ ga-ehicha ya”.

Nneọma ekwuchabeghị  uche ya.  O 

were sị nna ya na nne ya, “Ọ bụrụ na Ejike 

gụo akwụkwọ na ọ ga-enyere ya  aka na 

ndụ,  nyere  anyị  bụ  ụmụnne  ya  aka  ma 

nyekwara  ndị  mụtara  ya,  aka.  Onye 

amaghị  ihe  kwesịrị  ka  a  zụọ  ya  ma 

zụchasie  ya  ike.  Maka  na  ị  hapụ  ya,  ọ 

tọgbọrọ ebe a hapụrụ ya, n’ihi na ọ gaghị 

echetanwu ihe ọ ga-eme onwe ya. Mana, 

onye mara ihe na-eji aka ya zọwa onwe ya 

ma ọ gbajuo wee dọrọ. M tọchara ha. M 

bụkwa ada n’ụlọ  a.  Kama ihe  ọbụla  ga-

eme  ha,  ihe  ahụ  buru  ụzọ  mee  m.  O 

nwekwaanụ ihe ọbụla a chọrọ ime ha, si 

buru ụzọ mee m ya. N’ihi nke a, Adaọra 

na Ejike  gụwa akwụkwọ ka m chọọ ihe 

ọzọ mewe ka anyị  werenụ ọnọdụ anyị  a 

hanye Chukwu n’aka.

Ihe Nneọma jiri mechie okwu ya bụ 

ihicha anyammiri na ibe akwa. Nna ya na 

nne ya gwakwara ya ka o mechie ọnụ ya 

n’ihi na ha anụla ihe o kwuru.

ISI NKE IRINAOTU

Ozigbo  Nneọma  kwuchara  okwu, 

onye ọzọ kwuru okwu bụ Adaọra. Adaọra 

wee sị nna ya na nne ya, “Ọ bụ ebe ahụ 

Nneọma kwụ n’okwu a ka m kwụ. Kama 

Ejike ga-akwụsị ịgụ akwụkwọ, ka m soro 

Nneọma  kwụsịkwuo  ịgụ  akwụkwọ. 

Agụmakwụkwọ  Ejike  ka  were  dị  mkpa. 

Maka  na  ọ  bụ  onye  ahụ  adịghị  na-aga 

n’ụlọọgwụ.  Amamihe  kọrọ  n’ebe  Ejike 

nọ. N’ihi ya, o kwesịrị ka a zụọ ya, ka ọ 

mara ihe.  Ọ bụrụ na a zụghị ya azụ nke 

ọma,  ka  ọ  mara  ihe,  o  tolite,  ọ  zọgbuo 

mmadụ. Mana ọ gụọ akwụkwọ nke ọma, o 

tolite, ọ zọtanwuo onwe ya”.

N’ezie, okwu ka fọdụkwara Adaọra 

n’ọnụ.  Maka na ọ na-abụ ihe karịrị  dike 

bịakwute  dịke,  ọkpụkpụ  okwu  apụta  ya 

n’ọnụ.  Adaọra  were  mecha  sị  ha,  “Ọ 

nwere ama m chọrọ ịgbara unu. O nweghị 

onye  a  zụwara  ka  a  hapụ  ịzụpụta  ya 

mmadụ. Maka na ọ bụ aka pịchara ụkwa o 

were dị mma oriri. Ọ bụkwa aka mere azụ 

ọ  gbaa  nkụrụnkụ.  Ọ  bụrụ  na  a  hapụ 

nwatakịrị na-amaghị ihe ka o were nzuzu 

too,  o  tolite,  o  were  nzuzu  na-aghụ  ndị 

niile gbara ya okirikiri, ahụ. Ụzụ ọ ga na-

eme agaghị  adịkwa ndị  nwe ya mma na 

ntị.  Ịzu  ọ  ga  na-agba  mgbe  niile  bụ  ịzụ 

ahịa ndị nwe ya. Omume ya niile ga na-

adị  iche,  nke  ndị  nwe  ya  adịkwa  iche. 

Mgbe niile ọ na-eche na a na-emegbu ya 

emegbu. Ọ na-emegbugodu mmadụ, okwu 

ya niile  na  echiche ya  niile  bụ na  a  na-

emegbu  ya.  Ọ  kpụrụgodu  nri  n’ọnụ,  o 

ghebe  ọnụ oghe  na-ekwu,  ma na-ekwusi 

ike na a na-emegbu ya. O nweghịkwa ihe 

ọbụla e meere ya obi  ga-adị  ya mma. O 

38



jidegodu  mmadụ  n’ala,  ọ  ga-anọ  n’elu 

onye ahụ na-eti mkpu, na-ebe akwa na a 

na-achọ ka e gbuo ya. Mgbe niile ihe ga-

abụ mkpa ya bụ ka a na-emere ya emere. 

O  jidegodu,  ọ  na-achọ  onye  ọ  ga-anara 

nke onye ahụ ji.

Matakwanụ  na  Ejike  bụ  nwoke. 

Kama a gaghị azụ ya, ka a hapụ ịzụ anyị. 

Maka na ọ bụrụ na a hapụ ịzụ ya n’ihi na ọ 

naghị  ama  akwụkwọ,  n’ikpeazụ,  anyị 

tochaa,  ọ  ga-ahụta  onwe  ya  ma  na-

agwakwa onye ọbụla chọrọ ịnụ na nna ya 

na  nne ya hapụrụ ịzụ ya  n’ụlọakwụkwọ. 

Na ọ bụ ndị nke nwanyị ka ha zụrụ wee 

hapụ ịzụ ya. Ọ bụrụ na ọ bụ Ejike ji aka ya 

were sị na ọ gaghịzị agụ akwụkwọ, okwu 

e nwee osiarị. Mana, nna ya na nne sị ya 

kwụsị ịgụ akwụkwọ maka na ọ naghị ama 

akwụkwọ,  ka  e  were  zụọ  ndị  na-ama 

akwụkwọ,  n’ikpeazụ  ọ  gbaa  ma  gbajọọ 

n’ụwa, o nwee ebe ọ ga-ebido aka na kwa 

ebe ọ ga-adabere ma ụwa jụwa ya ajụjụ.”

Ejike ga-agụrịrị  akwụkwọ. Kama ọ 

gaghị agụ akwụkwọ, kama m na Nneọma 

akwụsị  ịgụ  akwụkwọ.  Anyị  bụ 

ụmụnwanyị.  Anyị  ga-aka  were  ghọta 

n’oge  ikpeazụ.  Ejike  bụ  nwoke. 

Ụmụnwoke anaghị echefu ihe echefu. Oke 

ọchịchọ  na-adị  ụmụnwoke  n’ahụ 

agaghịkwa  ekwe  ya  ghọta  ihe  kpatara 

mmiri  ji  wee  baa  n’opi  ụgbọgụrụ  ma  o 

too.  Ọ  bụrụ  na  unu  mee  ihe  a  unu  bu 

n’uche,  unu  nọchaa  were  nwụọ,  ụwa  a 

agaghịkwa aba anyị na Ejike. Otu ọbụla o 

si  were  na-ahụta  anyị  ka  nwunye  ya  na 

ụmụ  ya  ga-esi  na-ahụta  anyị.  Ọ  bụ 

eziokwu na Ejike  anaghị  ama akwụkwọ. 

Mana, ya gụwa akwụkwọ. Ọ bụrụgodu na 

o kweghị ya,  ya kwedo aka n’osisi  were 

gụwa ya. Maka na  ihe ọbụla siri ike, ọ bụ 

40



mmadụ ga-eme ya. N’ihi na a chọba ka o 

ju akpa tupu e kechie ya ọnụ, a mara na 

ihe bere ụnyahụ ga-ebekwa taa”.

N’ezie,  okwu  Nneọma  kwuru 

amaka.  Mana,  nke  Adaọra  bụ  afa  ka  ọ 

gbara.  Chukwu  Mmụọnsọ  si  n’ime 

ụmụaka abụọ ahụ were gbaara Iroọha na 

Urenwa ama ihe zoro ezo. Ndị Igbo tụrụ 

ilu were sị na ọ na-abụ a yịa ka a ha wee 

bụrụ ọgbọ, a yịa ka a ha wee nwee uche. 

Ma Nneọma, ma Adaọra egosila nne ha na 

nna ha na ọ bụ ihe okwu pụtara ka nze ji 

ezida  ibu  obi.  Ọ  bụzịkwa  Iroọha  na 

Urenwa ka ọ dịịrị ka ha gbakọọ ma wepụ. 

N’ihi na ọkpụkpụ a tụpụụrụ nkịta n’ezi bụ 

ka ya na ndịmmụọ jezịa chịpụ ya. Maka 

na onye ọbụla a dụrụ aka n’ọnụ bụzị ya ji 

ụgwọ ọgụ.

ISI NKE IRINAABỤỌ

Elu  adịghị  mma,  ala  adịghị  mma, 

gịnị ka a ga-emezi etiti naabọ? Kedụ otu a 

ga-esizi  were  kwọọ  onye  ukwu  wara? 

Okwu niile ahụ ezinaụlọ Iroọha na-ekwu 

gbadoro ọkpa n’ụzọ okwu abụọ. Nke izizi 

bụ otu a  ga-esi  mee ka  ihe  isiike  batara 

n’ezinaụlọ ya  ghara ịtọgbu ya na ndị be 

ya. Nke abụọ bụ maka Ejike. Gịnị ka a ga-

eme Ejike?

N’ezie, Ejike a na-ekwu maka ya nọ 

n’ọgbọokwu  kemgbe  nna  ya,  nne  ya  na 

ụmụnne ya na-ekwu ihe niile ahụ ha na-

ekwu banyere be ha, ọ tụpụghị ọnụ. Gịnị 

kwanụ  ka  ọ  maara  ọ  ga-ekwu?  Ọnụ 

erubeghị ya n’okwu. Ọ bụ eziokwu na o 

nweghị ihe ọbụla o kwuru. O nweghịkwa 

ihe  ọbụla  ọ  chọrọ  ikwu.  Ọ  nọ  na-egere 

egere ihe niile a na-ekwu n’abalị ahụ. Ntị 

ya abụọ ghecha oghe nke ọma. Ihe niile a 

na-ekwu na-abacha ya ntị. Ọ bụrụgodu na 

ọ naghị ama akwụkwọ, ntị echighị ya. Ọ 

bụ  eziokwu  na  ọ  bụ  ya  ka  ụmụnne  ya 

tọchara. Ọ ka bụ ezigbo nwatakịrị. Mana, 

ọ bụ okwu nwatakịrị nụrụ ka ọ ga-eji were 

mee  ihe  okenye  gwara  ya.  N’ihi  nke  a, 

okwu ọbụla a gwara nwata na-adị ya n’obi 

kwa mgbe ọbụla.

Oge Adaọra kwuchara okwu nke ya, 

nna  ha  bụ Iroọha wee sị  “Ụmụ m biko, 

kedụnụ otu a ga-esi gaa ya bụ ije ka o kwe 

ọgịga.  Onye  ọbụla  nwere  aro  ya  tụpụta 

maka na a nyụkọ amịrị ọnụ, ọ gbọọ ụfụfụ. 

Ọnọdụ anyị n’obodo a ugbua na-ata m na 

nne unu mmiri n’ahụ. Anyị amaghịzịkwa 

ihe anyị ga-eme. N’ezie, anyị bụ ewu nọ 

ndụ,  na-agagharị  mana  mpi  anyị 

akpọchaala nkụ.  Ya bụ ije  anyịla  ọgụga. 

Anyị  aga  akwara  ngwongwo  anyị  hapụ 

Nnewi,  lawa Mbutu? Ọ bụrụ na  na  anyị 

chechaa  ihe  anyị  ga-eme  ọnọdụ  ọjọọ  a 

bịakwutere anyị,  anyị echetaghị,  anyị asị 

Nnewi, “Ka e mesịa.” Ekele dịrị Chukwu 

na m rụtara nwobere ụlọ n’obodo anyị bụ 

Mbutu.  N’ihi  ya,  ọ  bụrụ  na  anyị  buru 

ngwongwo  anyị  laruo  Mbutu,  anyị 

akwabaga ha n’ụlọ anyị ma sorozịa ndị be 

anyị  nọ  n’obodo  chọwazịa  ihe  anyị  ga-

eri”.

Ozigbo  Iroọha  kwuchara  okwu, 

nwunye  ya  bụ  Urenwa  were  sị  ya, 

“Nnaanyịukwu,  okwu  nke  a  ị  kwuru 

ugbua adabaghị chaachaa. Kama anyị ga-

akwara ngwongwo anyị were laa Mbutu, 

kama anyị anọrọ na Nnewi nwụọ, e bulaa 

ozu anyị Mbutu. Maka na ahụhụ mmadụ 

nọ n’obodo mepere emepe na-ata ka mma 

karịa  nke  mmadụ  nọ  n’ime  obodo  were 

na-ata.  Ahụhụ  n’ime  obodo  bụ  ọnwụ. 

Mana  ahụhụ  n’obodo  mepere  emepe  bụ 

ịgba  mbọ.  Maka  na  onye  ọbụla  na-ata 

ahụhụ  n’obodo  mepere  emepe  ka  nwere 

olileanya  na  ọ  ga-emecha  dịkwa  mma. 

Mana, onye na-ata ahụhụ n’ime obodo na-

akpudebe  iliozu  ya  nso.  Maka  na  mgbe 

ọbụla mmadụ lụkatara ọgụ were chilie aka 

elu, onye ahụ abụrụla onye e meriri emeri. 

Onye ọbụla ihe isiike chụlara n’obodo ya 

abụrụla  onye  ụwa  meriri.  Okwukwe  m 

niile bụ na Chukwu ga-azarịrị ekpere anyị 

otu ụbọchị”.

N’ezie,  Urenwa  ekwuola  uche  ya. 

Kedụkwanụ maka uche ụmụ ya? O bụrụ 

na  ọ  jụ  na  ọ  gaghị  ala,  ụmụ  ya 

kwetakwanụ na ha ga-ala? Di ya na ụmụ 

ya kwetakwanụ na ọ kaara ha mma ịnọ na 

Mbutu nwụọ karịa ịnọ na Nnewi, gịnị ka ọ 

ga-eme?  Naanị  ya  ọ  ga-anọ  na  Nnewi? 

Mbanụ! Maka na akwụ ga-esorịrị  ibe ya 

were gbaa mmanụ.

ISI NKE IRINAATỌ

Ka  Urenwa  kwuchara  uche  ya, 

Nneọma  were  sị  ha  na  ya  nwere  okwu. 

Nna  ya  were  sị  ya  ọ  mara  ihe  ọbụla  ọ 

chọrọ  ikwu,  o  kwuo  n’ihi  na  ọ  bụ  aka 

weta, aka weta, akpa eju. O were sị nna ya 

na nne ya, “Anyị agaghị ala Mbutu. Anyị 

ga-anọ  na  Nnewi.  O  nweghịkwa  onye 

ọbụla n’ime anyị ga-akwụsị ịgụ akwụkwọ. 

Anyị  etolitela.  Anyị  bụ  ụmụ  unu  ga-

enyere aka n’ịkpata ihe a ga-eji were na-

azụ  anyị  n’ụlọakwụkwọ.  Ihe  siri  ike  bụ 

mmadụ  ga-eme  ya.  Onye  kwe,  chi  ya 

ekwe.”

Ka Nneọma na-ekwu okwu, nna ya, 

nne ya na ụmụnne ya na-ele ya anya n’ọnụ 

ka ha mara ebe ọ na-eje. O were sị nna ya, 

“M  na  Adaọra  ga-etinyezi  isi  n’ahịa 

mbugharị. Ahịa mbugharị ahụ ga-abụkwa 

nke anyị. Ebe ọ bụ na nne anyị maara eghe 

akara ma marakwa eme akamụ, anyị ga-

amalite  mgbere  akara na akamụ. Ọ bụrụ 

na nne anyị ghechaa akara, m na Adaọra 

ebugharịa ya, ree ya ma welatara ya ego 

anyị  retara.  Ị  ga-esi  n’ego  ahụ  i  retara 

n’ọgbatumtum gị were zụtara ya ihe niile 

e ji  eghe akara na kwa ndị nke e ji  eme 

akamụ. A ga-amatakwuru ya ọka na agwa 

ka  ọ  malite  ozigbo.  Ebe  ọ  bụ  na  Ejike 

anaghị  ama  akwụkwọ,  ọ  gaghị  eso  anyị 

n’ahịa  mbugharị  a.  Ya  nọdụ  gụwa 

akwụkwọ. Ọ bụ anyị tọchara ya.  Ọ bụrụ 

na o soro anyị n’ahịa mbugharịa a, ụbụrụ 

ya ga-akpọchi  kpamkpam. Nke a mee,  ọ 

kara njọ. Ọ bụrụzịa na ya bụ nnụnụ anyị 

na-achọ ka anyị jide efewarala.”

N’ezie,  o  nwere  ụdịrị  okwu 

nwatakịrị ga-abụ o kwuchaa, e lewe anya 

n’akụkụ  ka  a  mara  ma  o  nwere  okenye 

kwụ ya n’akụkụ gwara ya ihe ọ ga-ekwu 

na kwa otu ọ ga-esi kwuo ya. Mana, ihe 

anyị  ga-amata  bụ  na  ọtụtụ  mgbe  ka 

mmụọnsọ na-esi  n’ime ụmụaka were na-

agwa  ndị  okenye  okwu.  Okwu  Nneọma 

kwuru  dị  ka  ọ  bụ  ozi  ka  e  ziri  ya.  Ọ 

bụrụkwanụ ozizi ka e ziri ya, o ziela ya. Ọ 

bụkwuazị ndị o ziri ya ka ọ dịịrị ịma ihe 

ha ga-eji ozi e ziri ha were mee. Iwere ya 

na itufu ya, ha ga-ewere otu.

Mana  okwu  ọma  na-atọgbọ  ka 

okporoụzọ.  Ọ  na-akwụ  ọtọ  ma  bụrụkwa 

ihe. Ọ na-eti ka ọnwa ma na-achawapụta 

ka  anyanwụ  ụtụtụ.  Ozigbo,  Nneọma 

kwuchara  okwu  were  nọdụ  ala,  Adaọra 

were  sị  nna  ya  na  nne  ya  na  aro  ahụ 

Nneọma  tụpụtara  amaka.  Na  o  kwetara 

n’ihi niile Nneọma kwuru. Maka na ọ bụ 

mkpụgharị ka e ji ere nwamkpi. N’ihi na a 

naghị anọ otu ebe were na-ekiri mmọnwụ.

Adaọra  sịkwa  ha  na  ọ  na-abụ  ụzọ 

mmadụ si agafe mechie, ọ rịọwa Chukwu 

ka o mepeere ya ụzọ ọzọ. Maka na ọ bụ 

ihe  onye  rịorọ  chi  ya  ka  ọ  ga-enye  ya. 

Onye gbachị nkịtị, chi ya agbachikwa ya 

nkịtị. N’ezie, izu ọbụla a gbaara ntị bụ ka 

ntị  were  ya  mee  ihe.  Iroọha  na  Urenwa 

nabatakwara  echiche  Nneọma  ahụ  n’aka 

ọkụ  n’aka  ọkụ.  Ndị  Igbo  si  na  ọ  bụ 

mmanya ka  a  na-ańụchitere  diochi,  na  a 

naghị adachitere ya n’elu. Urenwa n’onwe 

ya jikwa obi ọcha were nabata ya bụ ọrụ a 

sị ka ọ malite. Obi ya nabatakwara ya bụ 

atụmatụ nke ọma. Maka na onye ọbụla e 

nwudere  n’ala  ga  na-anụgharị  tutuu o  si 

n’ala ebe ahụ e nwudere ya were kulie.

N’ezie,  ibegiri  ji  ọbụla  e  sutere  na 

mmanụ bụzị ọnụ ka ọ na-eche. Maka na 

akpịrị  ga-ezidara  ya  afọ,  nọzị  na-akụ 

mgbanụ.  Afọ n’onwe ya  ọ  ga-abịakwute 

akpachachaala  ala  were  na-echezi  ka  a 

kọnye ya ji.  Iroọha na Urenwa kwesịziri 

ka ha mata na ọ bụ onye a na-eduje n’ama 

na-ebu ụzọ.  Maka  na  ọ  bụ e  mee  ngwa 

ngwa  e  meghara  ọdachi.  N’ihi  na  ọ  bụ 

n’okụ  n’ọkụ  ka  e  ji  eri  ihe  onye  agwụ. 

Maka  na  onye  ọbụla  ji  ihe  onye  agwụ 

were hapụ iri ya, ọ bụrụ na anya doo onye 

agwụ, ọ nawakwa onye ahụ ihe ya o ji.

ISI NKE IRINAANỌ

“Goonụ akara! Goonụ akara dị ọkụ!! 

Goonụ  akamụ!!!  Goonụ  oyooyo 

akamụ!!!” Nke a bụ oluahịa Nneọma na 

Adaọra. N’ezie, mgbereahịa amalitela. Ire 

ahịa akara na akamụ ha kwuru okwu ya 

ebirila ọkụ. Nneọma buru akara si akụkụ a 

na-aga, Adaọra eburu akamụ si akụkụ nke 

ọzọ. Ka ha na-aga, ka ha na-eme ka ndị 

mmadụ mata na ha na-aga, ma matakwa 

ihe ha na-ere. Ma Nneọma, ma Adaọra, ha 

abụọ macha akụkụ ebe ha na-ere ahịa ha 

bu. Ahịa ọbụla ha bu were pụta anaghịkwa 

eso ha were na-alọta ebe ha bi.

Ha  na-erecha  ihe  niile  nne  ha 

bunyere  ha  ree.  Ahịa  ha  na-ere  anaghị 

adaru ala. Ndị mmadụ maara maka ha na-

echebiri  ha echebiri.  Ozigbo ha na-apụta 

ka  ahịa  ha  na-agwụkwa  n’aka  ọkụ  aka 

ọkụ.  Ha jechaa na-alọta, ego esoro ha na-

alọta.  Nneọma na Adaọra maara ihe nke 

ukwu.  Ha  maara  onwe  ha  ma  marakwa 

ebe ha si apụta. Ha maara ọnọdụ ha nọ na 

ya  ugbua  ma  burukwa  n’uche  ha  mgbe 

niile na ọ bụkwa ọnọdụ ahụ si n’imeụlọ ha 

were  chịpụta  n’ezi.  N’ezie,  ọ  bụ  onye 

amaghị  ebe  mmiri  siri  mawa  bụ  onye 

anaghị ama mgbe mmiri ahụ ga-akwụsị.

Ego ọbụla Nneọma na Adaọra retara 

na-eso ha alaru na be ha. Ha na-esikwa otu 

ahụ ha siri reta ha were nye ya nne ha. Ha 

buru  ahịa  ha  na-ere  pụta,  ha  anaghịkwa 

alaghachi azụ na be ha tutuu na ahịa ha na-

ere agwụchaa. Nneọma na Adaọra na-ere 

ahia ha ka ụmụaka mabuuru ka e si azụ na 

kwa ka e si ere ahịa. Ha amụghị maka ịzụ 

ahịa, kama ọ bụ ajụọnwụ ka ha ji were baa 

na  mmọnwụ.  Maka  na  onye  ọbụla  ọsọ 

ọnwụ na-achụ ga-agbarịrị ọsọ ndụ ya. Ọsọ 

ndụ anaghịkwa agwụ ike. A gbawa ya, a 

naghị ele anya n’azụ. Maka na onye na-

agba ọsọ ndụ bụ onye isiụkwa were  ike 

ịdagbu.  Mana,  ọ  bụrụ  na  isiụkwa 

adagbughị  onye  ahụ,  onye  ahụ  ebute 

isiụkwa. O kwesịkwara ka ị mata na onye 

ọbụla  butere  isiụkwa  nọ  n’oke  ahụhụ. 

Mana  ihe  ụtọ  na-eso  ahụhụ  n’azụ  ma  a 

tachaa ya.

Ka ọsọ malitere chụwa ha, ma nne 

ha bụ Urenwa, ma Nneọma, ma Adaọra, 

ha niile kere aji n’ume tupu ha malite ya 

bụ ọsọ. Ha na-agbakwanụ ya bụ ọsọ ka ha 

gbata  ya  ihe.  Ha  gbakata,  ha  awụba  ka 

onye ara. Maka na onye emeghị ka onye 

ara, ụmụnna ya agaghị alụnye ya nwanyị. 

Nna ha bụ Iroọha na nwanne ha nwoke bụ 

Ejike sokwa n’ọsọ ahụ. Kwa ụtụtụ ọbụla, 

nna  ha  akwado gawa n’ọdụahịa  ya  ka  ọ 

mara  ma  ụzọ  kpọchiri  akpọchi  ọ  ga-

akpọghe. Ejike n’onwe ya sokwa nne ya 

were na-eghe akara. Ọ na-enyere  nne ya 

aka n’ụzọ o nwere ike site n’ịsacha afere, 

ịkwọ agwa e ji eghe akara, ịkwọ ọka e ji 

eme akamụ na ọrụ ndị ọzọ ọ ga-arụnwu.

N’ezie, n’ezinaụlọ Iroọha, o nweghị 

onye  nọ  nkịtị.  Nnukwu  azụ  na-akpata 

obere nkụ, obere azụ na-akpata obere nkụ. 

Ọ bụ eziokwu na otu onye ọbụla ha na ndụ 

ka ihe ọ na-eme na-aha. Mana, ha niile na-

eme ma mekarịa ike ha n’ihi na ọ na-abụ 

arụsị nyekarịa nsogbu, a gwa ya osisi e ji 

were tụọ ya. Maka na ọ na-abụ anwụrụọkụ 

karịa ewi n’ọnụ ya, ọ chọwa ụfụ ya.

ISI NKE IRINAISE

Na  be  Iroọha,  a  naghịzị  ekwute 

okwu ịhapụ  Nnewi  wee  lawa  Mbutu.  O 

nweghịzị  onye  ọbụla  n’ime  ha  na-

echetakwa  n’echiche  ka  ha  kwara 

ngwongwo  ha  were  si  na  Nnewi  laa 

n’obodo ha bụ Mbutu. Malite na nna ha bụ 

Iroọha wee ruo na Ejike, o nweghịzi onye 

ụdịrị  ihe  a  na-abatazị  n’uche.  Mana  o 

nwere ebe echiche ha dịzị ugbua. Ebe ahụ 

echiche ha niile dị bụ ebe kacha were bụrụ 

mkpa ha ugbua. Ajụjụ were bụrụ, Gịnị bụ 

echiche  ha  ahụ  ugbua?  Kedụ  ihe  ahụ 

kacha wee bụrụ mkpa ha ugbua? Gịnị bụ 

ihe ahụ kacha were na-echu ha ụra ugbua?

N’ezie,  ihe  ahụ  kacha  wee  bụrụ 

mkpa ndị be Iroọha ugbua bụ otu a ga-esi 

mee  ka  akara  na  akamụ  ha  na-ere  na-

erutacha ndị niile chọrọ ha, aka. Mbọ ha 

niile bụ ịhụ na akara ha na-akamụ ha na-

ezu ndị niile chọrọ ịzụrụ ha. Ma Iroọha ma 

nwunye  ya,  ma  ụmụ  ya,  onye  ọbụla 

tinyere  aka  n’ọrụ.  Nke  onye  ọbụla  ga-

arụnwụ, ọ rụọ. o nweghị onye na-eche ka 

a gwa ya ihe ọ ga-eme tupu o mewe ya. 

Mbọ onye ọbụla n’ime ha na-agba bụ ịhụ 

na  ụzọ  ahụ  Chukwu  mepeere  ha  ọhụrụ 

echighị. Maka na onye ọbụla e nyere ihe o 

were hapụ ilezi ya anya, a narakwa ya ihe 

ahụ e nyere ya, were ya nye ọzọ. Mana, 

onye lezie ihe ọbụla o nwere anya, lezie 

ihe  ọbụla  o  nwere  anya  nke  ọma,  uru 

abụrụ nke ya.

Maka Chukwu, akara ndị be Iroọha 

na-eghe na kwa akamụ ha na-eme anaghị 

ezuru ndị  chọrọ  ha  na  Nnewi.  Akara  na 

akamụ  ha  na-ere  anaghị  adaru  ala.  Ole 

ọbụla ha wepụtara n’ụbọchị anaghị ezuru 

ndị chọrọ ha.  Na Nnewi niile, naanị akara 

na akamụ ndị be Iroọha ka a maara. Onye 

ọbụla akara na akamụ na-agụ, ọ chọrọ ha 

gawa.  Ha  burukwanụ  ha  gafeta  n’akụkụ 

ndị ọ dị mkpa, ha azụkọrọ ha niile ha bu 

were pụta ahịa. Mgbe ọbụla ha gara ahịa, 

akara  ha  na  akamụ  ha  anaghị  ezu  ndị 

chọrọ ha.

Iji  kwuo  eziokwu,  akara  ndị  be 

Iroọha  bụ  kpoo.  Akamụ  ha  bụrụ  ịgba. 

Onye ọbụla tara akara ha ma ńụọ akamụ 

ha ga-achọrịrị ha nke ugboro abụọ. N’ihi 

na ọ na-abụ ụzọ dị mma a gaa ya ugboro 

abụọ. Maka na naanị ihe a na-agwa onye 

isi  na ọ dịghị n’ofe bụ mmanụ.  A naghị 

agwa ya na nnu adịghị n’ofe. Kwa ụbọchị 

ọbụla Nneọma na Urenwa rechaa akara na 

akamụ  ha  bu  were  gaa  ahịa,  ọtụtụ  ndị 

mmadụ na-agwa ha ka ha buru ụzọ butere 

ha akara na akamụ echi, na-aka ndị zụrụ 

ha  ahịa  taa.  Ụbọchị  ọbụla  ha  gara  ahịa, 

mgbereahịa ha anaghị ezuru ndị gwara ha 

ka ha buru ụzọ butere ha ka ha zụrụ ma ya 

fọdụzịkwa ndị nke ji ego ha were na-eche 

ha ka ha bịarute.

ISI NKE IRINAISII

N’aha Chineke, ụwa anyị nọ na ya 

kwesịrị ka anyị mara ya. Onye mara ụwa, 

ụwa  amara  ya.  Onye  ọbụla  nọ  n’ụwa  a 

kwesịkwara  ịmata  na  ya  na  ụwa  ga  na-

agba  mgba  kwa  mgbe  ọbụla.  Mgba 

abụghịkwa obere mgba. Mana, onye ọbụla 

ya  na  ụwa na-agba  mgba ekwekwala  ka 

ụwa nwude ya. Maka na onye ọbụla ụwa 

nwudere  na  mgba  atọla.  Onye  ahụ 

atọkịrịla. Nkuli na-abụ ọgụ na mgba. Onye 

ahụ  mechagodu  wee  kulie,  ọ  gaghị 

enwetakwa onwe ya ọzọ. Onwe onye ahụ 

ga-agbarịrị ya gharịị. Ihu ya na azụ ya ga-

adịrịrị ya ka mma abụọ dị be onye ụbịam. 

Nke dị nkọ enweghị isi. Nke nwekwaranụ 

isi adịghị nkọ.

Ndị be Iroọha esila n’ahịa akara na 

akamụ ahụ ha na-ere were gosipụta na ha 

achọghị  ka  ụwa nwude ha na  mgba.  Ha 

egosila ụwa n’ezie, na ọ na-abụ eze nchi 

fọgodu otu, na nchi ga na-ata nri. Maka na 

ọ bụ onye chịliri aka elu bụ onye e meriri 

emeri.  Onye kee ajị  n’ume,  o meruo ihe 

n’isi.  N’ihi  na  ọ  bụ  onye  nọruru  na 

mgbede na-eso were rie nri abalị. Maka na 

onye  ọbụla  gakatara  ije  were  lawa  azụ 

matakwa na ọ bụghị naanị  na o jụla ihu 

kama na ije nke ọ gara aga alaala ya n’iyi. 

Nlaghachi azụ onye ahụ laghachiri egosila 

na azụ emeriela ihu. Onye ọbụla nọ ndụ 

n’ụwa  a  ekwesịghịkwa  ka  azụ  ya  merie 

ihu  ya.  Maka  na mgbe ọbụla  azụ meriri 

ihu, a mara na a wụsala ọwa n’ihi na ụzọ 

echiela.  Ụzọ chie,  ije  akwụsị.  Ije  kwụsị, 

ịla azụ eturu ugo. Mana, kama ịla azụ ga-

eturu  ugo,  ịga  n’ihu  chie  eze  ma  gbara 

owuru n’ọkpa.

Mee elu, mee ala, ihu ka azụ maka 

na ihu kwọ nwa n’azụ ma na-azakwa oku 

a  na-akpọ ya.  Mana,  azụ  azụchaala  ahịa 

nke ya, zachaa ebe niile ma chaa n’akụkọ. 

N’ezie, ndị be Iroọha sooro ihu wee hapụ 

azụ. Ha maara na onye ọbụla hapụrụ ihu 

wee gbakwuru azụ, na ụwa onye ahụ ga-

adịrị  ka  ụwa  agadi  nwanyị.  Mana,  onye 

ọbụla  gbakwuru  ihu  ga  na-enwe 

nchekwube  mgbe  niile  na  ọ  ga-adịrịrị 

mma. N’ihi na ọnọdụ ọjọọ anaghị adịgide. 

O tee aka ọ dị njọ, ọ dịkwa mma maka na 

ụwa  anyị  nọ  n’ime  ya  na-eme  ntụgharị. 

Ndị be Iroọha na-eme ike ha iji were hụ na 

kama  a  ga-eji  ha  were  kọọ  akụkọ  ọchị, 

kama ka e were ha wee maa atụ mmeri, 

ma werekwa ha na-agba ndị ụwa ume. 

ISI NKE IRINAASAA

Ndị  Igbo  tụrụ  ilu  were  sị  na  onye 

ọbụla gọrọ ọgọ n’Asaba ga-amarịrị ka e si 

akpa ụgbọ epeepe. N’ezie, onye ọbụla jụrụ 

azụ  ma  nabata  ihu  ga-abụrịrị  onye  ịta 

ahụhụ na ịgba mbọ ga-eju ahụ niile. Ọ bụ 

eziokwu  na  ịta  ahụhụ  na  ịgba  mbọ  bụ 

nwanne,  mana  ha  abụghị  otu.  Ha  yiri 

onwe ha, mana ha dị iche. Maka na kama 

m ga-ata oke ahụhụ, ka m gbaa oke mbọ. 

N’ihi na ahụhụ ọbụla mmadụ na-ata, uru 

were si na ya na-apụta,  bụ mbọ ka onye 

ahụ na-agba. Mana, mbọ ọbụla mmadụ na-

agba  mana  ọ  naghị  amịta  mkpụrụ  ọbụla 

gosipụtara  na  onye  ahụ  nọ  na  nnukwu 

ahụhụ.

Ndị be Iroọha na-agba nnukwu mbọ 

n’ihi  na  oke  ahụhụ  ha  na-ata  na-amịta 

nnukwu  mkpụrụ.  Ma  nna,  ma  nne,  ma 

ụmụ ha, anyammiri ha ebelatala. Akwa ha 

kwa ụbọchị  ọbụla esila  n’akwa arịrị  pụọ 

ma  banye  n’akwa  ekele  na  kwa  akwa 

arịrịọ. Kwa mgbe ka ha na-ekele Chukwu 

ma na-arịọkwa ya ka O meere ha karịa otu 

Ọ  na-emere  ha  ugbua.  Mgbe  ọbụla  ha 

chetara na ha sizikwa n’alammụọ were na-

alọghachite n’alammadụ, abụ otito ejupụta 

ha n’obi. Ha na-ekpe ekpere mgbe ọbụla 

iji  were  na-egosi  Chineke  na  Ọ  bụ  Ya 

dowere ha ndụ ma na-eduzi ha ụzọ.

Ma Nneọma, ma Adaọra, ma Ejike, 

o nweghịzị onye kwụsịrị ịgụ akwụkwọ. O 

nweghịkwa  onye  n’ime  ha  akwụsịrị  ịgụ 

akwụkwọ. Ha niile gụụrụ akwụkwọ ha na-

aga n’ihu. Ha na-agachikwa akwụkwọ ha 

anya. Ha na-esozikwa na ndị izizi na-akwụ 

ụgwọ  ọbụla  e  kwuru  ka  e  weta 

n’ụlọakwụkwọ  ha.  Akwụkwọ  niile  ha  ji 

agụ akwụkwọ na kwa ndị nke e ji akụziri 

ha ihe n’ụlọakwụkwọ enweghị nke na-akọ 

ha. Ahinze mgbereahịa akara na akamụ. Ọ 

bụrụ na ọ bụghị  mgbereahịa a,  kedụ ihe 

gaara  ịbụ  ọnọdụ  ụmụaka?  Ugbua,  ịgụ 

akwukwo  ka  were  na-anụ  ha  ọkụ  n’obi 

karịa mgbe ahụ ọ bụ naanị nna ha na nne 

ha na-akpata ihe e ji azụ ha.

Kwa  ụtụtụ  ọbụla  na  kwa  mgbede 

ọbụla,  Nneọma  na  Adaọra  zụchaa  ahịa 

lọta, ego dị ọkpụrụkpụ na-esokwa ha were 

na-alọta.  Ụmụaka  abụọ  a  maara  ihe  nke 

ukwu.  Ahụhụ  ụwa  mekwuru  ha,  ha 

nọrọzịa n’ala were na-amata egbe dị ime. 

Ego ole ọbụla ha retara, ha na-esikwa otu 

ahụ ha siri reta ya, were ya nye nna ha na 

nne ha. Ha anaghị ekwe ka mmiri baa ego 

ha  retara ntị. Ihe ọ sọkwara mkpa ego jide 

ha,  ha  anaghị  ele  ego  ha  retara  n’ahịa, 

anya. Otu ahụ ha siri  reta ego ka ha ga-

esikwa nyefee ya n’aka ndị mụtara ha

Ihe ọbụla bụ mkpa ha, ha na-agwa 

ya ndị mụtara ha. Nna ha na nne ha na-

egekwa  ha  ntị  ma  ha  nụ  olu  ha.  Mana, 

n’ihi ụdịrị ọnọdụ ha nọ na ya na kwa ụdịrị 

ahụhụ ha na-ata, ha anaghị achọ ka ha na-

enye  ndị  mụtara  ha  nsogbu.  Ihe  kacha 

were na-echu ha ụra bụ akwukwọ ha. Ndị 

na-ama akwụkwọ n’ime ha achọghị ka ha 

daghachị  azụ  n’akwụkwọ  ha.  Onye  nke 

anaghị ama akwụkwọ chaachaa nọ n’etiti 

ha, chọkwaranụ ka ọ dị ka ibe ya n’ihi na 

nke  m  dị  iche  bụ  ajọ  aha.  Maka  na  o 

kwesịrị  ka  akwụ  soro  ibe  ya  na-agba 

mmanụ. N’ihi na aka ọkụkọ na isi ọkụkọ 

dị n’akwa ọkụkọ. Onye kwe, chi ya ekwe. 

N’ihi na otu onye ahala, ọ bụ chi ya na-

edu ya. Maka otu nwoke ahala, Ikenga ya 

ga-akwụrịrị ọtọ.

Ugbua,  chi  jie  Iroọha  lakpuo,  ụra 

eburu ya. Urenwa dina ala nteta ya abụrụ 

ụtụtụ.  Mkpụrụobi  ha  na-arụzi  ọrụ  otu 

kwesịrịnụ. Echiche ha ebeletala. Mana ihe 

kacha enye ha ọńụ abụghị na ụmụ ha na-

agachi  akwụkwọ  ha  anya.  Kama,  ha 

bụzịkwa ndị ihe ha na-eri anaghịzị akọ ma 

bụrụkwa  ndị  na-akwụchi  ụgwọ  ụlọ  ha, 

anya.  Ọ  bụ  eziokwu  na  ọrịa  na-egbu 

mmadụ  mana  ihe  kacha  edula  mmadụ 

mmụọ  n’oge  atụghị  anya  bụ  echiche. 

Mana, matakwa na echiche nwere nke ka 

ibe ya njọ. Echiche banyere enweghị ihe a 

ga-eri  ka  egbu  mmadụ  ọsọọsọ  karịa 

echiche banyere enweghị ego. Mana onye 

ekwekwala  ka  echiche  ihe  a  ga-eri  na 

echiche ụgwọ ụlọ a ga-akwụ jituo ya ma 

jide ya n’ala. Maka na onye ọbụla echiche 

abụọ  a  jikọrọ  aka  ọnụ  were  dakwasa, 

ọnwụ adịzịa onye dị otu ka okpueze. 

ISI NKE IRINAASATỌ

N’ụwa a anyị nọ n’ime ya, Chukwu 

kere ọnwụ, kee ndụ. Ndụ bụ maka ọnwụ 

Ọnwụ bụrụ maka ndụ. Onye ọbụla nọ ndụ 

n’ụwa a na-anwụ kwa mgbe ọbụla ma na-

etetakwa  kwa  mgbe  ọbụla.  Mana,  ihe 

kacha mkpa n’ụwa bụ onye nwụchaa, ya 

tetakwa.  Maka  na  ibegiri  ndụ  ka  ibegiri 

ọnwụ, mma. N’ihi na onye ọbụla nọ ndụ 

ga-azarịrị  aha  ya  n’ụwa.  Mana  ọnọdụ 

kacha  njọ  n’ụwa  bụ  ọnọdụ  ọ  na-abụ  a 

nwụọ, a gaghịkwa eteta ọzọ. E dozia ihu 

n’ala ili.  Ntụ rula isii.  E dina,  e kpochie 

aja. Onye ọbụla a dọnyere n’ime ili were 

kpochie  aja  abụrụla  onye agaghịkwa aza 

oku ọzọ n’ụwa a ma a kpọọ ya. Maka na 

n’ụwa  a  anyị  nọ  n’ime  ya,  ọ  bụ  onye 

nwụọ, nke ya agaa. Mana, onye nọrọ ndụ, 

ọ  chọta  ihe  ọ  na-achọ.  Maka  na  otu 

ụbọchị, Chukwu ga-echetarịrị onye ahụ.

N’ezie, Iroọha ataala ahụhụ nnukwu 

na Nnewi n’ihi ọdịda ahịa ya dara. Ahịa 

ya daruru ala ma nyụọ ka ọkụ. Ekpere ya 

mgbe niile bụ ka Chineke mee ihe masịrị 

Ya. Kwa ụbọchị ọbụla,  chi foo, ndị ahịa 

mechie, o sorokwa ndị ahịa lọtawa. Ọ bụ 

nkwenye  Iroọha  na  ọrịa  kacha  egbu 

ọsọọsọ bụ ọrịa a na-edinara ala. Maka na 

onye ọrịa jituru n’elu akwa na-arịa ọtụtụ 

ihe. Ọ bụghị nanị ọrịa ahụ ji ya ka ọ na-

arịa. Onye ahụ ga na-arịa ọrịa ahụ na-egbu 

ya  ma  nọdụkwa  n’elu  echiche  ga  na-

agdọgbu ya. Maka na echiche na-eso ọrịa, 

na-aka ọrịa egbu onye o ji.

Ọzọ kwa dị  ka  ibe  ya  bụ na  onye 

ọbụla nsogbu dakwasara, o were kpọchie 

onwe ya n’imeụlọ, onye ahụ ewerela aka 

ya kpọchie ụzọ enyemaka ga-esi bịara ya. 

Maka na onye a maara nwere nsogbu bụ 

onye a na-ahụ anya. Onye ahụ mepee ọnụ, 

a mara ụdịrị nsogbu dakwasara. Maka na 

onye zochie nsogbu, nsogbu adagbuo ya. 

Ụwa anyị nọ n’ime ya dị omimi. O buru 

ibu ma dị ogbu. Onye jụ ụwa, ụwa ajụ ya. 

Mana  onye  ghọta  ụwa,  ụwa  aghọọrọ  ya 

ebe obibi.

Onye ọbụla nọ n’ụwa a kwesịrị ịma 

na o nwere onye dowere ya n’ụwa a ọ nọ 

n’ime ya. Ọnọdụ ọbụla ị hụrụ onwe gị na 

ya,  were ya hanye Chukwu n’aka. Maka 

na Chukwu kere ụwa ma kee ihe niile dị 

n’ime ya maara ọnọdụ ọbụla onye ọbụla 

n’ime anyị nọ na ya.  Ọ bụkwa otu onye 

siri kọwaa onwe ya ka a ga-esi ghọta ya. 

Chukwu na-anụ ekpere ọbụla e ji  ezigbo 

obi na ịkwụba aka ọtọ were kpeere Ya. 

Mana, ọ bụkwa ihe magburu onwe 

ya ka onye na-ekpere Chukwu ma na-arịọ 

Ya  ka  O  gbooro  ya  mkpa  ya  bụrụkwa 

onye na-agbasi mbọ ike. Maka na ọ bụ site 

na mbọ onye na-agba ka Chukwu ga-esi 

were zaa ya ekpere ya ma gbooro ya mkpa 

ya.

Onye  ọbụla  na-ekpe  ekpere  ma 

tụkọọ aka ya na ọkpa ya ọnụ, were hapụ 

inyere  onwe  ya  aka  site  n’iche  ezigbo 

echiche  bnayere  onwe  ya  na  kwa  ịgba 

mbọ iji wee nyere onwe ya aka ọmatakwa 

na ọ na-atụ ekpere  ya  nga.  Ụdịrị  ekpere 

ahụ  na-ada  n’elu  n’elu,  ọ  naghị  eru  ala. 

Mana,  ekpere na  ịgba mbọ bụ enyi  kwọ 

nwa n’azụ. Maka na mgbe ọbụla ọnọdụ dị 

otu ahụ malitere kpawa ike, ọ dị ka onye 

ahụ ọ bịaara o ji ọgwụ. Mba kwa! Ọgwụ 

ọbụla adịghị na ya n’ihi na ọ na-abụ ube 

na ọka jekọọ, eze na ọchị a na-eme.

ISI NKE IRINAITOOLU

Aha nwoke ahụ bụ Adịnta. Adịnta bi 

n’ala bekee. Adịnta bụ onye mgbereahịa. 

Ọ na-esi  ala  bekee were na-ebudata ahịa 

ọbụla ọ  ga-ere, na Naịjirịa. Ọ nweghị ahịa 

ọ bụ ya ka e jiri mara Adịnta kpọmkwem. 

Ahịa ọbụla dị mma ọ hụrụ n’ala bekee ma 

bụrụkwa ahịa  ọ  ga-erepụnwu,  o  buru  ya 

wụchaa  na  Naịjirịa.  Ebe  izizi  ọ  na-agba 

ọkpa ma ọ bata na Naịjirịa bụ na Legọọsụ. 

Ọ  bụkwa  ebe  ahụ  ka  ọ  na-erechapụ 

ngwaahịa ọbụla o buuru bata n’ala anyị.

Ngwaahịa ọbụla  Adịnta  buuru bata 

na Legọsụ anaghị adaru ala. Ndị ahịa na 

Legọọsụ  na-abụsacha  ha  ma  nyekwa  ya 

ego ole ọbụla ngwaahịa ahụ pụtara. Adịnta 

ji ego ma werekwa ego na-achụ ego n’ihi 

na o nweghị otu e siri nwee ego ka o zuoro 

onye nwere ya. Kwa ọnwa ọbụla, Adịnta 

nọ na Legọọsụ. O bughi ụdịrị ngwaahịa a 

bịa n’ọnwa a, o buru ụdịrị ngwaahịa ọzọ 

bịa.  Ngwaahịa  ọbụla  pụtara  ọhụrụ  n’ala 

bekee,  Adịnta  ga-esorịrị  na  ndị  izizi  ga-

ebubata ya na Naịjirịa. Ozigbo ọ na-agba 

ọkpa na Naịjirịa  ka ngwaahịa o bu were 

bata na-agwụ n’ihi na ndịahịa ya na-eche 

ya eche ma chebirikwa ngwaahịa ya.

N’ezie,  Adịnta  akpatala  ego.  O 

nweela  ego.  Mana  ndị  Igbo  sị  na  ọ  bụ 

onye  na-eri  ka  ọ  na-agụ.  Ego  o  nwere 

anaghị ezuru ya iji were na-ebubata ụdịrị 

ngwaahịa dị iche iche ndịahịa ya na-achọ 

na  kwa  ụdịrị  ngwaahịa  dị  iche  iche  ndị 

bekee na-arụpụta ọhụrụ. Mana, ngwaahia 

ọbụla o bubatara na Naịjirịa, ọ na-anatacha 

ego ya tupu ọ laghachi n’ala bekee. Maka 

na ọ bụ ego o retara ka ọ ga-eji budatakwa 

ngwaahịa ọzọ.

N’ezie, ihe a naghị adabacha n’otu e 

siri  chee  ya  ma  chọọ  ya  mgbe  niile.  O 

nwere nnukwu ihe mere Adịnta.  Ihe ahụ 

mere  ya,  ọ  tụghị  anya  na  ọ  ga-eme  ya. 

Kemgbe  ọ  zụwara  ahia,  ụdịrị  ihe  ahụ 

emebeghị  ya.  Gịnị  bụ  ihe  ahụ  mere 

Adịnta? O nwere ngwaahịa Adịnta si ala 

bekee were bubata na Legọọsụ. Ngwaahịa 

ahụ gburu ego mma. Mana, ndịahịa ya na 

Legọọsụ ekweghị eburu ngwaahịa ahụ. Ha 

sịrị  na ọ ga-atọ ha n’aka ma ha buru ya 

n’ihi  na  ọ  gaghị  ekwe  ha  nrepụ.  Na  o 

nweela  onye  bu  ya  ụzọ  bubata  ụdịrị 

ngwaahịa  ahụ.  Ndị  niile  buuru  ya  dowe 

ma n’ọdụahịa ha na akwa na-eme. Ha na-

akwa amakwaara. O kweghị ha nrepụ. Ọ 

bụkwa  otu  ha  siri  zụtachaa  ya  ka  o  siri 

dọrọ  na  nke  ha.   Na  onye  ọbụla  na-

etinyekwa aka na ya bụ ngwaahịa ọzọ bụ 

ọnwụ ya ka ọ na-achọ. Maka na ego onye 

ahụ ji azụ ahịa ga-atọ na ya.

Nnukwu ahụọkụ  dakwasara  Adịnta 

n’ihi na ụkwụ akpọla ya bụ mbe. Mmiri 

amaala ehi n’anya. Mana, ihe ọbụla mere 

n’ụwa  nwerịrị  ụzọ  a  ga-esi  wee  soo  ya. 

Naanị  ihe  e  nweghị  ụzọ a  ga-eji  soo ya 

maọbụ mezie ya bụ ọnwụ. Mgbe Adịnta 

nọ na-echegbu onwe ya banyere ihe ya na 

ahịa  ahụ  ga-eje  ka  o  nwetara  okwu 

ndụmọdụ  na  okwu  nkasiobi.  Okwu 

agbamume.  Ụfọdụ  n’ime  ndị  ahụ  ọ  na-

ebunye  ngwaahịa  na  Legọosụ  kpọrọ  ya 

were gwa ya ka o buru ngwaahịa ya ahụ 

gawa Ọnịcha maọbụ Nnewi. Na ọ bụ ebe 

ahụ ka o nwere ike ịnweta ndị ga-azụpụ ya 

ngwaahịa ahụ. Adịnta nabatakwara ọnụ ha 

gbaziere  ya.  O kwekwara  ha  nkwa na ọ 

ga-eme ihe ha gwara ya.

Mana, e mechara mmadụ naabọ ịzụ 

ahịa doro na ya nke ọma were sị Adịnta, 

“Hapụ ịga Ọnịcha. Atakwala ahụhụ gawa 

Ọnịcha. Buru ngwaahịa ahụ gawa Nnewi 

n’ihi  na  ọ  bụ  na  Nnewi  ka  ị  ga-erepụ 

ngwaahịa ahụ. Ọ bụkwa na Nnewi ka ndị 

ga-azụ nọ. Ọ bụrụkwa na ị buru ngwaahịa 

gị a ruo Ọnịcha, ndị onịcha ga-agwa gị ka 

ị  buru  ya  gawa  Nnewi.  N’ihi  ya,  gawa 

Nnewi,  ị  ga-enweta  ndị  ga-azụpụ  gị  ya. 

Marakwa na  ndị  ọbụla  nwere  ahịa  e  jiri 

mara ha. Ngwaahịa i bu bụ ụdịrị ahịa e jiri 

mara  ndịahịa  Nnewi.  Mụtakwa  na 

ngwaahịa gị bụ ngwaahịa gbasara ihe a na-

anya anya, ihe na-asụpụta anwụrụọkụ na 

kwa igwe e ji eleru nnukwu njinu igweọkụ 

anya.  Gawa  Nnewi  n’ihi  na  ị  ga-erepụ 

ngwaahịa  gị  ebe  ahụ”.  Adịnta  kelere  ha 

nke ọma ma kwekwa ha nkwa na ọ ga-

eburu  ngwaahịa  ahụ  were  gawa  Nnewi 

ozigbo.

ISI NKE IRIABỤỌ

A naghị eji ihe a na-agba na ntị agba 

n’anya.  Maka  na  ọ  bụ  onye  mee  ngwa 

ngwa o meghara ọdachi. Adịnta nọzịkwa 

Nnewi ugbua.  Ya na ngwaahịa ya.  Tupu 

Adịnt  a  esi  Legọọsụ  gbadata  Nnewi,  a 

maara ya atụ mpaghara ebe ọ ga-esi nweta 

ndị  ga-azụpụ  ya  ihe  o  bu  were  bịa.  O 

mekwara ka e si were gwa ya. Ọ kpọkwara 

ndịahịa  ka  ha  bịa  hụ  ngwaahịa  o  buuru 

were chọta ha. Olileanya ya bụ na ha ga-

ekesa  ngwaahịa  ahụ  niile  ma  chọọrọ  ya 

ego  ka  o  were  nwee  ike  laghachikwa 

Legọọsụ.

Mana ihe Adịnta hụrụ abụghị ihe ọ 

tụrụ  anya  ya.  Ike  gwụrụ ya.  Gịnị  mere? 

Ndị  niile  ahụ  ọ  kpọrọ,  o  nweghị  onye 

ọbụla  kwetara  na  ọ  ga-eburu  ngwaahịa 

ahụ. Gịni kpatara nke a? Ha sịrị na ọ ga-

atọ ha n’aka ma ha zụrụ ya. Na ha agaghị 

erepụ  ya.  Na  ụfọdụ  n’ime  ndị  otu  ha 

nwere  ụdịrị  ngwaahịa  ahụ  enweghịzị 

ọnụokwu n’ihi na ego ha ji azụ ahịa tọrọ 

n’ime ya. O nweghị onye na-ajụ ha ma ha 

kpọbara ha akpọba,  ka ha na-ere ha ere. 

Ha gwakwara Adịnta na ngwaahịa ahụ o 

buuru were chọta ha na-akpọchi ego e ji 

azụ ahịa. Na ọ na-esi ezigbo ike tupu  a hụ 

ndị  chọrọ ha.  Na o kwesịghị  ka  mmadụ 

hụchaa isi were je kpuo ya.

Ndị  niile  ahụ  Adịnta  kpọrọ 

hapụkwara  Adịnta  na  ngwaahịa  ya  ma 

laghachichaa  n’ọdụahịa  ha.  N’ezie, 

ndịahịa anaghị eji ọsọọsọ azụrụ ngwaahịa 

ha  agaghị  erepụ  ngwangwa.  Maka  na 

echiche  onyeahịa  ọbụla  bụ uru.  Ọ naghị 

achọ  ka  o  were  uche  ya  cheta  ọghọm. 

Ngwaahịa  ọbụla  bịakwutere  onyeahịa,  ọ 

ga-ewere anya ya ozigbo kee ihe dị n’ofe. 

Ọ ga-akwụrụ ọtọ tụlee ma mata otu uru dị 

na  ya  ha,  na  kwa  ọghọm  dị  n’ime  ya. 

Ọghọm  karịa  uru,  ọ  gbafuo.  Mana  uru 

karịa  ọghọm  o  were  nwayọọ  zụrụ 

ngwaahịa  ahụ.  Mana  ọ  bụrụ  na  ọghọm 

adịghị  na  ya  bụ  ngwaahịa,  ọ  chọọ  ka  o 

bukọrọ ngwaahịa  ahụ naanị  ya.  Ọ gaghị 

achọ ka onye ọzọ tinye isi.

N’ezie, obi agbaala Adịnta njọ. Obi 

adịghịzi ya mma. Mwute jupụtara ya obi. 

Ngwaahịa ya ahụ ataala ya nnukwu ahụhụ. 

Ndịahịa  ya  na  Legọọsụ  jụrụ  ya  na 

ngwaahịa ya ahụ. Ndị nke Nnewi jụkwuo 

ya.  Ụwa  adịla  ya  ka  abalị.  Ọchịchịrị 

ejupụtala  ya  anya.  Ọ  maghịzi  ihe  ọ  ga-

eme. Ihe kacha ewute ya abụghị naanị na o 

nweghị onyeahịa chọrọ ịzụrụ ngwaahịa ya. 

Kama na ọ bụ otu o si ata ahụhụ were na-

ebugharị  ngwaahịa  ahụ  dị  ka  mmadụ  ji 

ụdọ were na-adọkpụgharị  enyi.  Ọzọ kwa 

bụkwa ego ọ na-akwụ iji were na-ebugharị 

ya bụ ngwaahịa. Ego buru nnukwu ibu. Ọ 

bụghị naanị ndị a. Kedụkwanụ maka ebe ọ 

dọwara ngwaahịa ndị ahụ? Ọ na-akwụkwa 

nnukwu  ụgwọ  ebe  ahụ  ma  na-akwụkwa 

ndị na-eledo ha, nnukwu ụgwọ.

ISI NKE IRIABỤỌ NA OTU

Ugbua, ụzọ Adịnta si ala be nna ya 

agbaala  mkpị  anọ.  O maghịzikwa nke  ọ 

ga-eso ka o were jeruo ebe ọ na-eje. Maka 

na ọ bụrụ na ọ kpachapụghị anya, o jefio 

ụzọ,  jefuo  ma  fuo.  Igbu  ichi  eruola 

n’ọdụanya.  Ihe  Adịnta  chọziri  ugbua  bụ 

onye  mgbaziọnụ.  Maka  na  ọ  bụrụ  na  ọ 

maghị were gbaa ya bụ mgba, azụ ya eruo 

ala.  Ọ kpọrọ  otu  onye  kacha  were  bụrụ 

okenye n’ime ndịahịa ahụ ọ kpoburu were 

rịo ya ka o soro ya tụta aro ihe ọ ga-eme. 

Aha nwoke ahụ bụ Nnadozie.

Nnadozie gwara ya na ihe ọ ga-eme 

bụ na ọ ga-achọ ndị ọ ga-ebunye ngwaahịa 

ndị ahụ ma laghachikwa n’ebe o siri bịa. 

Mgbe ọbụla ha jiri ree ha, ọ bịa were ego 

ya. Ọ bụrụkwanụ na ọ gaghị abịanwụ, ha 

akwụnyere ya ego ya n’ụlọego. Mana, na 

ihe ọ chọrọ ka ọ mata bụ na ngwaahịa ahụ 

abụghịkwa nke a na-erepụ ọsọọsọ. Ụfọdụ 

ndị nwere ya na-akwa amakwaara ugbua 

n’ihi na ọ tọrọ ha n’aka. Adịnta mekwara 

ihe  Nnadozie  gwara  ya  mee.  Maka  na 

onye ọbụla ọrịa jisi ike na-ańụ ụdịrị ọgwụ 

ọbụla a sịrị ya ńụọ ka o were mara ma ọ 

ga-agbake.

N’ezie,  Adịnta  chọrọ  ibepụta  anya 

mmiri.  Atụmatụ  ahụ  agaghịzi  ka  ya  na 

Nnadozie  si  were  chee.  Ndịahịa  niile 

Adịnta na Nnadozie kpọrọ enweghị onye 

kwere na ọ ga-eburu ngwaahịa ahụ n’aka. 

Ha kwuru na ọ gaghị ekwe ha nrepụ. Na 

ahịa  mmadụ  na-azụta  bụ  ahịa  ọ  ga-

erepụnwu. Na ngwaahịa ahụ ga-ekowe ha 

obi  n’elu.  Na  ihe  kacha  mma n’ụwa  bụ 

onye ebughị ibu ka ọ harakwa ka ọ habu. 

Ọ bụzị ugbua ka Adịnta ji were ghọta na ọ 

bụ isiụkwa ka o bu. Maka na onye ọbụla 

butere  isiụkwa  butere  ahụhụ.  Ahụhụ 

ezuola Adịnta ahụ ugbua. Naanị ihe ọ na-

ekpezi ekpere ya bụ onye ga-ekweta were 

napụ ya ngwaahịa ahụ. Mgbe ọbụla onye 

ahụ jiri  ree  ha  o  nye  ya  ego.  Onye  ahụ 

ereghịkwanụ, nsogbu ọbụla adịghị. Mkpa 

ya ugbua bụ onye ọ ga-ahanye ngwaahịa 

ndị ahụ n’aka ma laghachikwa ala bekee 

ebe o bi.

Adịnta gwara Nnadozie ka ọ hapụrụ 

ya  ngwaahịa  ndị  ahụ ka ọ were  nwayọọ 

chọwa ndị  ga-azụ ha.  Mgbe ọbụla  o jiri 

ree ha ka ọ bịa were ego ya. Nnadozie jụrụ 

ma jụwaa isi n’ihi na ọ sị na ngwaahịa ndị 

nke o nwere n’ọdụahịa ya na-awa isi. Na 

njọahịa karịrị. Ahịa anaghịzị aga aga otu o 

sibu  aga  na  mbụ.  Ebe  niile  kpọchichara 

akpọchi. Na ọ bụrụ na o kweta ya ma buru 

ngwaahịa  ndị  ahụ,  echiche a  ga-echegbu 

ya.  Na  ngwaahịa  dị  n’ọdụahịa  ya  ndị 

maadụ  hapụụrụ  ya  ka  o  ree,  dị  nnukwu 

n’ọdụahịa ya. Ọ dịghị mma ka ọnụ tawa 

ihe ga-agbọwa nti.

ISI NKE IRIABỤỌ  NA ABỤỌ

Adịnta  mechara were  rịo Nnadozie 

ka  o  nyere  ya  aka  were  chọta  ezigbo 

mmadụ  n’ime  ndị  otu  ha  ọ  ga-ahanye 

ngwaahịa ndị ahụ n’aka ka o were nwee 

ike laghachikwa ebe o siri bịa. Ndị Igbo sị 

na  ọ  na-abụ  a  taa  pịa,  uche  agbaa 

nwatakịrị  n’ọsụkwụ  akwụ.  Onye  bịara 

Nnadozie  n’obi  bụ  Iroọha.  Nnadozie 

maara  Iroọha  nke  ọma.  Ọ  makwa  na 

Iroọha  bụ  ezigbo  mmadụ  ma  bụrụkwa 

onye  ya  na  mmadụ  na-emekọ  ihe.  Ọ 

makwa  na  ahịa  Iroọha  daruru  ala.  Na 

Iroọha nọzị nkịtị na Nnewi. Ọ bụrụ na a 

rịọ  Iroọha  o  kweta,  Adịnta  ekelee 

Chukwu.

Nnadozie kpọọrọ Adịnta were chọrọ 

Iroọha gawa n’ọdụahịa  ya.  Ka ha batara 

n’ọdụahịa Iroọha, Iroọha nabatara ha nke 

ọma ma kelee ha. Iroọha maara Nnadozie 

nke ọma n’ihi na nwanne enwe bụ edi. Ka 

ha gwachara Iroọha ihe ha ji maka ya were 

bịa,  Iroọha  were  sị  ha  na  tupu ọ saa  ha 

okwu na  ọ  ga-ejegodu  hụ  ngwaahịa  ndị 

ahụ. Ka Iroọha hụchara ngwaahịa ndị ahụ 

n’ebe a dọwara ha, ọ dụrụ n’ubu ma kwee 

n’isi.  Ihe ọ na-adụrụ n’ubu bụ maka otu 

ngwaahịa  ahụ  ha  n’ibu  na  kwa  ụdịrị 

ngwaahịa  o  bu.  Ngwaahịa  enweghị 

onyeahịa.  Ihe  ọ na-ekwere  n’isi  bụ na  o 

nwere ike ịnabata ihe e ji  maka ya were 

chọta ya.

N’ezie, mmanya ka a na-ańuchitere 

diochi. A naghị adachitere ya n’elu. Iroọha 

kọwaara Adịnta onye ọ bụ. Ọ gwakwara 

ya na ọ bụ onye Mbutu. O mechaa were sị 

Adịnta, “Ọ na-adị mma ka a kpaa nke ọma 

tupu a rahụ n’ute. Aga m ekweta n’ihe unu 

bịara rịo m ma ọ bụrụ na ị ga-ekweta n’ihe 

m ga-agwa gị.” Adịnta were sị ya na ihe 

ọbụla  o  kwuru  na  ọ  ga-ekweta.  Iroọha 

were sị ya, “Irepụ ngwaahịa ndị a siri ike. 

Mana,  aga  m agbalị  otu  ọbụla  m nwere 

ike. Matakwa na ọ bụ ọnwa ọbụla maọbụ 

afọ ọbụla e ijri  ree ya,  ị  were ego gị.  Ọ 

bụrụkwanụ  na  m  repughị  ya,  ị  bịa 

burukwa ya. Ọzọ kwa bụ na aga m achọ 

ebe a ga-adọwa ha. Ị ga-ewetakwa ego a 

ga-akwụ  maka  ebe  ahụ.  Ọ  bụrụ  na  m 

renwuo ha, ihe ọbụla dịzị gị mma, ị nye 

m.”

Okwu  ọma  enweghị  ọsịsa.  Adịnta 

kwetara n’ihe niile Iroọha kwuru. O jikwa 

obi  ọcha  were  kelee  Iroọha  n’ihi  na  ọ 

maghị  na  o  nwere  onye  ga-anapụ  ya 

ngwaahịa ahụ. o kelekwara Nnadozie nke 

ukwu. O mere ka Iroọha siri kwuo. Mana 

tupu o si Nnewi lawa, o nyekwara Iroọha 

na Nnadozie ego iji were gosi ha obi ụtọ o 

nwere.  Tupu  Adịnta  alawa,  ọ  kọwaara 

Iroọha na Nnadozie onwe ya nke ọma. O 

nyekwara  ha  akara  foonu  ya  na  kwa 

adreesị ebe o bi n’ala bekee.

90



ISI NKE IRIABỤỌ NA ATỌ

Ha  dị  ụmụnwoke  atọ.  Ha  si  Bini 

were bịa. Ha biara Nnewi ka ha zụta ihe 

ha  ji  arụ  otu  nnukwu  ụlọakụ  na  Bini. 

Ozigbo ha batara na n’ahịa Nnewi, onye 

izizi ha hụrụ bụ Iroọha. Oge Iroọha jụrụ 

ha ihe ha na-achọ ịzụta, ha gwara ya. Ha 

gwakwara ya na ihe ha jiri chọrọ ihe ndị 

ahụ bịawa n’ahịa Nnewi bụ na a gwara ha 

na ọ bụ n’ahịa Nnewi ka ha ga-enwetakwa 

ihe  ndị  ahụ  ha  chọrọ  ma  nwetakwa  ndị 

ezigbo ha. Ha rịọrọ Iroọha ka o nyere ha 

aka chọta ebe ha ga-azụta ihe ndị ahụ.

Iroọha nabatara arịrịọ ha rịorọ ya ma 

kwekwa ha nkwa na ha ga-enweta ihe ndị 

ahụ ha chọrọ n’ụdị kacha mma. O duuru 

ha were gaa n’ọdụahịa ya. Ka ha rutere, o 

nyere  ha  oche  ha  nọdụ  ala.  Ozigbo  ha 

nọdụchara ala, Iroọha were gwa ha ka ha 

kọwaara ya nke ọma otu ihe ndị  ahụ ha 

chọrọ  ga-adị.  Ka  ha  kọwachaara  ya 

Iroọha,  Iroọha  were  kwee  n’isi  n’ihi  na 

ọnwụ egbuola ka e si were rụọ aka. Maka 

na  onyemmụọ  na-aga  were  na-achọ  isi 

mmadụ,  o  were  pụta  n’ụzọ  wee  hụ  ozu 

mmadụ,  o  were  sị  na  ije  ebeerela  ya 

nkenke.  Ihe  niile  ahụ  ha  kọwara,  ha  ji 

maka ha were bịawa ahịa Nnewi, bụkwa 

ihe  ndị  ahụ Adịnta  hapụụrụ Iroọha ka  o 

reere  ya.  Mana,  ọ  dibeghị  Iroọha  ka  ihe 

ahụ  ọ  na-anụ  ma  ha  bụkwa  eziokwu. 

Naanị  ihe  ọ  na-ekwu  n’ime  obi  ya  bụ 

“Chineke ka ebumnuche Gị mezuo.”

Ka e mechara, Iroọha were gwa ha 

ka ha sowe ya ka ọ gaa gosi ha ihe ndị ahụ 

ha  chọrọ ka  ha  lelee  ma marakwa ma ọ 

bụkwa ụdịrị ihe ndị ha chọrọ. Ka ha rutere 

n’ebe  ha  na-aga,  Iroọha  gosiri  ha 

ngwaahịa ndị ahụ Adịnta bunyere ya ka o 

reere ya.  Ka ụmụnwoke atọ ahụ hụchara 

ihe Iroọha gosiri ha, ha nwere nnukwu ọńụ 

ma werekwa obi  ụtọ makụọ Iroọha n’ihi 

na  ihe  o gosiri  ha  bụ ihe  ndị  ha  chọọrọ 

were bịa n’ahịa Nnewi.

Ihe  kacha  were  bụrụ  obi  ụtọ  ha 

ozigbo  ha  hụrụ  ihe  ndị  ahụ  bụ  na  ha 

amaghị  na  ha  ga-ahụ  ha  ma  hụkwa 

ọkpọkọpị ha. O teela ha jiri chọwa ha. Ha 

agaala ebe dị iche iche na Naịjịrịa ebe ha 

na-achọ otu ha ga-esi zụta ihe ndị ahụ. Ọ 

bụ oge ha chọgharịchara ha na Legọọsụ ka 

otu onye gwara ha ka ha chọrọ ha bịawa 

na  Nnewi.  Chukwu  emeerela  ha  amara. 

Ihe  niile  ahụ  ha  na-achọgharị  n’uko  elu 

kemgbe, na ha ahụla ya n’uko ala. Ka ha 

na-ekele Chukwu ka Iroọha jikwa ime obi 

ya  were  obi  ọcha  na  obi  ụtọ  were 

makụdosịa Chukwu ike ma na-arịọkwa Ya 

ka O meruoro ya bụ amara n’isi.

Iroọha  na  ụmụnwoke  atọ  ahụ 

malitere kwuwe maka ego ole ọ ga-ere na 

kwa ego ole ha ga-azụ ihe ndị ahụ. Ozigbo 

ha kwebiri ya ọnụ, ha gara n’ụgbọala ha 

jiri wee bịa ga buputa ego ma buru ego ole 

ahụ ha na Iroọha kwubiri n’isi  ngwaahịa 

ndị ahụ, kwụọ ya Iroọha. Oge ha bunyere 

Iroọha ego ahụ, ha na Iroọha sokwa were 

gụọ ya iji were hụ na ego ha bunyere ya 

maka ihe ha zụrụ ya zuru ezu. Ozigbo ha 

gụchara  ego  ahụ,  ha  were  kwee  n’isi, 

Iroọha kwekwuo n’isi. Ego zuru ezu. Ndị 

gụrụ ya gụzuru ya agụzụ. N’ezie, Chineke 

ọ bụ otu a ka Ị dị!

Iroọha rịorọ ha ka ha were ụgbọala 

ha buje ya na ego ahụ, n’ụlọego ka ọ gaa 

kwunye ya n’ọbaego ya. N’ezie, ego a na-

ekwu maka ya ebuka. Ọ bụghị ụdịrị  ego 

ahụ na-esekpụ n’aka kama ọ bụ ụdịrị ego a 

na-ebu n’isi. Mana onye ọbụla kachiri ntị 

buru ụdịrị ego a n’isi, ego ahụ anyijie ya 

olu. N’ihi nke a, ọ bụ ụgbọala ahụ si Bini 

buuru  ya  bịa  Nnewi  kwesịkwara  ka  o 

burukwa ya gaa n’ụlọego ka ọ gaa ebe ahụ 

nọdụ were na-ezu ike tutuu wee ruo mgbe 

onye ọ chọtara ga-achọrọ ya were bịa.

Ụmụnwoke  atọ  ahụ  meere  Iroọha 

ihe ọ rịora ha. Ha buuru ya gaa n’ụlọego 

ebe ọ na-etinye ma na-ewerekwa ego. Ha 

cheere ya, ọ dọnye ego ahụ. Ozigbo ha na 

Iroọha  lọghachitere  n’ime  ahịa,  Iroọha 

nyeere  ha  aka  ha  were  chọta  nnukwu 

ụgbọala  na-ebu  ụdịrị  nnukwu  ngwaahịa 

ahụ na kwa nke na-adọnye ụdịrị ibu ahụ 

n’ụgbọala. Ka a dọnyechara ihe ndị ahụ na 

nnukwu  ụgbọala  ahụ,  ha  kelere  Iroọha. 

Iroọha keleekwa ha.  N’egbughị oge ọzọ, 

ma ha ma ihe ndị ahụ ha zụrụ do ihu na 

Bini.

ISI NKE IRIABỤỌ NA ANỌ

Iroọha  akọghịrị  ndị  be  ya  ihe 

merenụ tutuu  o  mekwaa  otu  ọnwa.  Gịnị 

kpatara  nke a?  Ọ dịbeghị  ya  ka  ihe  ahụ 

merenụ ọ bụ eziokwu. Tupu ọ gbaa ama 

mmọnwụ, ọ chọrọ ka ahịa ahụ o rere jụọ 

oyi,  ego  ahụ  o  sikwa  na  ya  were  reta 

ajụkwuo oyi. Na ọ mabeghị ma ndị ahụ ọ 

ga-ebughachitekwara ya ihe ndị ahụ azụ. 

Maka na ọkụkọ sị na ọ na-atụgbu atụgbu 

tupu o lowe.

Oge  Iroọha  hụrụ  na  ya  bụ  mmiri 

zoronụ  edebala  n’ime  ala,  o  wee  kọọrọ 

nwunye ya bụ Urenwa ka Chukwu si were 

hichaa  ya  anyammiri  ma  bulie  ya  elu. 

Naanị  uru  Iroọha  nwetara  n’ahịa  ahụ  o 

rere karịrị isiego ahịa. Uru o jiri ree ahịa 

ndị ahụ karịrị ego ole Adịnta gwara ya ree 

ha. Iroọha mechara were kpọọ Adịnta na 

foonu ma gwakwa ya na o reela ngwaahịa 

ndị  ahụ.  Adịnta  ekwetaghị  n’ihe  ọ  na-

agwa ya n’ihi na Adịnta ewerela ngwaahịa 

ndị ahụ dị ka ngwaahịa ghọrọ ahịa. Mana, 

mgbe o jiri kweta n’ihe Iroọha gwara ya 

bụ mgbe ọ gwara ya na ihe ahụ ọ gwara ya 

ree ha ka o rere ha. Ọ gwakwara Adịnta na 

ọ na-akwado ka ọ gaa kwụnyere ya ego ya 

n’ọbaego ya n’ụlọego ya.

N’ihi  obi  ụtọ,  Adịnta  were  gwa 

Iroọha ka o kee ego ahụ o retara ụzọ iri, o 

were  ụzọ  abụọ,  ọ  kwụnyeziara  ya  ụzọ 

asatọ n’ọbaego ya. Ọ gwara Iroọha na ọ 

maghị otu ọ ga-esi  were kelee ya.  Ekele 

ọbụla  ọ  ga-ekele  ya  ga-adịgodu  mgbe  ọ 

batara na Naijirịa. N’oge e teghị aka, na ọ 

ga-abata.  Iroọha  mekwaara  ihe  Adịnta 

gwara ya mee.  Ka o kechara ego ahụ, o 

were nke ya ma kwụnyekwara Adịnta nke 

ya n’ọbaego ya n’ụlọego ya.

Iroọha  na  nwunye  ya  mechikwara 

ahụ  ma  mee  ka  o  nweghị  ihe  ọbụla 

merenụ. Maka na ọ na-adị mma ka a hapụ 

iri  ihe n’ọkụ, ka a hapụ ya ka ọ jụọ oyi 

tupu e ribe ya. N’ihi na onye ọbụla na-eri 

nri dị ọkụ na-eghebe ọnụ oghe. Naanị ha 

abụọ ma ihe Chukwu meere ezinaụlọ ha. 

Iroọha na nwunye ya, kwa mgbe ọbụla ha 

na ụmụ ha na-enye Chukwu ekele. Maka 

na ọ na-adị mma ka e too onye mere ọgọ 

ka o were nwee ike mee ọzọ. N’ihi na ọ bụ 

ụzọ dị mma a gaa ya ugboro abụọ. Onye 

echefukwala  Chukwu n’ihi  na  o  nweghị 

onye Chukwu na-echefu.

ISI NKE IRIABỤỌ NA ISE

Ndị  Igbo  sị  na  ọ  na-abụ  a  gawa 

agawa, a kọrọ Eze. A lawakwanụ alawa, a 

kọkwara  Eze.  Iroọha  na  nwunye  ya  bụ 

Urenwa mechara kọọrọ ụmụ ha maka ihe 

ọma  kacha  ihe  ọma  ha  atụghị  anya  ya, 

Chukwu meere  ha.  Ka ha kọchaara ụmụ 

ha  ihe  ahụ  niile,  ụdịrị  ọńụ  Nneọma, 

Adaọra  na  Ejike  nwere  ụbọchị  ahụ 

enwebeghị oyiri. Obi ụtọ tọpụrụ ha ọgọdọ 

n’ukwu ma yịa ha ara. Ha niile, onye bilie, 

ọ makụọ ibe ya. Ka ha na-eme nke a ka 

anyammiri jupụtara ha anya. Ha na akwa 

na-eme.  Nna  ha  na  nne  ha  mechaa 

sorokwuo ha bewe akwa. Akwa gịnị ka ha 

na-ebe? Akwa ọńụ! Akwa obi ụtọ!! Akwa 

obi  ọcha!!!  Gịnị  kwanụ  na-etipụ  ha 

anyammiri n’anya? Mmeso ọma Chineke 

n’ebe  ha  nọ!  Amara  Chukwu  n’isi  ha. 

Ebere Chukwu na ndụ ha. Ọmaricha ụzọ 

Chineke  si  were  zaa  ha  ekpere  ha.  Ka 

Chukwu siri  gosi  ha  n’ezie  na  ọ  bụ  Ya 

nwe ụwa ma nwerekwa mmadụ nọ n’ime 

ya. Ka Chukwu siri gosi ha na ọ bụ Ya na-

eke, onye O kenyere, onye ahụ erie. Onye 

O kenyeghị, onye ahụ eburu ọnụ.

N’ezie,  ego  anaghị  ezo  ezo.  Onye 

ejibughị  ego mechaa jide ego, a  na-ama. 

Ego bata mmadụ n’aka, a ga-amarịrị. Ego 

sikwanụ n’aka onye jibu ya were pụọ,  a 

na-amata.  O  nwekwaanụ  otu  ego  siri 

lakwute onye na-enweghị ya, ndị ụwa ga-

amatarịrị na onye dị otu ahụ atụtala abụba 

ugo.  Mana,  e  nwee  otu  ego  siri  were 

gbanarị  onye  ha  abụọ  yibu  n’ọsọ,  a  ga-

amarịrị na ọ bụghịkwa ebe ahụ e tinyere 

anya mmọnwụ ka mmọnwụ sizi ahụ ụzọ. 

Ndị anya ruru ala ga-amatakwa ozigbo na 

ya bụ mmọnwụ adaala ada ma daruo ala. 

N’ihi ya, na akpaajị gbazi ọtọ maka na a 

tụchapụchaala  akpụkpụ  dị  na  ya.  Onye 

nwere ego na-eme ihe ego mgbe niile, ma 

na-achọkwa  ihe  ego  ọ  ga  na-eme  kwa 

mgbe. Mana, onye ego gbaara ọsọ, okwu 

ọbụla banyere ime ihe ego na-amapụ ụdịrị 

onye ahụ obi.

Iji  were  kwuo  eziokwu,  Iroọha 

nwere nnukwu ego ugbua. O ji ego na-esi 

isi. Ọ nọzị n’ikpo ego ugbua. Ego o si na 

mgbereahịa ahụ o mere were nweta karịrị 

ego  niile  ọ  kpatara  na  kwa  ihe  niile  o 

nwere kemgbe nna ya na nne ya jiri mụọ 

ya,  mmaji  kwuru mmaji.  Onye hụrụ ego 

ahụ ebe a dọwara ya  n’ụlọego ebe ọ nọ 

were  na-ekuli  ume  elu  ma na-ekutu  ala, 

na-aza  isi  ma  na-esikwa  ndụ  ndụ,  ga-

amata n’ezie na mmọnwụ nwere nke na-

aka ibe ya ogologo.

Iroọha na Urenwa bụ di na nwunye 

maara  ihe  nke  ọma.  Ahụhụ  ụwa  were 

mekwuo ha,  ha  were  mawanyekwuo  ihe 

na nke ha maara. Otu ahụ kwa ka o siri dị 

n’ebe ụmụaka atọ ahụ ha mụtara nọ. Ụmụ 

ha atọ ahụ na-eji anya agba izu ma were 

ikuanya zụọ okwe. Okenye maara ihe nọrọ 

n’etiti  ha,  ha na-eji  anya ree ya ma nara 

ego ya. Ọ bụ eziokwu na ha maara ihe ka 

nna ha na nne ha, mana ahụhụ ụwa mere 

ha, ha nọrọ na nwata were chaa isi awọ. Ọ 

bụ  eziokwu  na  ihe  adịrịla  nna  ha  ma 

dịkwuoro ha mma, mana o nweghị ihe ga-

eme ka i si ebe ha nọ were chọpụta na nna 

ha nọbụ n’ala ọkpọkọrọ nọzịkwa n’oche. 

Iroọha na nwunye ya na-ebikwa ndụ ha ka 

ha  sibu  ebi  n’ihi  na  ha  achọghị  ka  ụwa 

mata  na  ego  batara  na  be  ha  ugbua  na-

achọ ka ọ dagbuo ha.

Mana, matakwa na a naghị ekpuchi 

ọnwa  aka.  Maka  na  ọ  bụrụ  na  ama  ehi 

agbaghị n’izu, ọ gbaa n’ọnwa. Ihe ọma na-

ede ude ọma, mana ihe ọjọọ ka ọ na-abụ a 

nụ a fịọchie ntị. Otu ọ masịrị mmiri ya siri 

zoo,  ala  anyị  zọdoro  ọkpa  ga-amarịrị. 

Maka na ebe e si amata obi ụtọ nkịta bụ 

site  n’ọdụ  ya.  Mgbe  ọbụla  ọdụ  nkịta 

megharịwara,  a  mara  na  obi  dị  ya  ụtọ. 

N’ihi  na  ọ bụ ihu nwata  na-akọwa ụdịrị 

aha a ga-agụ ya.

ISI NKE IRIABỤỌ NA ISII

N’ezie, ọ bụrụ na a kpata ego e righị 

ya eri, obi anaghị adị ego mma. Maka na 

ụtọ ego bụ iji ya were na-edozi ọnọdụ. Ihe 

ego chọkwaranụ mgbe niile bụ ka a hapụ 

ya ka ọ rụọ ihe ọ bịara. Ego anaghị achọ 

ka e kechie ya tọgbọ. Ọ bụrụ na i kee ya 

agbụ ma tọgbọ ya, mgbe ọbụla i mechara 

were tọghepụ agbụ ahụ i kere ya, o nwere 

ike ọ gbanahụ gị n’ọsọ. Ị chụwakwanụ ya, 

o were ike wufere gị n’ọsọ.

Ihe izizi Iroọha ji ego ya were mee 

bụ na ọ gara chọta ezigbo flaatị, dozie ya 

nke ọma, ya na ndị be ya kwafere ebe ahụ. 

Ọ gbara mbọ were hụ na ihe niile e ji ebi 

ndụ ọgbaraọhụrụ jupụtara na flaatị ahụ. O 

ji obi ya niiile mee nke a n’ihi na ọ sị na o 

kwesịrị  ka  ya  na  nwunye ya na  ụmụ ha 

mụtara rachatụkwanụ ụtụ. N’ihi na o teela 

ha  tawara  akịilu.  N’ezie,  ọgaranya 

amalitela!  Onye  ube  ruoro  kwesịrị  ka  ọ 

rachaa  ube  n’ihi  na  a  naghị  abịa  ụwa  a 

ugboro naabọ. Ụwa ọzọ mmadụ nwere ike 

ịbịa bụ ịlọ ụwa. Marakwa na ịbịa ụwa dị 

iche n’ịlọ ụwa n’ihi na di izizi bụ di, nke 

abụọ bụ ndidi.

N’eziokwu,  a  naghị  amụ  ime 

ọgaranya  amụ.  Onye  ọbụla  ihe  e  ji  eme 

ọgaranya  batara  aka  na-amalite  mewe 

ọgaranya. Ọ bụ eziokwu na ụbịam na-eme 

mmadụ onye ahụ agaghịzi ama aka nri ya 

na  aka ekpe ya.  Onye ahụ ewere  ihu ya 

wee  mere  azụ  ya.  Mana,  onye  ụbịam 

mechaa bụrụ ọgaranya, o gosi n’ezie na o 

nweghị onye ihe ọma sọrọ nsọ. Onye dị 

otu a ga-emekwa ka ndị mmadụ mata na 

ihe  ahụ  ikwu  maara,  na  ibe  makwaara 

maka ya.

Iroọha  gara  n’otu  ọdụahị  ụgbọala 

ọhụrụ na Nnewi wee ga chịpụta ọpiachara 

ụgbọala  ntụoyi  abụọ.  O  buru  otu  ma 

bunyekwa nwunye ya otu. Ya na nwunye 

ya  mụkwara ka  e  si  anya  ụgbọala  n’aka 

ọkụ, n’aka ọkụ. Nwantakịrị oge, ha abụọ 

bụrụzịa ndị ji ụgbọala ntụoyi were na-achọ 

ụwa mma, ma were ha na-enyere ndụ ha 

aka.. Maka na ụwa achọghị ntụkwụba ọnụ. 

Ihe  ụwa  chọrọ  bụ  egwu  na  amụ.  Ndị 

maara  Iroọha  na  Nnewi  ekwetaghị  n’ihe 

ha na-ahụ. Ha amataghị otu Iroọha nọbụ 

n’ala na-aracha akpana ọkụkụ siri nọrọzịa 

n’elu were na-arachazi ube e ruru n’ọkụ. 

Mana,  ha  maara  na  ọ  nweghị  ihe  nyịrị 

Chukwu  imere  ndị  nke  Ya  na  ndị 

kwenyere na Ya ma bụrụkwa ndị Ọ hụrụ 

n’anya.

Iroọha  sikwa  n’ụlọakwụkwọ  ebe  a 

na-ekpo  aja  igwugwu  were  ga  kpọpụta 

ụmụ ya ma tinyezịa ha n’ụlọakwụkwọ ebe 

a na-eji ụgbọala ebuje ụmụaka akwụkwọ. 

Nneọma, Adaọra na Ejike wee bụrụzịa ndị 

na-agụzị akwụkwọ ebe e ji  achichabekee 

na mmanya ọtọbịrịbịrị a na-amị amị, were 

na-anabata  ehihie.  Kwa  ụtụtụ  ụbọchị 

akwụkwọ  ọbụla,  ọ  bụ  nne  ha  na-eji 

ụgbọala  ntụoyi  ya  were  na-ebuje  ha 

akwụkwọ,  ma  na-ebulatakwa  ha,  ma  ha 

gbasaa n’oge ehihie. N’ezie, ụwa dị mma 

a  nọkata  ka  a  nọgharịa  n’ihi  na  ndụ  dị 

mma na-adị ndụ mana ndụ, dị njọ na-akpọ 

nkụ ma na-adụ ogwu.

O  nweghịzikwa  ihe  dị  ka  mgbere 

akara  na  akamụ  na  be  Iroọha.  Iroọha 

akwụsịla  ndị  be  ya  ighe  akara  na  ime 

akamụ. Ọ gwara nwunye ya na akara na 

akamụ abụrụla  ihe  akụkọ  n’ezinaụlọ  ya. 

Na akara na akamụ ha ga-eghe ma mee na 

Chukwu eghechaarala ha ya ma meere ha 

ya.  Iroọha  gara  chọtara  nwunye  ya 

ọdụahịa  n’okpuru  otu  nnukwu  ụlọelu  dị 

n’otu  n’ime  ọwarị  dị  iche  iche  dị  na 

Nnewi  na-azụ  azụ  ma  na-ekpo  ọkụ  nke 

ukwu. Kedụ ụdịrị ahịa nwunye ya na-azụ 

ebe  ahụ?  Ihe  ekike  dị  iche  iche  maka 

ụmụntakịrị  na  ụmụaka.  Ihe niile  ụmụaka 

na-eyi  n’ahụ,  ihe  ha  ji  egwuri  egwu  na 

kwa anyịnyaigwe ụmụntakịrị,  ụdị  na  ụdị 

ọbụla,  jupụtara n’ọdụahịa Urenwa.  Ụtụtụ 

ọbụla,  Urenwa  bujechaa  ụmụ  ha 

akwụkwọ,  o  buru  ọmarịcha  ụgbọala  ya 

gaa ebe ahụ nọdụ were na-ebitu ego aka. 

Maka  na  ụzọ  ọbụla  Chukwu  kpọghere, 

mkpọchi ya na-ahịakwa ahụ.

Ndị Igbo sị na onye tụtara abụbaugo 

were na-egori,  ya kedụ kwanụ maka ugo 

nwezi  ya  bụ  abụba?  Onye  ọbụla  gara 

n’ọdụahịa  Iroọha  ugbua  ga-amata  na 

Iroọha bụzi ezu n’ego. Ụdịrị  ngwaahịa ọ 

kwanyeziri  n’ọdụahịa  ya  ugbua  enweghị 

ọdụahịa  ọ  dị  n’ahịa  Nnewi  niile.  Onye 

hụziri ọdụahịa Iroọha ugbua ma hụkwuazị 

ka Iroọha na-adịzi ga-amata na ụdịrị ego 

batara Iroọha n’aka ugbua karịrị ụdịrị ego 

a na-etinye n’akpati.

Ka Iroọha ji ego eme ihe ndị a niile 

ọ na-eme ka ego o nwere na-agwa ya na ọ 

metụbeghị ya aka. Na ọ bụ naanị elu ya ka 

ọ na-ewere, n’ihi na ọ kpatụbeghị ala ya 

aka. Ọzọ kwa dị ka ibe ya bụ na ọ bụ otu 

ahụ Iroọha si were na-eri ego ka ego sikwa 

were na-abata ya n’aka. Maka na ọ bụ otu 

ego  onye  na-azụ  ahịa  ha,  ka  ihe  ọ  na-

azụpụta  n’ahịa  na-aha.  Iroọha ji  nnukwu 

ego azụ ahịa ugbua, nnukwu ego sorokwa 

ya na-ala be ya kwa ụbọchị.

ISI NKE IRIABỤỌ NA ASAA

Ihe e ji ama na mmadụ akpatala ego 

n’obodo mepere emepe bụ mgbe onye ahụ 

hapụrụ ibi be mmadụ wee biri n’ụlọ nke 

ya.  Iroọha gbara  ala  na Nnewi were  rụọ 

otu ọmarịcha ụlọelu bụ ‘oji anya bịa lere” 

na Nnewi. Ya na ndị be ya sikwa na flaatị 

ha were kwafee ma kwakpuo n’ụlọ nke ha. 

Ndị Igbo sịkwa na ọ na-abụ akụ ruo ụlọ o 

kwuo ebe o si. Iroọha buuru ego were gaa 

n’obodo  ya  bụ  Mbutu  wee  rụọ  agadaga 

ụlọelu ka nke ọ rụrụ na Nnewi, mma.

N’ezie, nwatakịrị  na-ebe akwa, bee 

nne ya, bee nna ya, a mara na ihe ọ ga-ebe 

n’akwa  agwụla.  Matakwa  na  ndụ  nwere 

ihu na azụ. Ọ bụ ya ka o jiri dị mma ka 

onye ọbụla nọ ndụ mee azụ ka o siri mee 

ihu,  ma  mekwaa ihu  ka  o  siri  mee  azụ. 

Maka na onye ọbụla ihu nyebere nsogbu, 

ọ  laa  azụ.  Onye  azụ  nyebekwaranụ 

nsogbu,  ọ  gbaga  n’ihu.  N’ihi  ya,  onye 

emejọkwala  ihu.  Onye  emejọkwala  azụ. 

N’ihi na ihu na azụ bụ ụmụnne. Naanị ihe 

bụzị mkpa roọha na nwunye ya ugbua bụ 

ịzụ ụmụ ha n’akwụkwọ.  Ha na-azụ ụmụ 

ha ka  ha karachaa mma n’akwụkwọ.  Ha 

na-agwa ụmụ ha ka ha gụsiwe akwụkwọ 

ha ike  n’ihi  na  Chukwu dobe ha  bụ ndị 

mụtara ha ndụ, na ha ga-agụru akwụkwọ 

n’ebe  ịgụ  akwụkwọ  jedebere.  Ugbua, 

bịazịa  ka  ị  hụ  ka  Nneọma,  Adaọra  na 

Ejike  sizi  agụsi  akwụkwọ  ha  ike.  Onye 

ọbụla  hụrụ  ha  ga-amatakwa  n’ezie  na  a 

tụpụrụla  ha  na  ndịmmụọ ọkpụkpụ n’ezi, 

na  a  na-elezi  anya  ka  a  mara  otu  ha  na 

ndịmmụọ ga-esi  chịpụ. Mana ọ bụ maka 

na egwu anaghị atụ afọ kpatara o ji  wee 

buru ụzọ. N’ihi na akị gụrụ nwatakịrị agụụ 

anaghị  arụ  ya  afọ.  Maka  na  odogwu 

anaghị atụ egwu ntasị mmee.

N’ezie,  ọ  na-abụ  okenye  kechaa 

ekpe,  ọ  nwughị,  ihere  emegbuo  ya. 

Ozigbo Adịnta si ala bekee were bata na 

Naịjirịa,  ọ  chọọrọ  Iroọha  were  gawa  na 

Nnewi. Ka o rutere Nnewi, ọ hụrụ Iroọha. 

Iroọha hụkwa ya. Ha abụọ ji nnukwu ihu 

ọcha  na  ịhụnanya  were  kelee  onwe  ha. 

Iroọha  kpọọrọ  ya  were  gawa  na  be  ya. 

Iroọha na nwunye ya nabatakwara Adịnta 

nke ọma. Ha lekwara ya ọbịa n’ụzọ pụrụ 

iche. Adịnta nọruru mgbe ụmụakwụkwọ ji 

agbasa.  Urenwa gara  bulata ụmụ ha atọ. 

Adịnta   hụkwara  ha.  Ụmụaka  atọ  ahụ 

kelekwara  Adịnta  n’ụzọ tọrọ  ya  ụtọ.  Ha 

gosipụtara  n’ezie  na  ha  nọzị 

n’ụlọakwụkwọ a na-egbu ego mma n’ịzụ 

114



ụmụaka.  Adịnta mekwara ka ha mata na 

obi dị ya ụtọ n’ezigbo ọzụzụ a na-azụ ha.

Mgbe  Adịnta  na-akwadozi  ka  ọ 

laghachi  Legọọsụ,  ebe  ọ  ga-esizi  were 

lawakwa  ala  bekee  ebe  o  bi,  o  kwere 

Iroọha nkwa dị iche iche n’ihi ụdịrị ezigbo 

mmadụ,  mmadụ  na-ekwu  eziokwu  na 

mmadụ  kwụbara  aka  ọtọ,  ọ  hụrụ  n’ime 

Iroọha. Nkwa izizi o kwere Iroọha bụ na ọ 

gwara  ya  na  mgbe ọbụla  o  si  ala  bekee 

were  budata ngwaahịa na Legọọsụ,  na ọ 

ga-ebudatara  ya  nke  ọ  ga-ere  na  Nnewi. 

Mgbe ọbụla o jiri rechaa ha, ọ kwụnyere 

ya ego ya n’ọbaego ya n’ụlọego ya. Nkwa 

ọzọ kwa o kwere Iroọha bụ na ọ sị ya na 

tupu e richaa ji, richaa ede, na ọ ga-akpofe 

ya ala bekee ma kụziere  ya ka e si  azụ 

ngwaahịa  ebe  ahụ  ma  bulata  ha  na 

Naịjirịa, wee resị ya ndị chọrọ ha. 

Nkwa  ikpeazụ  o  kwere  Iroọha  bụ  na  ọ 

gwara ya na ọ ga-akpọrọ out nwa ya laa 

ala bekee ka onye nke ahụ nọrọzịa ebe ahụ 

gụwazịa akwụkwọ.

Ka  o  kwechara  Iroọha  nkwa  niile 

ahụ, Iroọha kpọrọ nwunye ya na ụmụ ya 

ka  ha  bịa  soro  ya  nụrụ  ọmarịcha  nkwa 

Adịnta kwere ha. Ha niile makụrụ Adịnta 

ma kelee ya nke ọma. N’ezịe, nwanne dị 

na  mba.  Ọgwụ  kacha  ọgwụ mmadụ  ga-

agwọ  n’ụwa  bụ  ezigbo  omume  na 

eziokwu. Onye ọbụla ji eziokwu na ezigbo 

omume were hiri isi bụ onye ụzọ ya na-

akwụ ọtọ mgbe niile ma bụrụkwa onye na-

eji nkata were na-ebu ihe ọma kwa mgbe 

ọbụla.

Ozigbo,  Iroọha  na  nwunye  ya 

dupuchara Adịnta, were lọghachi n’ụlọ ha, 

ha wee were obi ụtọ were kpọọ ụmụ ha 

atọ ka ha pụtachaa n’ọnụụlọ nletaọbịa ha. 

Ụmụ ha  pụtachaa  were  tukwuruchaa  ala 

n’ọmarịcha  oche  ọgbaraọhụrụ  nna  ha 

dọwechara  na  ya.  Ha  were  jụọ  ụmụ ha, 

“N’ime unu atọ, kedụ onye a ga-akpọnye 

Adịnta ka ọ ga nọrọ n’ala bekee gụwazie 

akwụkwọ?” Ọzigbo Iroọha na Urenwa na-

ajụcha ụmụ ha ajụjụ a were na-esepụ ọnụ, 

olu  Nneọma na  Adaọra  were  dakọọ ọnụ 

n’ịza  ha  ya  bụ  ajụjụ.  Ihe  purụ  ha  abụọ 

n’ọnụ bụ. “Ọ ọ Ejike” Iroọha lee Urenwa, 

Urenwa lee Iroọha. Okwu ekwuola onwe 

ya. Ọ bụghị naanị na Nneọma na Adaọra 

na-egosipụta  oge  niile  ụdịrị  n’anya  ha 

hụrụ nwanne ha nwoke bụ Ejike, kama ha 

na-emekwa ka a mata na ọ bụ otu ọbara ka 

e jiri mụta ha

ISI NKE IRIABỤỌ NA ASATỌ

Ejike nọzi n’ala bekee ugbua. Kedụ 

ala  bekee  ebe  ọ  nọ?  Amerịka!  N’ezie, 

Adịnta  bụ  nwoke  zuru  ezu  ma  kwụzuo 

akwụzu. Ire ya adịghị abụọ. Naanị otu ka 

ire ya dị. Ihe ọbụla o kwuru na-adị otu o 

siri  kwuo  ya.  O  kwee  nkwa,  o  mezuo 

nkwa  o  kwere.  Ọ  naghị  agbụpụ  ma 

racharakwa. Ihe niile ahụ o kwere Iroọha 

na nkwa, o mezuchara ha. Na ndụ ya niile 

ọ bụ nwoke na-akwụwa aka ya ọtọ. Oge 

niile, ọ na-akwụ n’eziokwu. Ọ bụkwa ndụ 

kwụ  otọ  a  ọ  na-ebi  kpatara  ụwa  ji  wee 

kwụrụ ya n’azụ.

Ndị Igbo sị na ọ bụ otu onye dị ka 

ihe ya na-adị. Ọ bụkwa otu ihe onye dị ka 

ndị  na-abịakwute ihe ya na-adị.  Chukwu 

ebuka.  Ihe  ọbụla  mmadụ na-eme,  Ọ  na-

ahụ ya. Ihe onye ọbụla chọrọ na ndụ ya ka 

onye ahụ ga-enweta. Maka na ọ bụ site na 

ndụ mmadụ na-ebi ka o si agwa Chukwu 

okwu.  Okwu  ọbụla  a  gwara  Chukwu,  ọ 

na-anụ ya.

Ọ bụ maka ụdịrị ndụ Adịnta na-ebi 

kpatara  Chukwu  jiri  gosi  ya  Iroọha.  Ọ 

bụkwa  otu  Iroọha  si  asọpụrụ  Chukwu 

n’ihe  ọbụla  ọ  na-eme  na  kwa  otu  o  si 

akwụwa  aka  ya  ọtọ  na  ndụ  ya  kpatara 

Chukwu ji were nye ya Adịnta ka o sigodu 

n’aka ya were gaa eluigwe n’ụwa tupu oge 

ọnwụ ya eruo. Ma Adịnta, ma Iroọha, ha 

abụọ  bụ  ndị  eziokwu  ma  bụrụkwa  ndị 

ezigbo omume. Ọ bụ ya kpatara ndụ ha jiri 

nọzie  nke  ọma  ma  kwụzuo.  Adịnta 

kwenyesịrị ike n’Iroọha. Iroọha n’onwe ya 

were  Adịnta  mere  nnayaukwu.  Ekpere 

Iroọha  mgbe  niile  bụ  ihe  ọbụla  ga-eme 

Adịnta buru ụzọ mee ya. N’ihi na o sila 

n’aka Adịnta wee mata n’ezie na nwanne 

dị na mba.

Ihe a na-achọ n’ike ọkụ bụ azụ. Uru 

nwanne  baara  nwanne  ya  bụ  ịzọpụta 

nwanne  ya  ma ọ  gbajuo dọrọ.  Ọzọ kwa 

bụkwa  na  nwanne  kwesịrị  ka  ọ  chọwa 

nwanne  ya  ma  chọta  ya  ma  ọ  bụrụ  na 

nwanne ya na-efu efu. Mana, marakwa na 

nwanne  a  na-achọ  achọ  ma  o  fuo  bụ 

nwanne bara uru. Maka na a hapụ nwanne 

bara uru, na-efu efu ka o funyụọ anya, iyi 

erie ndị nwe ya. N’ezie, nwanne lara n’iyi 

fube efu, a jaba eze. Ma ndị nwe ya, ma 

ndị  ọ  maara,  onye  ọbụla  ga  na-achịpụta 

eze  ọcha.  Ọ  bụrụkwanụ  na  chi  ya  ọ 

gbahapụrụ  kemgbe  hapụkwuo  ya  ka  o 

funyụọ  anya,  e  werezịa  ya  kọwa  akụkọ 

ifo.

120



N’ezie,  Adịnta emeelara Iroọha ihe 

karịrị  ihe  nwanne  ga-emere  nwanne  ya. 

Adịnta  si  na  mmụọ  were  kpọlata  ya  na 

mmadụ. Ma sikwa n’ọhịa ebe ọ nọ were 

na-akpagharị, na-atazi ahịhịa were kpọlata 

ya n’ụlọ ebe ọ nọzi were na-erizi nri ma 

na-eriju afọ. Iroọha bụ ezigbo nwanne ma 

bụrụkwa  nwanne  bara  uru.  Ọ  bụ  ya 

kpatara  Chukwu ji  were  si  n’aka Adịnta 

duzie  ya,  mezie  ya  ma  gọzie  ya.  O 

nweghịkwa ihe ga-eme ka o chefuo Adịnta 

n’ihi na ọ bụ Adịnta si n’olulu ọ nọ were 

gụpụta ya ma gosikwa ya ụzọ ọ ga-eso na 

ndụ ya.

ISI NKE IRIABỤỌ NA 

ITOOLU

Ngwaahịa  ọbụla  Adịnta  sizi  ala 

bekee  budata  na  Naịjirịa  bụzịkwa  maka 

Legọọsụ  na  Nnewi.  Ndịahịa  ya  na 

Legọọsụ buru nke ha, nke Nnewi achọrọ 

Iroọha gbadaa Nnewi. N’ezie, ihe e ji ama 

nwoke ọbụla zuru ezu na nwoke bụ ọ na-

ekwu ekwu, ọ na-eme eme. Ihe niile ahụ 

Adịnta  kwuru na ọ ga-eme n’ebe Iroọha 

nọ,  ọ  na-emezu  ha.  Ngwaahịa  ọbụla 

Adịnta  na-ebudatara  Iroọha  na  Nnewi 

anaghị adị obere. Ọ bụ otu aha onye dị ka 

agwa ya na-adị. Maka na aha onye na-aza 

na-achoje  ya.  Ihe  ọbụla  Adịnta  na-eme 

anaghị  adị  nta.  Ngwaahịa  ya  na-esi 

Legọọsụ achọrọ Iroọha were na-agbadata 

Nnewi kwa oge ọbụla anaghịkwa adị nta.

Mgbe  ọbụla  ngwaahịa  Adịnta 

chọọrọ  Iroọha  bata  Nnewi,  ụzụ  na-atụ. 

Maka na ngwaahịa ọ na-ebudatara Iroọha 

na-emechi  ahịa.  Mana  ihe  kacha  enye 

Iroọha obi ụtọ na ngwaahịa ahụ Adịnta na-

ebudatara ya bụ na tupu ngwaahịa ndị ahụ 

na-adaru  ala,  ndịahịa  abụsachaala  ma 

busaa ha. Maka na Iroọha na-egbu ha na 

ntụ.  Ka  ọ  na-enweta  ego  ngwaahịa  ndị 

ahụ,  ka  ọ  na-akwụnyekwara  Adịnta  ego 

ngwaahịa o budatara ozigbo n’ụlọego ma 

werekwa ọmụrụnwa o nwetara na ya tinye 

n’akpa nke ya.

N’agbanyeghị  na  Iroọha  na-ere 

ngwaahịa ndị ahụ n’ezigbo ọnụala, uru ọ 

na-enweta  na  ha  na-aka isiego ngwaahịa 

ndị  ahụ.  N’ezie,  Iroọha  bụ  ezigbo  onye 

mgbereahịa  ma  bụrụkwa  nwoke 

mgbereahịa doro anya nke ukwu. Ọ naghị 

azụ ahịa ka o nweta ọghọm. Ihe ọ na-azụrụ 

ahịa bụ ka o nweta uru. Ọ naghị achọ ka 

mmiri  baa  isiego  Adịnta  na  ntị.  Kama 

isiego Adịnta agaghị ezu ezu kama o were 

nke  ya  tinyekwuo  ma  mezuo  ya.  Mana 

kemgbe  ya  na  Adịnta  na-emekọ  ma  na-

azụkọ, isiego Adịnta na-ezu oke ma maa 

ụma. Maka na Iroọha maara na ọ bụ ụzọ dị 

mma a gaa ya ugboro abụọ.

N’ezie, onye ọbụla kwụwara aka ya 

ọtọ  na  ndụ  ya,  ihe  ọbụla  ọ  ga-eme  ga-

akwụkwuazị ọtọ. Mana, onye ọbụla obi ya 

gbagọrọ agbagọ na ndụ, ụzọ ya na ndụ ga-

agbagọkwuazị agbagọ. Onye jikwanụ obi 

aghụghọ  na  obi  arụrụala  were  na-eso 

mmadụ ibe ya, ihe niile onye ahụ ga na-

eme  na  ndụ  ọ  ga  na-ebi  ga-ejupụta 

n’aghụghọ  na  kwa  na  arụrụala.  Kama 

matakwa  na  onye  aghụghọ  na  onye 

arụrụala  aghaghị  isu  isi  n’ala.  Iroọha 

anọghị n’ụdịrị ndụ ahụ. Adịnta anọghịkwu 

na  ya.  Ọ bụ ya  kpatara  ndụ ha abụọ na 

nghọta ha jiri dakọọ ma nyakọọ ka eso. Ha 

wee  werezịa  ya  bụ  eso  were  na-anyado 

ụsụ n’elu ọjị.

125



ISI NKE IRIATỌ 

Ugbua,  na Nnewi,  a gụo otu onye, 

gụo mmadụ abụọ, gụọ mmadụ atọ na ndị ọ 

bụ ha na-ekwu ekwu, ha a na-eme eme na 

Nnewi, a gụnyeghị Iroọha, a mara na onye 

gụrụ ya bụ onye iro. Ọgaranya anaghị ezo 

ezo. Ọ naghị abụ a hụchaa ọgaranya, a na-

achọ  ebe  ọ  nọ.  Mgbe  ọbụla  a  hụrụ 

ọgaranya,  a  na-ahụkwa  ebube  ya.  Ụdịrị 

ego  Iroọha  nwere  ugbua  na-eyi  egwu. 

Kwa mgbe ọbụla ka ego ya na-ari elu. Ego 

ya  anaghị  agbadatazi  ala.  Ka  Iroọha  na-

erigodu ego ndị o nwere, ka ego ya na-arị 

ibe ya elu. Ọ na-eri ego, ọ dị ka ọ naghị 

akpatụ ego ya aka.

Mgbe ọbụla Adịnta budataara Iroọha 

ngwaahịa  na  Nnewi,  o  rechaa  ya,  ego o 

ga-esi na ya nweta a na-achọ onye ọ ga-

adagbu. O nweghị ụdịrị ngwaahịa Adịnta 

anaghị esi n’ala bekee were na-abudata na 

Naịjirịa. Nke ọbụla o budatara na Naijirịa, 

oke Nnewi dị na ya. Onye nwekwanụ ya 

bụ oke bụ Iroọha. Ngwaahịa ọbụla na-aga 

ahịa, Adịnta ga-agbarịrị mbọ hụ na o ji ya 

were mechie ọdụahịa niile dị n’Alaba na 

kwa Nkwọ Nnewi.

O  nweekwanụ  ngwaahịa  kọrọ  ụkọ 

n’ahịa, nke ndị mmadụ na-achọsi ike otu 

ha ga-esi zụta ya, Adịnta ga-agbarịrị mbọ 

ịhụ na o si  n’ala bekee budata ya.  Ọ bụ 

ụdịrị ngwaahịa a na-anyụrụ ha ego, ya bụ 

Adịnta  na  Iroọha,  ka  nsi  ọbọgwụ.  Mgbe 

ọbụla  e  nwere  ngwahịa  a  na-achọsị  ike, 

nke e nweghị ebe ọbụla a ga-enweta ya ma 

bụrụ nke dị ndị mmadụ oke mkpa, Iroọha 

ga-eme  ka  Adịnta  mata  ozigbo.  Adịnta 

natakwanụ  ozị  Iroọha,  ọ  ga-eme 

ngwangwa ma budatara Iroọha ngwaahịa 

ahịa  maka  na  ọ  bụ  e  mee  ngwangwa,  e 

meghara  ọdachi.  N’ihi  na  ọ  bụ  n’ọkụ 

n’ọkụ ka e ji eri ihe onye agwụ. Maka na ị 

gbachi nkịtị, anya doo ya, ọ nawakwa gị 

ihe ya.

Ịzụta  ngwaahịa  n’ala  bekee  were 

budata  ya  n’ala  Naịjirịa  anaghị  ahịara 

Adịnta ahụ. Kedụ ihe kpatara nke a? Nke 

izizi  bụ  na  Adịnta  ji  ego  were  na-achụ 

ego. O ji ego o ji azụ ahịa. Nke abụọ bụ na 

o ji eziokwu were na-azụ ahịa. Ọ naghị eri 

ihe na-abụghị nke ya. Kama ọ ga-eri ego 

mmadụ  n’ụzọ  dị  njọ  maọbụ  n’ụzọ 

aghụghọ, kama mmadụ rie nke ya. Adịnta 

anọghịkwa na ọ chaa acha si gbute ya, ọ 

chaghịkwanụ acha si gburu ya tọgbọ n’ala 

ma maburu ya tinye isi n’ọhịa. Ọ naghị eri 

ego ndị mmadụ n’ike. Maka na onye ọbụla 

riri ego mmadụ n’ike ga-amatarịrị na ego 

ahụ  ga-agbadorịrị  ya  n’akpịrị.  Kemgbe 

Adịnta zụwara ahịa,  o jibeghị ahịa ọ na-

azụ  were  gwuo  mmadụ  wayo.  O 

kwekwuru Chineke nkwa na ụbọchị ọbụla 

maọbụ mgbe ọbụla o ji ahịa ọ na-azụ were 

megide  mmadụ,  ka  Chukwu napụ ya bụ 

akpị ihe o ji eme ire. Ihe a bụ ihe o ji eme 

okwu mgbe niile ma werekwa ya na-ekpe 

ekpere.  Ma  matakwa  na  onye  ọbụla  na-

ekpe ụdịri ekpere a bụ onye na-akwanyere 

mmadụ ibe  ya  ugwu,  ma  bụrụkwa  onye 

na-asọpụrụ ala ọ zọdoro ọkpa na kwa onye 

na-ezere Chukwu ma na-esọkwa Ya asọ.

Ụdịrị  ndụ  Adịnta  na-ebi  na  kwa 

ụdịrị agwa ọ na-akpa n’ahịa ọ na-azụ bụ 

ụdịrị  ndụ  e  jiri  mara  Iroọha.  Kemgbe 

Iroọha  si  Mbutu  were  chọrọ  ego  bịa  na 

Nnewi,  ọ  nọghịkwa  n’okwu  ahụ  a  na-

ekwu na ọ bụrụ na azụ eloghị ibe ya ma ya 

ebula ibu. Ihe o kwenyesiri ike na ya ma 

werekwa ya na-ekwu okwu mgbe ọbụla bụ 

na agwọ ọbụla loro ibe ya na ọdụ ya ga-

apụtarịrị ya n’ọnụ. Maka na ọ bụ ihe onye 

metara o were isi ya buru. N’ihi na kama 

mmadụ  ga-eriju  afọ  were  dachie  ụzọ, 

kama ka onye ahụ buru ọnụ. N’ihi na ọchụ 

gidigidi na ada na-eme mgbe ọbụla. Na ọ 

bụ onye ndidi na-eri azụ ukpoo. Nkwenye 

ya ahụ niile bụkwa ihe na-eso ya wee ruo 

taa.  N’ezie,  ụwa a anyị  nọ na ya bụkwa 

onye  were  nwayọọ  ọ  laruo  ngwangwa. 

Mana,  onye  ọ  dị  oke  ngwangwa, 

nwekwara  ike  ịtọ  n’ụzọ.  Onye  ọbụla 

tọkwaranụ n’ụzọ n’ije ọbụla ọ nọ na ya bụ 

onye ije ya ghọrọ ahịa. N’ihi na ebe ọ na-

eje,  o  jerughịzi  ya.  Nke  o  jerela  eje, 

bụkwuazị ihe lara n’iyi n’ihi na ọ mịtaghị 

mkpụrụ ọbụla.

130



ISI NKE IRIATỌ NA OTU

N’ezie, ọ bụ onye maara Chukwu ka 

Chukwu na-ama. Mana onye jụ Chukwu, 

Chukwu  ajụ  ya.  Onye  ọbụla  na-emegbu 

ụwa  bụkwa  chi  ya  ka  ọ  na-abọrọ  ntọọ. 

Maka  na  ụwa  na-apịa  onye  ọbụla 

megidere ya, ụtarị. Nsọ ụwa bụ agwa ọma. 

Iwu  ya  bụ  ibi  ezigbo  ndụ.  Mana,  onye 

hapụ  idowe  nsọ  ya  ma  daa  iwu ya,  ebe 

onye  ahụ  ga-enwetazi  onwe  ya  ga-abụzi 

n’olulu  ọnwụ.  Onye  ahụ  ga-anọzi 

n’ọkụmmụọ  nke  ụwa.  Ụdịrị  ikikiri  eze 

onye ahụ ga-anọ be ya were na-ata ga-abụ 

nke  agbataobi  ya  ga  na-anụ  ma  na-

achịkwa  ya  ọchị.  N’ihi  ya,  a  naghịkwa 

emere ụwa ‘ị makwa onye m bụ?’ I meere 

ụwa ‘Ị makwa onye m bụ?’ ụwa agwa gị 

na o nweghị ihe ị bụ. Na ihe ị bụ bụ aja 

nke onye ọbụla na-azọ ọkpa.

O  kwesikwara  ka  anyị  mata  ma 

ghọta na onye ọbụla sọọrọ ụwa nsọ ya ma 

dowekwara  ụwa  iwu  ya,  ga-abarịrị 

n’alaeze nke ụwa tupu o gbagowe n’alaeze 

nke  eluigwe.  N’ezie,  onye  ọbụla  ụwa 

kpunyere  okpueze  na-anọ  n’oche  eze 

mgbe niile. Mana onye ọbụla ụwa hidoro 

n’elu, na-anọ n’anyammiri, akwa arịrị na 

iru ụjụ mgbe niile. Ọ bụ ya kpatara o jiri 

dị mma ka onye ọbụla pụtara n’ụwa nọọ 

ndụ ya nke ọma, zụọ ahịa ya nke ọma ma 

mechie  akwụkwọ  ya  n’ụzọ  kacha  mma 

tupu  ọ  kwara  ngwongwo  ya  were 

lakwurukwa onye zitere ya.

N’ezie,  ọ bụghị a hụchaa nzọụkwụ 

enyi  a  na-ajụ  ma  enyi  ọ  gafere.  Adịnta 

ewerela  anya  ya  were  hụ  na  Iroọha 

achazuola  acha  na  mgbereahịa  ha  ahụ. 

Adịnta chọpụtakwara na Iroọha bụ mmadụ 

na-erubere  mmadụ  ibe  ya  isi  ma  na-

akwanyere onye ka ya ugwu. Ọ hụkwara 

na  Iroọha  abụghị  ụdịrị  onye  ọ  ga-abụ  ị 

kpọrọ were gaa ihe,  o dulaa onye dutere 

ya. Adịnta kwetakwara ma mata na Iroọha 

abụghị ụdịrị mmadụ ya na mmadụ ga-ayị 

were  chụwa  nta,  e  mechaa  ọ  tụgharịa 

n’ime ọhịa ebe ha na-achụ nta were sịzie 

na  ọkpa  onye ha  abụọ na-achụkọrịta  nta 

dịzị  ka  ọkpa  anụ.  N’ezie,  kemgbe  ka 

Adịnta tọrọ anya n’ala were na-enyo ihe dị 

njọ ọbụla ọ ga-enyochapụta n’ebe Iroọha 

nọ. O nweghi ihe o nyochapụtara. Naanị 

agwa ọma ka ọ na-ahụ n’ebe Iroọha nọ.

N’ezie,  Chukwu  si  n’aka  mmadụ 

were na-arụ ọrụ. Adịnta were mechaa gwa 

Iroọha na ihe ahụ o kwere ya na nkwa, na 

ọ ga-emezuzi ya. Ọ gwara Iroọha na ọ ga-

133



esozi ya were gawa ala bekee. Na ọ bụrụ 

na ha ruo ebe ahụ,  na ọ ga-egosi  ya ma 

kụziere ya ụzọ e si azụ ya bụ ahịa n’ebe 

ahụ. Na ọ bụrụ na ọ mụtachaa ihe ọ ga-

akụziri ya, ka ọ malitekwa budatawara ndị 

mmadụ ngwaahịa, ụdị ọbụla ha chọrọ. Iji 

were kwuo eziokwu, ọ bụ mmadụ ka e ji 

aka.  Mmadụ  bụ  chi  ibe  ya.  Adịnta 

egosipụtala  nke a  nke  ọma n’ebe  Iroọha 

nọ.  Adịnta  malitekwara  ozigbo  wee 

kwadowe maka ọpụpụ ya na Iroọha. O ji 

aka  ya  were  gbagharịa  maka  akwụkwọ 

bekee  niile  ha  ga-eji  were  zọpụ  ya  bụ 

njem. Iroọha n’aka nke ya na-akwadokwa 

ma  na-ahazi  ihe  ndị  ọ  ga-eji  gbaa  ọkpa 

n’ala bekee. Nkwado niile ha na-akwado 

na-adabakwa ka ha siri chọọ. Ka chi na-

efo  ka  ụbọchị  ha  kara  aka  na-

akpụdobekwa nso. 

ISI NKE IRIATỌ NA ABỤỌ

Ejike nwere obi ọcha na ọ nọzi n’ala 

bekee  ugbua  were  na-agụzi  akwụkwọ. 

Mana, kemgbe o ruru Amerịka, obi adịghị 

ya mma. Gịnị na-ewute ya? Ụmụnne ya. 

Nneọma  na  Adaọra.  Ọ  naghịzi  ahụ  ha 

anya.  Ha  anọghịzi  ya  nso.  Ha  na  ya 

anaghịzi emekọrịta ka ha sibu eme mgbe ọ 

nọ na be ha. Ọ na-ewutekwuazị Ejike na ọ 

naghịkwa  ahụ  nna  ya  na  nne  ya.  Mana, 

ụdịrị mwute ọ na-enwe n’ihi ụmụnne ya ọ 

hapụrụ were bịawa ala bekee na-agba ya 

anyammiri  kwa  mgbe  ọbụla.  Ụdịrị 

ịhụnanya ha atọ nwere n’etiti onwe ha dị 

nnukwu  ma  karịchaa.  Mana,  ịhụnanya 

Nneọma na Adaọra nwre n’ebe Ejike nọ 

karịrị ịhụnanya ha atọ nwere n’etiti onwe 

ha. Ma Nneọma, ma Adaọra, ma Ejike, ha 

hụrụ  onwe  ha  n’anya  nke  ukwu.  Ha 

matakwara na ọ bụ otu nne ji ha atọ. Ha 

makwa na ha atọ bụ otu ụdịrị ọbara ka e 

jiri mụọ ha. Ha na-egosipụta ya n’omume 

ha. Ọ bụ ịhụnanya dị otu ahụ na nghọta ha 

nwere n’etiti onwe ha kpatara ha jiri kuru 

nwanne  ha  nwoke  n’ahụ  mgbe  niile  ma 

chọkwaa ka ha mee ya eze.

Ọ  bụkwa  otu  ahụ  Ejike  si  enwe 

mwute  n’ala  bekee  ebe  ahụ  ọ  nọ  ka 

Nneọma  na  Adaọra  sikwa  anọ 

n’anyammiri  mgbe  ọbụla  n’ihi  Ejike. 

Mgbe niile ka ha na-ebe akwa na-asị nna 

ha  na  nne  ha  na  ha  amaghị  ma  ahụ  ọ 

dịkwa  Ejike  bụ  naanị  nwanwoke  ha 

nwere.  Na  ha  achọghịkwa  ka  ihe  ọjọọ 

ọbụla mee ya. Ekpere ha mgbe niile bụ ka 

Chukwu nọnyere Ejike n’ala bekee ahụ ọ 

nọ ka o were nwee ike chọta onwe ya ma 

nọzie  nke  ọma  n’ụwa.  Mana  ihe  kacha 

enye ha ọńụ n’ala bekee ahụ Ejike gawara 

bụ  na  ọ  bụrụ  na  Ejike  nọchaa  ebe  ahụ 

were lọta, na ihe dị iche ga-adịrịrị. Na ebe 

ọ bụ na Ejike anaghị ama akwụkwọ mgbe 

ọ nọ na Nnewi, na ugbua ọ nọ ebe ahụ na 

ọ ga-amarịrị akwụkwọ. Maka na o nweghị 

onye  anaghị  ama  akwụkwọ n’ala  bekee. 

N’ihi na ha nwere ụdịrị ihe dị iche iche e ji 

agụ akwụkwọ ndị nke ga-eme onye iti  o 

tiribe  akwụkwọ.  Naanị  onye  agaghị 

agụtanwu akwụkwọ n’ala bekee bụ naanị 

onye bụ ozu nwụrụ anwụ.  Maka na ozu 

nwụrụ  anwụ  anaghịzi  emegharị  ahụ. 

Mana, onye ọbụla nọ ndụ ma na-emegharị 

ahụ n’ala bekee wee banye n’ụlọakwụkwọ 

ka ọ gụọ akwụkwọ, onye dị otu ahụ ga-

amarịrị  akwụkwọ ma gụtakwa  akwụkwọ 

ọnụ ya.

N’ezie,  ndị  ọcha  doziri  be  ha  nke 

ọma  n’ụdị  na  o  nweghị  onye  ọbụla  ha 

chọrọ ka ọ laa n’iyi. Mbọ niile ha na-agba 

bụ maka echi. Ọnọdụ ụmụaka ha na kwa 

ndị nke a ga-amụta n’ọdịniihu na-echu ha 

ụra. Maka na ha maara na a zụọ ụmụaka 

nke  ọma  obodo  adị  mma,  ma  ugwu  na 

nsọpụrụ  adịkwa.  Nwatakịrị  ọbụla  anaghị 

ama  akwụkwọ  akpọtara  n’ala  bekee  ga-

amarịrị akwụkwọ. Maka na a kụziwere gị 

akwụkwọ ebe ahụ o kweghị gị mmụta, a 

malite rụwara gị bụ nwata awọ nọ n’ikpo 

okwute, aka ka gị bụ nwata were nwee ike 

mata  ihe  dị  iche  n’etiti  awọ na  okwute. 

Ụdịrị  akwụkwọ a na-agụ n’ala  bekee bụ 

ụdịrị nke na-eme ụbụrụ kpọchiri akpọchi, 

ọ kpọghee, kpughee ma ghere oghe.

A naghị ajụ ma Ejike ọ na-akpọkwa 

ndị be ha na foonu. Maọbụ ndị be ha, ha 

na-akpọkwa  ya  na  foonu.  Ego  Ejike  jiri 

nọrọ  n’Amerịka  na-agwụ  n’ịkpọ  foonu. 

Maka na ọ sịrị na ebe ọ naghị ahụ nna ya, 

nne ya na ụmụnne ya anya, ka o were olu 

ha ọ na-anụ na foonu were na-edi. Mgbe 

niile Ejike kpọrọ na foonu, ihe ndị be ha 

na-agwa ya bụ ka o nọsie ike ebe ahụ ọ 

nọ.  Ka ọ gbakwa mbọ gụọ akwụkwọ ya 

ma  gụruo  ya  n’isi.  Na  tupu  ọ  lọta  na 

Naịjirịa, ka o jidekwa n’aka na ọ gụchaala 

ihe  niile  ọ  kwesịrị  ịgụ  ma  nweta  nzere 

kacha nzere niile n’ogo ịgụ akwụkwọ tupu 

ọ  lọtawa.  Ọ bụrụkwanị  na  ọ  chọọ  ịnọtu 

ebe ahụ,  na  nsogbu ọbụla  adịghị  ya.  Na 

naanị ihe ha chọrọ n’aka ya bụ ka ọ baara 

onwe ya uru ma bụrụkwa ihe ọńụ n’ebe 

ndị mụtara ya na kwa ụmụnne ya nọ

Mgbe ọbụla  Ejike  kpọrọ na  foonu, 

ndị izizi ọ ga-ebu ụzọ kelee bụ nna ya na 

nne ya tupu o rute Nneọma na Adaọra. Ihe 

o ji achọi ka o kpere azụ nụ olu Nneọma 

na Adaọra bụ maka nkata ya na ha anaghị 

ebi  ebi.  N’ezie,  Ejike na ụmụnne ya na-

anọ egwu ọnwa na foonu.  Ọ bụkwa otu 

ahụ  Ejike  si  akpọ  ha  na  foonu  ka  ha 

sikwuazị akpọ ya. Mgbe ọbụla ha anụghị 

olu ya, ha akpọọ ya. Ha amarala oge ha ji 

akpọ ya.  Oge  o ji  enwe ohere  maka ịza 

foonu. Ha anaghịkwa ahapụ oge ahụ were 

kpọọ ya oge ọzọ n’ihi na ha achọghị ka ha 

tigharịa  ya  anya  n’akwụkwọ  ọ  na-agụ. 

Mkpa ha niile bụ ka o nweta ihe o ji maka 

ya were gawa ala bekee. Maka na o dịrị ya 

na mma, ọ dịrịla ha. Ọ dịkwaranụ njọ, ha 

nọdụ  n’iru  uju.  Ọ  bụ  ya  kpatara  ha  jiri 

malite n’oge were chọwa out a ga-esi were 

sụọ  ji  abana  nri  ka  o  were  kwee  olilo. 

Maka na onye ọbụla ji ehihie were chọwa 

ewu ojii ga-achọtarịrị ya.

ISI NKE IRIATỌ NA ATỌ

“Achọrọ m ịhụ Ejike. Kedụ ka m ga-

si hụ ya. Ịhụ ya anya kaara wee dị m mkpa 

karịa ihe ọbụla. Ọ bụrụ na m ahụghị ya, 

obi agaghị eru m ala. Kedụ otu m ga-esi 

were hụ ya. Ebe ọ nọ ka obi m dị. Kemgbe 

anyị na-abịa, naanị ihe obi m na-agwa m 

bụ na o ruola mgbe m ga-ahụ Ejike. M hụ 

Ejike, Ejike ahụkwuo m. Ịhụ ya anya ka 

were dị m mkpa karịa ihe a m bịara. Ihe 

ọma kacha ihe ọma niile ị ga-emere m bụ 

ịkpoje m n’ụlọakwụkwọ ya ka m na ya hụ. 

Biko, burugodụ ụzọ meere m ya. I meere 

m ya, ọ ga-atọgbu atọgbu”.

Okwu  ndị  a  bụ  okwu  ndị  Iroọha 

kpụn’ọnụ ozigbo ya na Adịnta si Naịjirịa 

wee gbaa ụkwụ n’ala bekee. Ka ụgbọelu 

bu ha na-efe n’elu,  obi  ya niile  dị  n’ebe 

nwa ya nwoke nọ. Otu mkpụrụ nwanwoke 

ọ mụtara Ejike Iroọha. Ozigbo ụgbọelu ha 

feturu  n’ala,  ya  na  Adịnta  wee  soro  ndị 

ọzọ nọ n’ime ụgbọelu ahụ were pụtawa. 

Ozigbo, ozigbo, Iroọha sooro Adịnta were 

gbaa ọkpa n’ala,  Iroọha gaa n’otu akụkụ 

n’ọdụụgbọelu ahụ wee kwụrụ. N’egbughị 

oge ọbụla, o gburu ikpere ya naabọ n’ala. 

Adịnta kwụrụ na-ekiri ya ka ọ mara ihe ọ 

chọrọ ime.  Iroọha were  hulata  isi  ya  ala 

wre kelee Chukwu mere ya o were nọrọ 

ndụ  wee  zọọ  ọkpa  n’ala  bekee.  N’ala 

Amerika! Onye ọzọ ọ rịọrọ Chukwu ka O 

lere ya bụ Adịnta. N’ihi na ọ bụ Adịnta bụ 

na ọ gbara ụkwụ n’ala bekee were ọkpa ya 

abụọ kwụrụ n’ala Amerika, ma werekwa 

anya ya abụọ na-ekiri obodo Amerika. Ka 

o nyechara Chineke otito ndị ahụ, o sikwa 

n’ebe ahụ o sekpu were kulie ma gaa ebe 

ahụ nnayaukwu bụ Adịnta nọ ga makụọ ya 

ma  kelee  ya  otu  o  si  were  si  n’ala  o 

tukwubu  were  kukwasa  ya  n’elu  oche. 

Oche  o  kukwasara  ya  abụghịkwa  oche 

osisi o bụkwa oche pịlọ pịlọ.

Ka o kelechara Adịnta ihe ọzọ ọ sị 

ya  bụ  ‘Biko  nnamukwu,  kpọje  m  n’ebe 

Ejike nọ. Kedụ ụzọ a ga-esi ga n’ebe ọ nọ, 

nwunye  m bụ  Urenwa  na  ụmụ abụọ  bụ 

Nneọma na Adaọra rịorọ m nnukwu arịrịọ 

ka  m  burugodu  ụzọ  hụ.  Ejike  tupu  m 

mewe  ihe  m  jiri  maka  ya  were  bịawa 

obodo oyibo. M onwe m gwakwuru onwe 

m na  m  ga-ebugodu  ụzọ  hụ  Ejike  anya 

tupu anyị etinye isi n’ihe ahụ bu anyị were 

bata n’ala Amerika. Maka na onye ọbụla 

rịrị elu ọjị kwesịrị ka ọ kpaa ya nkụ n’ihi 

na a naghị arị ya kwa daa. Ihe ọzọ kwa m 

chọrọ ka gị bụ nnamukwu Adịnta mata bụ 

na Ejike dị anyị n’obi nnukwu. Anyị niile 

hụrụ ya n’anya nnukwu. Ọ bụkwa otu ahụ 

ka o siri hụkwuazi anyị anya. Ka anyị na-

eche maka ya ka  ọ na-eche maka  anyị. 

Otu  obi anyị sirị dịrị n’ebe ọ nọ ka obi ya 

siri  dịrị  n’ebe  anyị  nọ.  N’ezie,  n’anya  a 

anyị  nay  a  anaghịzi  ahụ   na-ewute  anyị 

niile, ma ya, ma anyị. Mana mkpọpụ ahụ a 

kpọpụrụ ya  ma kpọta  ya  n’obodo buy a 

kacha  mma.  Ọ  ga-enyere  ya  ezigbo  aka 

ma  baara  anyị  ezigbo  uru.  Maka  na 

mmadụ ekwesịghị ka o kworo na nna ya 

bịara ya ụwa were nye gbuo ya na na nrị” .

Ka  Adịnta  kpọ  Iroọha  were  na-ala 

be  ya,  ọ  gwara  Iroọha  na  ọ  nụla  ihe  o 

kwuru.  O  kwekwara  ya  nkwa  na  ọ  ga-

emere ya ihe ahụ ọ rịọrọ ya. Ịhụ Ejike, Ịga 

n’ụlọakwụkwọ Ejike, Ịma otu Ejike mere. 

Ịma  otu  Ejike  siri  nọrọ.  N’ezie,  okpu 

abịala  ahịa,  isi  bịakwuo  ahịa.  Ihe  a  na-

echezi  bụ ka  e werezịa  okpu tụkwasazie 

n’isi ka ije bụrụzịa ije awele.

ISI NKE IRIATỌ NA ANỌ

Ejike  ji  anyammiri  were  chọọ 

ịkwatu nna ya n’ala mgbe ọ hụrụ nna ya 

n’ụlọakwụkwọ  ha.  Anyammiri  ọńụ. 

Anyammiri obi ụtọ. Ọ maghịkwa otu ọ ga-

esi kelee Adịnta ekele. Naanị ihe o mere 

bụ na ọ hapụrụ nna ya ọ makụdoro, were 

gaa n’ebe Adịnta tukwu, sekpuru ala n’ihu 

ya  ma  chịlie  aka  ya  abụọ  elu  n’iji  nye 

Chukwu ekele, Onye nke si n’ebe Adịnta 

nọ wee bulie nwogbenye elu.

N’ebe ahụ o sekpu n’ihu Adịnta, o 

jidekwara  Adịnta  aka  ma  werekwa 

anyammiri  were  na-ekele  ya  ekele  maka 

ihe  o  meere  ha,  ndị  nke  ọ  bụ  naanị 

Chineke ga-akwụ ya ụgwọ ha niile. Adịnta 

wee si n’oche ebe ahụ ọ nọ were bilie ọtọ. 

Ozigbo o biliri ọtọ, o kulite Ejike ma gwa 

ya  ka  ọ  kwụsị  ibe  akwa  n’ihi  na  ọ  bụ 

Chineke ka otito niile na ekele niile dịịrị. 

Adịnta  si  n’akpaakwa  ya  were  wepụta 

mpempe  akwaọcha  na-ewu  piioo  ka 

ụgbala  were  hichaa Ejike  anyammiri  obi 

ụtọ jupụtara ya anya abụọ. Adịnta mechaa 

tukwurukwa  ala  ma  gwakwa  Ejike  ka  ọ 

gaa tukwuru ala n’oche.

Ozigbo Ejike tukwuuru ala,  Adịnta 

jụrụ ya maka akwụkwọ ya na ụlọakwụkwọ 

ha. Ejike gwara ya na ọ na-agụ akwụkwọ 

nke  ọma.  Na  ọ  na-ekele  Chukwu  n’ụzọ 

purụ iche n’ihi na owu abanyewela n’ọnụ 

aga. Ọ gwakwara Adịnta na ụlọakwụkwọ 

ha  bụ  ụlọakwụkwọ  kacha  mma  mmadụ 

ga-anọ were  gụọ akwụkwọ.  Na onye nọ 

n’ụlọakwụkwọ ha agụ akwụkwọ enweghị 

ihe  ọbụla  e  ji  agụ  akwụkwọ  ọ  ga-achọ 

achọ. Ihe ọbụla ị chọrọ, ụlọakwụkwọ enye 

gị. Naanị ihe ụlọakwụkwọ ha chọrọ bụ ka 

onye nọ na ya nweta ihe ọ chọọrọ were bịa 

na ya ma mụtakwa akwụkwọ n’ụzọ kacha 

mma. Na ọ bụ naanị Chukwu ga-ekele ya 

maka ezigbo ụlọakwụkwọ a o tinyere ya 

na ya.

Ka Ejike  na  Adịnta  na-akparị,  nna 

ya bụ Iroọha nọ were na-ekiri ya. Ọ hụghị 

ọnụokwu.  Ọ  hụgodu  ọnụokwu,  ọ 

gaghịkwa ama ka ọ ga-esi  kwuo obi  ya. 

Ka ọ na-ele Ejike, ka Ejike na-ele ya. Ha 

abụọ amaghị ihe ha ga-agwa onwe ha. Afọ 

juru  Iroọha  n’ebe  nwa  ya  bụ  Ejike  nọ 

ugbua. Ejike ọ na-ahụzi ugbua dịzi ezigbo 

iche n’Ejike ahụ hapụrụ ha were gawa ala 

bekee.  Ejike,  Iroọha  na-ahụzi  ugbua  bụ 

Ejike Amerịka. Ọ bụghịzi Ejike Nnewi. Ọ 

bụghịzikwa Ejike onye Mbutu. Ezigbo ihe 

dị iche dịzi n’ebe Ejike nwa ya nọ, ugbua. 

Ejike  bụzi  sọ  mma.  Akpụkpọahụ  ya  na-

akwọzi  mụrụmụrụ.  Oluokwu  ya 

agbanwoola.  Amamihe  ya  na  nghọta  ya 

bụzi ịgba. Omume ya, agwa ya na ndụ ya 

were ghee eghe, dee ede ma bụrụzịa mmiri 

ọńụńụ.  N’ezie,  ala  bekee  anaghị  atụ  asi. 

Ihe ahụ ha bụ ka ha bụ. Ala ha bụ ala ọma 

e mebeere ndị ọma, ma bụrụkwa ala ọma 

na-edozi mmadụ ma nụchaa mmadụ. Ala 

bekee  anaghị  akpa  oke  n’ọnatarachi  na 

kwa onyinyechi.  Ihe ha na-eduzi ụzọ ma 

bụrụkwa ihe kacha bụrụ mkpa ha bụ ihe dị 

mmadụ n’ime. Ọ bụghị eluahụ mmadụ.

Iroọha jikwa anya ya were chọpụta 

nke a n’ebe nwa ya bụ Ejike nọ. O jirila 

Ejike were kweta na bekee bụ bekee. Ihe 

ọbụla ha kpaara aka na-adị mma karịa otu 

ọ dịbu. Ọ hụrụ nke a n’ebe Ejike nwa ya 

nọ were kweta na oyibo dị iche na ndị isi 

149



ojii.  Maka  na  mgbe  niile  ihe  na-echu 

ọchịchị  ndị  bekee  ụra  bụ  otu  ha  ga-esi 

dozie obodo ha ma mee ka ndụ ndị niile 

nọ  n’ime  ha  na  ndụ  ndị  niile  gbara  ha 

okirikiri na kwa ndị ọbụla nọ ha nso bụrụ 

sọ  mma.  Mana naanị  ihe  ọchịchị  ndị  isi 

ojii maara bụ maka onwe ya, ikwu ha na 

ibe ha. Ha achọghịkwa ịma maka ndị nọ 

n’okpuru ha, ndị gbara ha okirikiri na kwa 

ndị ha na-eleta anya. Ọ gbasaghị ha. Onye 

isi ojii nọ n’ọchịchị dozita ọnọdụ onwe ya, 

ọ chọghịzịkwa ịma maka ndị ọ na-achị. Ha 

na-anwụ anwụ, ha nọrọ ndụ, ọ chọghị ịma. 

Mgbe  ụfọdụ,  ọ  narakwuo  ndị  na-atụgbu 

onwe ha n’ala nwobere ndụ fọọrọ ha. Ndụ 

ọjọọ! Ndụ ekwensu!! Ọtụtụ ndị ọchịchị isi 

ojii amabeghị ihe kpatara ha jiri bịa ụwa. 

Ha  amaghịkwa  Chukwu.  Ha  amaghịkwa 

na ụwa dị abụọ. Ha maara ebe ha nọ, ha 

amaghị ebe ha na-eje.

Ka Iroọha na nwa ya lekatara onwe 

ha,  ihe  izizi  Ejike  jụrụ  nna  ya  bụ  ase 

Nneọma na Adaọra tupu ọ jụo ase nne ya. 

Nna ya gwara ya na ha sịrị ka o kelee ya 

nke  ọma  ma  gwakwa  ya  ka  o  jisie  ike 

n’akwụkwọ  ya.  Nna  ya  jụrụ  ya  ma  o 

nwere ihe na-enye ya nsogbu n’akwụkwọ 

ọ na-agụ na kwa n’obodo Amerika ọ nọ na 

ya. Ọ gwara nna ya na o nweghị nsogbu 

ọbụla dịnụ. Na nsogbu o nwere bụ oyi. Na 

oyi  na-achọ  ịtụgbu  ya.  Ozigbo  Ejike 

kwuru nke a, ha niile chịwa ọchị. Ka ha 

chịwara ọchị, Adịnta na nna ya bụ Iroọha 

were sị ya ọ mara ihe ndị ahụ ụmụaka ibe 

ya na-eme iji were gbalahụ oyi ịtụgbu ha, 

ka o soro ha mewe ya.

Oge Adịnta na Iroọha kwadoziri ka 

ha  laghachi  na  be  Adịnta,  Iroọha  kuliri 

wee makụdokwa nwa ya nwoke. Ọ gwara 

ya  na  ha  akwadola  ụla.  Na  ọ  ga-esi 

Naijirịa  na-abịa  ahụ ya.  Na ọ bụrụ na  ọ 

laruo  Naịjirịa  na  ọ  ga-agwa  Nneọma, 

Adaọra na nne ya na ọ hụrụ ya. N’ezie, ọ 

dịghị Ejike ka ha lawa. Mana, ha ga-ala ka 

ha were nwee ike mee ihe ha ji maka ya 

were bịa. Adịnta gwakwara ya ka o jisie 

ike  n’akwụkwọ  ya  n’ihi  na  ọ  bụ  onye 

gbara  mbọ  n’ụwa  ka  ụwa  na-ebuli  elu. 

Maka na abụzụ sịrị na onye na-esoghị ibe 

ya  gbawa  ọsọ  mgbe  ha  gbawara,  ala 

akpọnahụ ya na nkụ.

ISI NKE IRIATỌ NA ISE

Ozigbo  Adịnta  na  Iroọha  buuru 

ngwaaghịa ha zụtara n’Amerịka were gbaa 

ọkpa na Naijirịa, naanị ihe bụ mkpa Iroọha 

bụ  ịlaru  Nnewi.  Akụkọ  juru  ya  ọnụ. 

Akụkọ  maka  njem  o  so  nnayaukwu  bụ 

Adịnta  were  gaa  n’ala  Amerịka.  Akụkọ 

maka Ejike nwa ya ọ hụrụ. Akụkọ maka 

obodo ọma bụ Amerịka. N’ezie, akụkọ o 

bu n’isi ọ ga-akọrọ ndị be ya na-anyịzi ya 

arọ n’isi. Ọ chọrọ ka o were ọsọọsọ laruo 

na be ya na Nnewi ka ya bụ akụkọ ghara 

ịnyịgbu ya. Ndị be ya nọkwa na-eche ya 

ka ọ lọtaruo maka na ọ gwara ha na ọ nọzị 

n’ụzọ nlọta. Anya ha niile tọrọ n’ezị. Ntị 

ha tọ n’ụzọ. Ha na-eche nnahaukwu ka ọ 

lọta were tụnye ha azụ n’ihi na ha maara 

na ọ bụ Oru ka o si were na-alọta.

Ka  ha  batara  na  Legọọsụ,  Iroọha 

buuru ngwaahịa ndị nke ya na nke Adịnta 

ọ  ga-ere  na  Nnewi  were  tinye  isi  n’ụzọ 

ụla. Ngwaahịa ha si Amerika were budata 

na Naịjirịa juru abọ. Ọ karịrị nke Adịnta 

na-ebudata  naanị  ya.  Ọ  bụkwa  otu  ahụ 

ngwaahịa  ndị  ahụ  ha  ka  ego  dị  na  ha 

hakwuazị.  Ozigbo Iroọha na  ngwaahịa  o 

bu, batara Nnewi, o sekpuru ala were sụọ 

isi n’ala ugboro atọ, chiliere Chukwu aka 

elu, kpee ekpere ma bụọ abụ otito iji were 

jaa Chukwu mma ma kelee Ya ka O siri 

duru  ya  gaa  ala  bekee  ma dulatakwa ya 

n’udo na ọńụ n’ala Nnewi.

Ka Iroọha  mechara  nke a,  ọ  gbara 

mbọ  were  kwazịchaa  ngwaahịa  o  buuru 

were bata n’otu kwesịrịnụ ka mmiri ghara 

ịba ha ntị. N’ihi na e jighị ihe a na-agba na 

ntị were na-aga n’anya. Maka na ọ naghị 

adị  mma  mmadụ  gaa  na  be  ndị  mmụọ 

gụtachaa  ọkụ,  ọ  pụta  na  be  ndị  mmadu, 

ọkụ  ahụ  anyụnahụ  ya.  Mgbe  ọ  hụrụ  na 

ngwaahịa ndị ahụ o bu were lọta alakpuola 

ụra  nke ọma,  o  koro akpa ya  o jiri  mee 

njem  were  chọta  otu  ọmarịcha  obere 

ụgbọala ọpịachara mkpataego nke mmadụ 

anọghị na ya, kwụọ ụgwọ ya ka o bulaa ya 

na  be  ya.  N’ezie,  ọgaranya  a  naghị  adị 

mma ka a na-eme ya ọkara ọkara. O na-adị 

mma  ka  a  na-emeru  ya  n’isi.  Maka  na 

ọgaranya anaghị emeru n’isi na-ama ogwu 

n’ọkpa.  Mana ọgaranya a  na-emeru n’isi 

na-ada obi jii ma jụọ ahụ oyii.

Ozigbo  ụgbọala ahụ bupụtara ya na 

be ya, ndị be ya niile, ma nwunye ya bụ 

Urenwa,  ma  ụmụ  ya  bụ  Nneọma  na 

Adaọra, ji  nnukwu mkpu ọńu na obi ụtọ 

were  nabata  ya.  Nwantakịrị  ihe  ka  ha 

kwatuo ya n’ala ebe ha na-amakụ ya ma 

na-ekele ya nnọọ. Ụmụ ya buuru akpa o 

jiri lọta buba n’ụlọ. Ozigbo nna ha si na 

mbaraezi  wee tinye isi  n’ime ụlọ ha,  ha 

ekweghị ya ka ọ nọdụ ala tupu ha amalite 

jụwa ya maka Ejike. Ha jụrụ ya n’aka ọkụ, 

n’aka ọkụ ma ọ hụkwara Ejike. Na ọ bụrụ 

na ọ hụrụ ya, ka ọ kọọrọ ha ngwangwa otu 

ọ dị na kwa ka o siri nọrọ n’ebe ahụ.

Nna ha bụ Iroọha tụrụ anya ajụjụ ndị 

ahụ na kwa otu ha siri jụo ha. Ọ gwara ha 

na ọ hụrụ nwanne ha nwoke bụ Ejike. Na 

ahụ dị ya. Ọ gwakwara ha ka ha nweere ya 

ndidi ka ọ ghụọ ahụ n’ihi na ọ bu akụkọ 

n’ụkpa were si n’ala Amerịka were bata. 

Nna ha si ha ańụla ngwọ na nkwụ na-abịa. 

Maka na ngwugwu a ga-atọ atọ, ọ naghị 

adị mma ka a tụwa ya mbọ. Ozigbo Iroọha 

ghụchara ahụ were richaa nri, ma nwunye 

ya, ma ụmu ya gbaa ya okirikiri. Ha chịrị 

anya ha wụkwasa ya ma tọọ ntị ha n’ala 

nke ọma ka ha nụ ugheri danda. N’ezie, o 

kweghịzi  ha  ndite.  Ọ  na-amazi  ha 

kwerikweri  n’ahụ.  Gịnị  bụ  ihe  ahụ? 

Akụkọ nna ha ga-akọrọ ha maka njem o 

mere n’ala Amerika.

Tupu Iroọha malite ịkọrọ ha ka o siri 

jee Amerika were lọta, ọ gwara ndị be ya 

na ọ ga-adị mma ka ha niile were ekpere 

kelee Chukwu maka otu o siri dulata ya. 

Ozigbo  ha  mechara  nke  a,  Iroọha  were 

sizie n’elu were tọtuo akụkọ n’ala ka e si 

n’eluuko were tọtuo ngụga. Ihe ahụ a na-

atụ  anya  ya  kemgbe  amalitela.  Akụkọ 

were  sizie  n’elu  were  yọbiri  wee  yọsa 

n’ala.  Iroọha were sị ndị be ya,  “N’ezie, 

amaghị  m na ụwa a  dị  abụọ.  Kemgbe a 

mụrụ m a maghị maka ihe dị otu ahụ. Ọ 

bụ ka m gbara ụkwụ n’ala Amerịka ka m 

jiri mata na ụwa dị abụọ. Ụwa ọma na ụwa 

ọjọọ. Ụwa ọcha na ụwa ojii! Chaị, ihe ọma 

na ndị  dị  mma nọ n’ụwa a.  Mana,  ọ bụ 

onye jepụ, ọ hụ. Onye hụ, o kweta. Ụnu 

hụzịa Ejike ugbua, unu agaghịzi ama ya. 

Ejike bụzi sọ mma. Ọ gbanwochaala n’ụdị 

dị  mma.  Ndụ  ndị  bekee  ezuola  ya  ahụ. 

Naanị ihe kacha ewute ya bụ unu ọ naghị 

ahụ anya. Mana ihe ọ sị na ọ bụ nsogbu ya 

bụ oyi. Ụdịri anwụ a na-acha ebe adịghị 

ebe ahụ. Ụmụ m, anyị nọ n’ọkụ n’obodo 

a.  Agaghị  m  akochanwuru  unu  ije  m 

n’Amerịka n’abalị a. Ọ bụ chi na-efo, m 

na-enye unu akụkọ.”

Iroọha mekwara ka ndị be ya mata 

na ya na Adịnta zụrụ ahịa ha ji maka ya 

were  gaa  nke  ọma.  O  tokwara  Adịnta 

n’ụzọ  pụrụ  iche  n’ihu  ndị  be  ya,  ma 

gwakwa ha na ihe ọbụla ya na ha bụ taa na 

nke  ha  ga-abụ  echi,  na  ọ  bụkwa Adịnta 

mere ha ya. Na Chukwu si n’aka ya were 

hụ ha ma bulie ha elu.

ISI NKE IRIATỌ NA ISII

A na-egbu agụ ole tupu a zawa ogbu 

agụ? Iroọha na-echuzi ala bekee ka a na-

echu mmiri ugbua. Ihe Adịnta kuziere ya 

edoola ya anya ma werekwa ọnọdụ n’ime 

ya. Kwa ọnwa ọbụla, Iroọha nọ ala beke. 

Ka ọ na-abata na Naịjirịa ka ọ na-ejikwa 

ụgbọelu  were  na-efepụ  ozigbo  n’ihi  na 

ngwaahịa ọ na-ebudata anaghị  adaru ala. 

Ugbua, Iroọha nọzi n’elu ego. Ọ naghịzi 

akpata ego na kịrị kịrị.  Ọ na-ebutezi ego 

n’ukwu n’ukwu. Ndị Igbo sị na ọ na-abụ 

ego kọọ nwoke, ihe a ga-eji ego were mee 

achọọ  ka  ọ  chụpụ  nwoke  n’ụlọ  maọbụ 

dulaa  ya  mmụọ.  Mana,  ego  karịa  akpa 

nwoke, nwoke achọwazịa ihe ọ ga-eji ego 

were  mee.  Ego  Iroọha  nwere  ugbua 

akarịala akpaego ya. Iroọha na-achọzịkwa 

ihe ọ ga eji ego were mee.

N’ezie,  ihe  a  ga-eji  ego  were  mee 

buru  ibu.  Iroọha  gara  n’ala  Amerịka  ga 

zụọ otu ọmarịcha ụlọ ebe ya na ndị be ya 

ga  na-abịa  na-ezu  ike.  Ọ  gakwara  na 

London ga zụtakwa ụlọ n’ihi na ọ sịrị na a 

naghị anọ otu ebe were na-ekiri mmọnwụ. 

Maka  na  onye  ọbụla  maara  ihe  anaghị 

awụnyecha  akwa  ya  niile  n’otu  nkata. 

Maka na oke sị na ihe kpatara o ji enwe 

ọnụ ma nwee ụfụ bụ maka a dị ama ama 

ọsọ su. Ọ bụrụ na ọsọ su, ọ bụrụ na o sighị 

n’ọnụ ọ tụrụ gbapụ, o si n’ụfụ ọnụ ahụ ọ 

tụrụ  chọwa  ụzọ  mgbala.  Maka  na  onye 

ọbụla aka nri ya na-adịghị ya mma, akpa 

ekpe  ya  ga-adịrịrị  ya  mma.  Ọ  bụ  ya 

kpatara o jiri dị mma ka oke na-ezu abụọ. 

N’ihi  na  ihe  ọbụla  ezughị  abụọ  ka  koro 

n’elu. Ihe ahụ erubeghị ala. Mana oke zuo 

abụọ, izu abaa na ntị.

Ugbua,  otu  ọkpa  Iroọha  nọ  na 

Naịjirịa,  ọkpa  nke  ọzọ  nọrọ  ala  bekee. 

Mgbe  niile  ka  ọ  na-efepụ  ma  na-

efelatakwa. Ka ọ na-aga ebe ahụ, ka ọ na-

eje  ahụ  nwa  ya  nwoke  bụ  Ejike.  Ọ  na-

ahụkwa na Ejike nwezuru ihe ọ chọrọ ga-

enyere  ya  aka  n’ịgụ  akwụkwọ.  Ọ  na-

atọpucha Ejike isi otu nna ya sizi were bịa 

na-eleta  ya  kwa mgbe,  kwa mgbe  ọbụla 

n’ụlọakwụkwọ  ebe  ahụ  ọ  na-agụ 

akwụkwọ. Ejike na-agụsikwa akwụkwọ ya 

ike iji were hụ na o mere ka nna ya, nne ya 

na  ụmụnne ya  na-enwe ọńụ n’ebe  ọ  nọ. 

N’ezie,  Ejike  maara  ihe  e  jiri  kpọta  ya 

n’ala Amerịka. Gịnị bụ ihe ahụ? Ka ọ gụọ 

akwụkwọ ma mara akwụkwọ. Kemgbe ọ 

gbara  ụkwụ  n’ala  Amerịka,  ọ  na-agụsi 

akwụkwọ  ya ike. Ọ maara akwụkwọ ya, 

akwụkwọ  ya  marakwuo  ya.  Ọ  hụkwuru 

ndị ọ dị ka ọ dị ya. Ndị a kpọtara ka ha 

gụọ  akwụkwọ,  mụta  akwụkwọ ma  mara 

akwụkwọ.  N’ihi  nke a,  onye ọbụla ọgbọ 

ya chibere ọzọ kwesịrị ka ọ sọwa ihe dara 

n’ala. Ejike n’onwe ya jikwa aka ya were 

chọpụta na ihe e ji eje mba bụ ka a mụta 

ihe,  na ọ bụghị  ka e rijuo afọ.  Maka na 

akwụkwọ onye ọbụla hapụrụ obodo ya na 

mba ya were chọrọ gawa mba Amerịka, ọ 

bụrụ na onye ahụ amụtaghị ya, ọ gụtaghị 

ya, ọ bụzi n’ikpo akịrịka ka ọ ga-agụta ya 

ma  mụta  ya?  N’ihi  ya,  onye  e  nyere 

mbazụ gbaa mbọ were ya gwupụta ji maka 

na ọ bụrụ na a napụ onye ahụ mbazụ, onye 

ahụ ewere anya ya hụ ihe onye ji aka nkịtị 

were sị n’ala na-abọpụta ji, na-ahụ.

ISI NKE IRIATỌ NA ASAA

Ndị  Igbo  sị  na  ọ  na-abụ  ụra 

tọwa  ụtọ,  e  kwowe  ya  ekwo.  Maka  na 

mpio ọbụla bara nne ewu ga-abarịrị ụmụ 

ya. Ọ bụghị a hapụ ebe a na-echi ọzọ, a 

hapụ  ya  were  gawa  ebe  a  na-arụ  agwụ. 

N’ihi na ihe a na-achọ n’ike ọkụ bụ azụ. 

Nneọma na Adaọra nọzị Amerịka ugbua. 

Ha bụzi  ụmụakwụkwọ na mba Amerịka. 

Nna  ha  akpọfeela  ha  Amerịka  ka  ha  ga 

nọrọ  ebe  ahụ  kponyewa  akwụkwọ 

n’ụbụrụ.

Mgbe  ha  nọ  na  Nnewi  agụ 

akwụkwọ, ha abụọ na-ama akwụkwọ nke 

ukwu. Mana nna ha kpọjeziri ha Amerịka 

ka  ha  ga  nọrọ  ebe  ahụ  ghọọ  ọkaibe 

n’akwụkwọ. Ọzọ kwa dị ka ibe ya bụ na 

nna  ya  chọrọ  ka  ha  nọkwuru  ezigbo 

nwanne  ha  nwoke  ha  hụrụ  n’anya  nke 

ukwu. Ka ha na Ejike nọkọọ ọnụ otu ebe 

were  na-agụ  akwụkwọ  ha  ma  na-

ahụkọrịta, emekọrịta ma na-anọkọrịtakwa. 

Ihe ndị a niile Iroọha na-eme n’ebe ụmụ 

ya  nọ  bụ  ihe  o  kwesịrị  ime  n’ihi  na  o 

jepụla ejepụ were hụ ụzọ. Nke ọzọ bụ na 

Chukwu enyela ya ego n’ụzọ dị ukwu ma 

dị  egwu. N’ihi  nke a,  ihe  ọbụla a  ga-eji 

ego were mee maọbụ ihe ọbụla ga-eri ego 

anaghị eme ya kpum n’obi. Maka na ego 

dị. Ego na-abata ya n’aka kwa mgbe ọbụla 

karịrị  ego o  ji  egbo mkpa mmaji  kwuru 

mmaji kwa oge ọbụla.

Ihe  a  niile  Iroọha  ji  ego  ya  eme, 

Adịnta magbodo maka ha. Tupu o mee ihe 

ọbụla,  ọ  ga-emegodu  ka  Adịnta  mata 

maka ya.  Adịnta maara maka ihe niile ọ 

na-eme ma marakwa maka ndị nke ọ ka 

ga-eme.  Adịnta  maara  maka  okpuru  ya 

niile. N’ihi na ọ sịrị na Adịnta bụ chi ya 

nke abụọ. Ọ bụrụ na e wepụ Chukwu kere 

ya, nye ya ndụ, na-eduzi ya ma na-agbaziri 

ya  ụzọ,  na  onye  ọzọ  ugwu  ya  niile  na 

nsọpụrụ ya niile na-agara bụ Adịnta. Maka 

na ọ bụ Adịnta mere ya ihe ọ bụ taa. Na 

Adịnta mere ya ka ya hapụ ịdị nta n’ụwa. 

Na ihe ọbụla ọ na-eme taa bụ Adịnta sị ya 

mewe ya.  Ọkụkọ ekwesịghị  ka  o chefuo 

onye foro ya ọdụ n’udummiri. N’ezie, ime 

ọgọ kacha atọ ụtọ ma ọ bụrụ na onye e 

meere ọgọ na-echeta na e meere ya ọgọ. 

Mana ime ọgọ na-agbọwa obi ma ọ bụrụ 

na  onye  e  meere  ọgọ  chefuo  ma  onye 

meere  ya  ọgọ,  ma  ọgọ  e  meere  ya,  ma 

burukwa ọgọ ahụ e meere ya were tinye isi 

n’ọhịa ka anụọhịa.

Iroọha  nụrụ  iyi  na  o  nweghị  ihe 

ọbụla ga-eme ka ya na ndị be ya chefuo 

Adịnta. Na ha nwụgodu anwụ, na mmụọ 

ha  ga  na-echeta  ya.  Iroọha  na-akọkwara 

ntị ọbụla ghee oghe na ọ bụ Adịnta mere 

ya na ezinaụlọ ya ihe ha bụ taa. Maka na 

ụzọ kacha mma iji  were kwụọ ụgwọ ihe 

ọma bụ ikweta na ịkwupụta maka ihe ọma 

e meere gị.  Mana e zochie ihe ọma,  ihe 

ọma  amachie  ịbata.  Nke  a  bụ  ihe  ndị 

mmadụ na-amaghị. N’ihi na ebe ihe ọma 

na-abata bụ n’ebe a nabatara ya ma na-eto 

ya. Mana i were ọgọdọ kpuchie ihe ọma 

bataara gị, ihe ọma ekpuo isi ma lakpuo. 

Mgbe ọzọ, ọ gaghịkwa ama ụzọ ọ ga-esi 

bịakwute  gị  n’ihi  na  nke  ọ  bịara  abịa 

ghọrọ ya ahịa.

Iji  kwuo  eziokwu,  ihe  ndị  ahụ 

Iroọha  ji  ego  ya  were  na-eme  na-atọ 

167



Adịnta ụtọ nke ukwu. Adịnta n’onwe ya 

chọpụtakwuru na Iroọha ejighị ya egwuri 

egwu. Ọ maara na Iroọha kwenyere na ya 

ma nabatakwa ya n’ụzọ kacha  elu maka 

ihe ọma niile ọ na-emere ya. Otu Iroọha 

sikwa  aga  n’ihu  na-atọ  ya  ụtọ  nnukwu. 

Maka na ọ bụrụ na nwata na-eme nke ọma 

na ndụ ya, nna ya a na-ekolizi mkpumkpu 

azụ ya elu. Onye ọbụla maara ihe kwesịrị 

ịma na ọ bụrụ na onye mmadụ kuziere ihe 

ma gosi ya ụzọ na-eme nke ọma, ọńụ, obi 

ụtọ na ańụrị  pụrụ iche ga-abụ maka nke 

onye ahụ kuziere ya ihe. Mana onye ọbụla 

e gosiri ụzọ o were hapụ ya were tinye isi 

n’ọhịa,  ihere  emegbuo  ma  onye  ahụ 

kuziere ya ihe ma ndị nwe onye ahụ. Ọ bụ 

ya kpatara ndị Igbo ji atụ ilu were na-asị 

na  ọ  na-abụ  mmadụ  na-agba  ajọ  egwu, 

ọkọ  iku  a  na-akọ  nwanne  ya.  Maka  na 

ihere  anaghị  eme  onye  ara  mana  ọ  bụ 

nwanne onye ara ka ihere na-emekpọcha 

anya. N’ezie, onye ọbụla chọrọ ka a kpọọ 

ya  mmadụ  kpawa  ezigbo  agwa,  mewe 

ezigbo  omume,  gbasiwe  mbọ  ike  ma 

bụrụkwa  onye  maara  egwu  mmiri  ụwa. 

Mana  onye  ọbụla  chọrọ  ka  a  hụ  ya  ma 

lewe anya ebe ọzọ ma were ya mewe ihe 

ọchị, laa n’iyi, daa ezigbo mba n’ụwa ma 

werekwa ndụ ya na-adụ akanya. Ọ bụ otu 

onye siri dowe onwe ya n’ụwa ka ụwa ga-

esi wee were onye ahụ. Onye zụo ahịa nke 

ọma  n’ụwa,  ọ  zụjuo  abọ  ahịa  nke  ọma. 

Mana  onye  ọbụla  chefuru  abọ  ahịa  ya 

n’ebe ọ gara ahịa na-atọ n’ụzọ. Maka na a 

dọbie were zọkwaba, ọ naghịzi ezu oke.

ISI NKE IRIATỌ NA ASATỌ

Ọ  bụ  eziokwu  na  ụmụ  ha  niile 

nọchazi  n’Amerịka  were  na-agụ 

akwụkwọ, mana ha abụọ ka nọ na Naịjirịa. 

Iroọha  na  nwunye  ya  ka  bi  n’ụlọ  ha  na 

Nnewi.  Ha  kwuru  na  ha  agaghị  esi  na 

Naịjirịa kwapụ were kwalaga Amerịka. Na 

ha  ga-anọ  n’ụlọ  were  na-akụ  ekwe  ka 

mmọnwụ nọrọ n’ezi  na-agbara  ha  egwu. 

Ọ bụ eziokwu na ha kwuru ihe ndị a ma 

kweta  na  ha,  mana  mgbe  niile  ọkpa  ha 

abụọ dị  n’Amerịka.  Ha bi  ebi  na Nnewi 

ma nọrọzịa anọrọ n’Amerịka. Ha bie na be 

ha  na  Nnewi  otu  ọnwa,  ha  anọọ  ọnwa 

abụọ  n’ala  bekee.  Mgbe  ụfọdụ,  ha  pụọ 

gawa ala bekee, ha akụchaa ihe ruru ọnwa 

isii tupu ha alọtakwa bịa nyoo ụlọ ha dị na 

Nnewi, anya.

N’ụlọ  ha  na  Nnewi,  ha  nwere  ndị 

nche abụọ.  Otu  onye n’ime ha  bụ maka 

oge ụtụtụ na ehihie. Onye nche nke ọzọ bụ 

maka  oge  abalị.  Iroọha  na  nwunye  ya 

nwekwara  ndị  na-eleruru  ha  ụlọ  ha  na 

mbaraezi ha,  anya. Ndị odiboahịa Iroọha 

nwere ugbua karịrị asaa. Ha na-amụ ahịa 

ma na-azụkwara ya ahịa. Ndị odiboahịa ya 

na-emekwa nke ọma.  Maka na ọ bụ otu 

onye  dị  ka  ihe  na-abịakwute  ya  na-adị. 

Ndị  odiboahịa  ya  niile  na-azụrụ  ya  ahịa 

nke ọma ma na-azụpụtakwa ego. Maka na 

ha maara na ọ bụ okwu dị mma Nze ataa 

ọjị. N’ihi na ọ bụ ihe ha zụpụtara n’ahịa ka 

a ga-eji were duo ha. Onye ọbụla n’ime ha 

na-agba mbọ otu o nwere ike iji were hụ 

na  ahịa  nnahaukwu  na-aga  n’ihu.  Ma 

Iroọha ọ nọ ya, ma ọ nọghi ya, mgbereahịa 

ya na-aga n’ihu n’ihi na oke mmọnwụ na-

awarị  n’ọgbọ  bụ  maka  ụmụnkwụ  ya. 

Ụmụnkwụ  mmọnwụ  kwụdosie  ike, 

mmọnwụ ewee na-arị elu ma na-arịtu.

Kedụkwanụ  maka  Urenwa  na  ahịa 

nke ya? Ugbua ka ahịa ekike ụmụntakịrị 

ahụ ọ na-azụ malitere dawazịa nke bụ ụda. 

Iroọha  gara  otu  ebe  dipụtara  nke  ọma 

maka ịzụ ahịa were ga zụta otu nnukwu 

obosara elu. Ego o jiri  zụo ala ahụ mara 

abụba.  Ya  bụ  ego  gbara  nnukwu 

ọkpụrụkpụ  ma  dịkwa  nnukwu.  Ọ  rụrụ 

agadaga ụlọelu ebe ahụ. Iroọha rụrụ ụlọelu 

ahụ maka  ịtụ  mgbereahịa.  Onye  ọ  rụọrọ 

ụlọelu ahụ bụ nwunye ya. Nwunye ya sizi 

ebe  ahụ  ọ  nọbu  azụ  ahịa  were  kwaje 

n’ụlọelu ahụ di ya rụorọ ya. Ihe jupụtara 

n’ụlọelu ahụ, ma n’elu ya, ma n’ala ya bụ 

ngwaahịa.  Ngwaahịa  banyere  ihe  ekike 

ụmụntakịrị.  O  nweghị  ụdịrị  ihe  ekike 

ụmụntakịrị  na-adịghị  n’ụlọelu  ahụ.  Ihe 

ekike ụmụntakịrị niile a kwajuru n’ụlọelu 

ahụ bụ ala bekee ka Urenwa si ebudata ha. 

Nke  ọbụla  ndị  ọcha  rụpụtara,  Urenwa 

eburu ya ozigbo  gbadata  n’ụlọahịa  ya 

na Nnewi. Mgbe ọbụla Urenwa ka onye 

ọbụla  mụtara  akwa  nnụnụ  mụtakwuo  ka 

nnụnụ si efe. N’ihi na ọ na-abụ e were aka 

were nye aka, o too ogologo.

Urenwa  kpooro  ndịorụ  were 

kpojuputa  n’ụlọ  mgbereahịa  ya  ahụ. 

N’ime  ndịọrụ  ya  ahụ,  o  nwekwara  otu 

onye o mere onyeisi ha. Ọ bụkwa onyeisi 

ha  ahụ na-eleta  ndịọrụ ndị  ọzọ anya ma 

na-ahazikwa ọnọdụ otu o kwesịrị ka o si 

were  na-adị  ma  na-agakwa  n’ihun’ụlọ 

mgbereahịa ahụ. Ọ na-abụ a hazie ọnọdụ 

nke ọma, ihe niile a na-aga nke ọma. Ma 

Urenwa  ọ  nọ  nso,  ma  ọ  nọ  n’ụlọ 

mgbereahịa ya, ma ọ nọ na Nnewi, ma ọ 

nọ  na  Naịjirịa  ma  ọ  nọ  n’ala  bekee, 

mgbereahịa ya na-aga n’ihu ma na-ehikwa 

ụdụ. Mgbe ọbụla o jiri bịa n’ọdụahịa ya, 

onyeisi  ọrụ  ya  agwa  ya  ọnọdụ  ihe  niile 

banyere otu ahịa ha na-azụ siri dị. N’ezie, 

onye  ọbụla  nwere  ịgba  anaghị  eti  aka 

n’afọ.  Maka  na  ọ  bụ  onye  wara  eze  ka 

ọchị na-adị n’ihu mgbe ọbụla.

ISI NKE IRIATỌ NA ITOOLU

N’ezie, ọ na-abụ akụ dị nnukwu, o 

rusa  ụmụnna.  Mana  akụ  karịa,  obodo 

esoro ketewa oke. Mpaghara ebe ọbụla na 

Mbutu bụzị Iroọha, Iroọha. Ihe ọbụla siri 

ike  n’obodo Mbutu,  Iroọha etinye  isi  na 

ya.  Ọrụ  ọbụla  obodo  ga-arụ,  ọ  rụo  ya 

naanị ya. Ma ọrụ ụzọ, ma ọrụ itinye ọkụ, 

ma ọrụ itinye mmiri, ma ọrụ nche, ma ọrụ 

ịzụ  ụmụaka  n’ụlọakwụkwọ  n’efu,  aka 

Iroọha  dịcha  na  ha.  Iroọha  malitere 

kwụwara  onye  Mbutu  ọbụla  banyere 

Mahadum  ka  ọ  gụọ  akwụkwọ,  ụgwọ 

akwụkwọ.  Ụmụaka  ọ  na-akwụrụ 

ụgwọakwụkwọ  n’alọakwụkwọ  koleji  bụ 

aja dị n’ala. Kwa mgbe ọbụla ka ọ na-eji 

ego ya were na-ebute akwụkwọ n’ụzọ dị 

elu were na-ebuje ha n’ụlọakwụkwọ koleji 

abụọ dị na Mbutu ka ha kee ụmụakwụkwọ 

na-agụ  akwụkwọ  na  nke  ha,  n’efu. 

Ụlọakwụkwọ  ndị  ahụ  bụ  ụlọakwụkwọ 

kọleji  ụmụnwoke  na  ụlọakwụkwọ  kọloji 

ụmụnwanyị

Kwa  mgbe  ọbụla  ka  Iroọha  na-eji 

nnukwu gwongworo were na-ebulata akpa 

osikapa na akpa nnu ọ na-eke ụmụnwanyị 

ajadu  n’efu.  Na  Mbutu,  o  nweghịzi 

nwanyị ajadu osikapa na nnu na-akọ n’ụlọ 

ya.  Ka  ọ  na-eke  ha  ihe  oriri  ka  ọ  na-

enyekwuazị  ha  ego  ha  ji  azụta  ihe  bụ 

mkpa ha. Kedụkwanụ maka ụlọọgwụ ime 

obodo dị na Mbutu, Iroọha na-agba mbọ 

otu o nwere ike iji were hụ na ọgwụ, ụdị 

na  ụdị  ọbụla,  anaghị  akọ  na  ya.  Ọ  na-

ahụkwa  na  ndị  niile  na-arụ  ebe  ahụ  na-

enwe afọojuju n’ọrụ ha.

O  nweghị  ụzọ  o  sighị  enyere  ndị 

obodo ya aka. Ụdịrị mkpa ọbụla ndị obodo 

buuru  bịakwute  ya,  o  gbooro  ha  ya.  Ọ 

naghị ele anya n’azụ n’ịza ndị obodo ya 

oku. O nweghịkwa onye ọbụla gbakwutere 

ya ọ na-ahapụ. O nweghị onye bu nsogbu 

bịakwute  ya  ihu  ọchị  anaghị  awa  ma  ọ 

lawa. N’ezie, Iroọha gosiri ndị obodo ya 

na akụ a kpatara n’ezi bụ n’ụlọ ka a na-eri 

ya. Maka na akụ ruo ụlọ a mara ebe o si. 

N’ihi  na  ọ  bụ  mmadụ  ka  obodo  ji  eko. 

Obodo enweghị onye o ji eko na-anyụ ka 

ọkụ. Mana obodo ọbụla nwere okeozu dị 

ka Iroọha na-emesi ihe ike.

Ndị  Igbo  sị  na  ọ  bụ  mma  onye 

nwere ka o ji ana aka. Iroọha emenyerela 

obodo  ya.  O  rụọlara  obodo  ya  ọrụ.  O 

buliela  obodo  ya  elu.  O  meela  Mbutu, 

Mbutu  na-ada  ụda.  Onye  ọbụla  bụ  onye 

177



Mbutu, hapụ Mbutu gaa obodo ọzọ, onye 

izizi  a  ga-ajụ  ya  ase  ya  bụ  Iroọha.  Aha 

Iroọha ka obodo Mbutu were na-ewu ewu 

n’ihi  ọrụ  ọma  ọ  na-arụrụ  ndị  obodo  ya. 

Ndị Igbo sị na ugwu bụ nkwanye nkwanye 

kpatara  nwanyị  ji  were na-amụta  ibe  ya. 

Maka na ọ bụrụ na ọ bụghị maka nkwanye 

ugwu  nwanyị  na-akwanyere  ibe  ya, 

nwnayị  a  na-amụ naanị  nwanyị  nwanyị. 

Ndị  Mbutu  si  n’aka  Eze  obodo ha  were 

gwa Iroọha ka ọ lọta ka ha chie ya echichi 

n’ihi na ọ bụ aka nri kwọọ aka ekpe, aka 

ekpe  akwọọ  aka  nri.  Maka  na  ọ  bụ  otu 

onye si ańara ụkwa ka ụkwa sị ańara ya.

Iroọha  nabatara  echichi  ndị  be  ha 

chọrọ ka ha chie ya. O nwere nnukwu obi 

ụtọ  na  ndị  be  ha  egosipụtala  na  ha 

nabatara ọrụ ọma na ihe ọma niile ọ na-

emere ha. Nnukwu afọ juru ya. O mechara 

je be ha bụ Mbutu were kelee ha maka otu 

ha siri chọọ ka ha kpube ya okpu n’isi iji 

were kwanyere ya ugwu. Ka o kelechara 

ndị be ha na eze obodo ha, ọ sịrị ha na o 

nwere ihe ọma ha ga-emere ya ma ọ bụrụ 

na ha hụrụ ya n’anya n’ezie ma nabatakwa 

mbọ niile  na  ọrụ niile  ọ  na-arụrụ obodo 

ya. Na ihe ọma ahụ ha ga-emere ya bụ ka 

ha were echichi ahụ ha chọrọ ichi ya, were 

ya chie nnayaukwu bụ Adịnta. Na ọ bụrụ 

na ha kpọọ Adịnta were chie ya echichi na 

ha  emechaarala  ya  ihe  ọma  niile  ha  ga-

emere ya n’ụwa a. Maka na ọ bụ Adịnta 

mere ya ihe ọbụla ọ bụ taa. Na ọ bụrụ na e 

wepụ  Adịnta,  na  ihe  niile  ọ  na-emere 

obodo ya na ọ gaghị eme ha. Na echichi 

ha ga-echi Adịnta bụ ụzọ kachasị ụzọ ha 

ga-esi  were  soro  ya  were  kelee  Adịnta 

maka aka o nyeere nwa ha.

N’ezie,  okwu  ọma  adịghị  mma 

ọsịsa.  Ka ndịisi  obodo Mbutu na  eze  ha 

nọchara  nzukọ  n’obi  eze  ha,  ha 

kwekọrịtara na ha ga-emere Iroọha ihe ahụ 

ọ rịọrọ.  Ha kwekọrịtakwuazịrị  na ọ bụzị 

nwa  ha  bụ  Iroọha  na  nnayaukwu  bụ 

Adịnta ka ha ga-echizi ya bụ echichi. Oge 

ha mere ka Iroọha mata maka nkwekọrịta 

ha ahụ, obi ụtọ chọrọ ịkwatu Iroọha n’ala. 

Ihe  kacha enye ya  ọńụ bụ maka Adịnta. 

N’ihi na ọ bụ site n’echichi ka ya na ndị 

obodo ya ga-eji were sị ya daalụ. Ozigbo, 

ozigbo, Iroọha mere ka Adịnta mata maka 

ya.  Adịnta  nabatakwara  ya  bụ  atụmatụ. 

Ozigbo, ndị Mbutu kwupụtara ụbọchị ya 

bụ  mmemme  ga-ewere  ọnọdụ,  Iroọha 

mekwara ka Adịnta matakwa.

Ndị  Igbo  sị  na  ihe  ji  ọgụ  di  na 

nwunye bụ a rịdataghị n’elu nkwụ. Ụbọchị 

180



a kara aka eruola. Adịnta bu ngwaagha ya 

were bịa Mbutu. Ọnụọgụ ndị mmadụ so ya 

n’azụ were bịa maka ya bụ echichi karịrị 

ọnụọgụ ndị Mbutu niile. Ụmụnkwu ya ahụ 

niile  bụchakwa  ide  ide  ma  bụrụkwa  ndị 

okeozu,  okeozu.  Ndị  niile  ha  na  ya  na-

emekọ ihe  na  Naịjirịa  so  ya  bịa  Mbutu. 

Otu ahụ kwa ka Iroọha si were kpọrọ ndị 

otu  ya  were  zọchie  na  Mbutu.  N’ezie, 

Mbutu hụrụ ihe n’ụbọchị ahụ. Mbutu niile 

bụ  sọ  ụgboala,  ụgbọala.  Ụgbọala  a  na-

ekwu  maka  ha  abụghịkwa  ngwọngwọ 

ụgbọala.  Ha  bụ  ụgbọala  ọ  ga-abụ  anya 

lelechaa, ọ ńụọ mmiri. Ogbenye na nrọ, ọ 

gawa  eluigwe  na  ndụ.  Ka  a  na-ekiri 

ụgbọala ka a na-ekirikwa ụdịrị ndị si na ha 

were  na-arịtu.  Ụdịrị  uwe  ha  yicha,  ụdịrị 

akpụkpọụkwụ ha gbacha n’ụkwụ na kwa 

otu  akpụkpọahụ  dịcha  na-egosi  ma  na-

akọwa  na  ha  abụghị  ndị  na-amata  garị 

n’ahịa. Onye ọbụla hụkwuru ha ga-amata 

n’ezie na ndị niile bịara ije ahụ abụghị ndị 

na-ata  anụ  naanị  n’ụbọchị  ekeresimesis. 

Ọgaranya  anaghị  ezo  ezo.  Ọ  bụghị  a 

hụchaa ugo a na-achọ ebe enyi nnụnụ nọ. 

Ka oge echichi  ahụ ruru,  ihe  eze Mbutu 

chiri  Adịnta  bụ  Nwannedịnamba.  Ihe  e 

chikwaranụ Iroọha bụ  Ugwumba. Ọ bụzi 

aha  abụọ  ahụ  naraziere  ha  aha  ha.  Ọ 

bụzikwa  ha  bụ  aha  ndị  Mbutu  jizi  wee 

mara ha.

Ozigbo eze ndị Mbutu ji aha obodo 

ha  bụ  Mbutu  were  chichaa  Iroọha  na 

Adịnta  echichi,  Adịnta kelere ndị  Mbutu 

maka Echichi ha chiri ya. Ihe o jiri mechie 

okwu  ya  bụ  na  ọ  chịịrị  ọtụgwọ 

kpọchakpọcha ụgbọala okwuọtọekeleze a 

fụchapụrụ akwụkwọ na ya were chịnye ya 

eze  obodo  Mbutu.  O  bunyekwara  ndịisi 

ọchịchị  obodo  Mbutu  ụgbọala  bọọsụ 

ọhụrụ.  Ọ nọkwa ebe ahụ were kwee ndị 

Mbutu  nkwa  na  malite  n’ụbọchị  ahụ  e 

chiri ya echichi were gawazịa n’ihu na o 

nweghịzi  nwtakịrị  ọbụla  bụ  onye  Mbutu 

ga-akwụkwa ụgwọ akwụkwọ ọzọ,  malite 

n’ogo praịmarị wee ruo n’ogo Mahadum. 

Ma akwụkwọ ha, ma akwa akwụkwọ ha, 

na ọ bụ ya na Iroọha ga na-ahụzị maka ha. 

Na nwa ọbụla agụghịzikwa akwụkwọ na 

Mbutu bụ ya mere onwe ya.

Ozigbo Adịnta kwuchara okwu, obi 

ụtọ,  obi  ańụrị  na  obi  ọcha chọrọ ịyị  ndị 

Mbutu ara ụbọchị ahụ. Ụmụnne m, ego dị 

mma.  Ịkpata  ego  amaka.  Mana  ego  na-

akacha ụtọ ma ọ banye n’aka onye maara 

eri  ya.  Adịnta na Iroọha kpatara ego ma 

marakwa  eri  ego.  Ka  ha  na-eri  ego  ha 

kpatara,  ka  ego na-esi  ma n’aka nri,  ma 

n’aka ekpe, na-azọ ụzọ ịbata ha n’aka. O 

bụkwa onye maara ihe e ji ego eme ka ego 

na-ezo  ka  mmiri  n’aka  ya.  Adịnta  na 

Iroọha maara ihe e ji ego eme. Ha  jikwa 

ego were na-eme ihe kwesịrị ka e were ya 

na-eme.  Onye  ọbụla  maara  Adịnta  nke 

ọma maara na Adịnta abụghị okwe nkwa 

emeghị eme. Nkwa ọbụla o kwere ọ na-

eme ya ma mefee ya  oke.  Ozigbo ọ na-

ekwupụ ihe n’ọnụ ka ọ na-amalite mewe 

ya ozigbo. Iroọha mụtakwara nke a n’aka 

ya. Maka na Iroọha anaghịkwa ekwe nkwa 

ma hapụ ime ya. Ka ọ na-ekwe nkwa ka ọ 

na-eme ihe o kwere na nkwa n’ike n’ike 

ma na-ekwukwuazị ihe ndị ọzọ ọ ga-eme.

Mgbe  Iroọha  na-ekele  ndị  be  ha 

maka echichi ha chiri ya na nnayaukwu bụ 

Adịnta,  ọ  sịrị  ndị  be  ha  na  nnayaukwu 

ekwuchaala  ihe  ọ  gaara  ekwu  ma 

mekwuazị  ihe  ọ  gaara  eme.  O  jikwuazị 

ohere  ahụ were  kọọrọ  ndị  obodo ya  ihe 

jikọrọ ya na Adịnta. O mere ka ha mata na 

ọ bụ Adịnta kwụbara ya ọtọ ma mee ya ka 

ya bụrụ ihe ọbụla ọ bụ taa. Ọ kọọrọ ha ihe 

niile  banyere  otu  Adịnta  si  were  bata 

n’ime ndụ ya na kwa ihe o merela n’ime 

ndụ  ya  na  ezinaụlọ  ya.  Tupu  o  mechie 

okwu  ya,  ọ  tụkwasakwara  nkwa 

n’elunkwa nke Adịnta ji aha ya were kwee 

ha. Iroọha kwekwara ha nkwa na ọ bụ ya 

ga na-ebunye ndị obodo ya niile nriala ha 

ga-eji were na-arụ ọrụugbọ kwa afọ ọbụla. 

Ọ gwakwara ha na tupu ọnwa isii  akụrụ 

ọnụ,  na  ọ  ga-agbapuru  ha  mmiri.  Ka 

Iroọha kwuchaziri nke a, o wee were aha 

nwunye ya so ya were bịa ya bụ mmemme 

echichi e chiri ha na kwa aha nnayaukwu 

bụ  Adịnta  were  kelee  ndị  obodo  ya  bụ 

Mbutu ma kelekwakwa ha maka  ugo ha 

tunyere  ha  n’isi.  Adịnta  na  nwunye  ya 

esoghị were bịa. Nwunye ya na ezinaụlọ 

ya nọ na n’ụlọ be ya n’ala bekee ebe ha bi.

Malite ụbọchị ahụ e chiri Iroọha na 

Adịnta  echichi,  akụkọ ndị  Mbutu na-akọ 

maka ha  karịrị  akụkọ ifo.  Ọnụ ọbụla  na 

Mbutu, ezinaụlọ ọbụla, nwoke na nwanyị 

ọbụla,  ma  ndị  agadi,  ma  ụmụazi,  ma 

okorobịa, ma aghọghọbịa, ma ndị ọbịa, ihe 

onye  ọbụla  kpụ  n’ọnụ  bụ  Iroọha  na 

Adịnta. Ka ha na-akọ maka ha, ka ha na-

agọrọ  ha  ọfọ  ogologo  ndụ  na  kwa  ahụ 

isiike.  Ha  na-arịọkwa  Chukwu  ka  ego 

bịara ha karịa nke ha nwerela nwe n’ihi na 

ha  kpata  ha  anaghị  echefu  ndị  nọ  ha 

n’akụkụ.  Chukwu  kacha  anụ  ekpere 

ụmụogbenye.  Maka  na  ọ  bụ  onye  ọbụla 

ziruru ụmụogbenye ozi Chukwu sịrị ka o 

zie  ha  ka  Chukwu  na-agọzị  kwa  mgbe, 

kwa mgbe ọbụla. Mana onye ọbụla nọdụrụ 

ike  n’elu  ozi  Chukwu  ziri  ya  ka  o  zie 

ụmụogbenye,  Chukwu  na-anapụ  onye 

oche o jiri nọdụ, onye ahụ asụọ ike n’ala. 

N’ihi nke a, ọ bụ onye na-eme ihe ọma ka 

ihe ọma na-eso.

OKWU MMECHI

Onye ọbụla na-egosi mmadụ ụzọ ọ 

ga-esi were bụrụ mmadụ n’ụwa bụ ezigbo 

mmadụ ma bụrụkwa nwa nke Chukwu.

O  kwesịkwara  ka  onye  e  gosiri 

ezigbo ụzọ ọ ga-eso gbaa mbọ sowe ụzọ e 

gosiri ya. Maka na onye ọbụla hapụrụ ihe 

ya na chi ya kwuru, onye ahụ abụru onye 

nwụrụ anwụ.

N’ezie, ndị bụ ezigbo mmadu ka nọ 

n’ụwa a. Ọ na-adịkwa mma ka onye ọbụla 

hụrụ onye na-eme ihe dị mma gosi onye 

ahụ na ọ na-eme ihe dị mma ka onye ahụ 

nwee  ike  wee  mere  omume ọma na-aga 

n’ihu. N’ihi na ọ na-abụ e too onye gburu 

ọkụkọ, ọ hụ ewu o gbuo.

Chinedum E. Ofomata

